
Ushbu kitob mazmuni bilan tanishish siz va 

atrofingizdagilar sog’ligi uchun juda foydali bo’lishi 

mumkin. Biroq hech qachon bu kitobdagi fikrlar bilan 

qiziqmagan va uni mutolaa qilishni istamagan 

odamga uni tavsiya qilmang. Har kimning tanlash 

erkinligi bor. Haqiqatni bilishni istamagan odamlar 

tanlovini hurmat qiling. 

Muallifdan 
Aziz Suhbatdosh, 

Qo’lingizdagi kitob – juda antiqa. Yo’q, uni o’zga sayyoraliklar yozib ketmagan – 

ammo, baribir, u siz avval ko’rgan kitoblarga o’xshamaydi. U bilan tanishish davomida 

o’zingiz ham bunga amin bo’lasiz. Undan keyin – bu kitobni siz tanladingiz, siz tanlagan 

kitob esa odatiy va zerikarli bo’lishiga ishonmayman. 

Anchadan beri shunday kitob yozishni niyat qilib yurgandim. Faqat uni boshlashga 

hech qunt qila olmasdim. Ba’zida odamlar uchun foydali bo’ladigan kitob yozish uchun 

bilimlarim yetarli emasdek tuyulardi, gohida bundan muhimroq deb bilgan yumushlar 

bilan chalg’ib ketardim. Ammo bugun siz zamondoshim bilan azbaroyi suhbatlashgim 

keldi. Siz bilan ko’rgan-kechirganlarim va bilgan-uqqanlarimni baham ko’rish istagi 

uyqu bermay qo’ydi. 

Kitob sarlavhasi – har xil kitobxonda turlicha taassurot uyg’otadi. Bir qarashda, 

o’zligimiz har doim o’zimiz bilan birgadek tuyuladi – unga tomon qanday qilib yetti 

qadam tashlash mumkin? Men sizga baxtli bo’lish uchun qanday yashash kerakligini 

o’rgatmoqchi ham emasman. To’g’ri-da – men kim bo’libmanki, sizga hayot sabog’ini 

bersam? Hayotini birovlar maslahatiga asoslanib quradiganlar uchun Karnegi va unga 

o’xshash mualliflar bir sandiq kitob yozib tashlashgan – bir umrga bemalol yetadi. 

Men, aksincha, sizdan o’rganmoqchiman. Siz menga ko’p narsani o’rgatishga 

qodirsiz. Bu qobiliyatingiz haqida o’zingiz ham bilmasligingiz mumkin – ammo shunday. 

Har zamonda mualliflar kitobxonlar bilan asarlari orqali bo’lgan suhbatlardan juda ko’p 

narsani o’rganishgan. Kichik hikoyaga bo’lsa-da mualliflik qilgan kishi buni tasdiqlaydi. 

Men sizdan ochiq fikrlilik va dilkashlikni o’rganaman. Eng qizig’i shundaki, siz 

ham menga ta’lim berish jarayonida o’zingiz haqingizda ko’p narsalarni bilib olasiz. 

Kimki o’zi haqida hamma narsani bilaman desa – u o’sishdan to’xtagan shaxsdir. Biz 

o’zimiz haqimizda juda kam bilamiz. Shunday ekan, keling, o’zimizni tadqiq etishga bir 

haftamizni bag’ishlaylik. Aynan bir hafta sizga kitob mazmuni bilan nafaqat tanishib 

chiqishga, balki uni hayotga solishtirib borishga ham yetarli bo’ladi. Ishoning – bu sa’y-

harakatlar o’zini yuz barobar qilib oqlaydi. Mana ko’rasiz. 

Ogohlantirish! 

O’z shaxsiyati bilan yuzma-yuz kelishga hadiksiraydigan, qo’rqadigan va bundan 

vahimaga tushadigan do’stlarimiz bu kitobni o’qimasin. Agar yuqorida aytilgan 

gaplardan ko’nglingiz buzilgan bo’lsa – hoziroq kitobni sotuvchiga olib boring-da, 

pulingizni qaytarib oling. Buning iloji bo’lmasa, uni boshqa birovga sotib yoki sovg’a 

qilib yuboring. Juda bo’lmasa, pulingizga achinmay, uni ahlat qutisiga tashlang – xullas, 

undan tez va sifatli xalos bo’ling. 

Nimaga deysizmi? Chunki agar siz men bayon qilmoqchi bo’lgan narsalarni 

eshitishga tayyor bo’lmasangiz, bunga ruhiy va shaxsiy kuchingiz yetmasa, kitob sizga 

foydadan ko’p zarar yetkazishi mumkin. Bu haqida ogohlantirmaslikdek 

mas’ulyatsizlikka mening haddim sig’maydi. 

Agar gaplarim sizda hech bir bezovtalik uyg’otmagan bo’lsa – unda siz sirlashishga 

tayyorsiz. Ha-ha – biz aynan sirlashamiz. Kitob sizga juda ko’p sirlarni ochadi. Ammo 

siz ham bunga javoban eng yashirin sirlaringizni kitobga to’kib solishingiz kerak bo’ladi. 

Axir, sirlashish bir tomonlama bo’lmaydi-ku. 

Mutolaa davomida sizga bayon go’yo fikrlaringizni o’qiyotgandek – aynan siz 

o’ylagan narsani aytayotgandek tuyulishi mumkin. Ammo bu sizni tashvishga solmasin. 

Kitob sizning fikrlaringizga bostirib kirib, xayollaringizni o’g’irlagani bilan, u hech 

qachon hech bir siringizni biror kimga sotib qo’ymaydi. Chin sirdosh ana shunaqa 

bo’ladi. 

Siz bilan so’zlashish uslubim jiddiylikdan holi, yengiltak bo’lib ko’rinmasin – 

jiddiylik hech qachon samarali qurol bo’lmagan. Sizga bu kitobda aytadigan gaplarim – 

mening yuragimdan chiqqan. Yurakdan chiqqan gaplar mana shunaqa yengil, hammaga 

tushunarli va zarqog’ozga o’ralmagan bo’ladi. Siz bilan bizni dildan suhbat kutyapti. Siz 

ham bu suhbatda faqat qalbingiz bilan so’zlashishingizni istardim... 

Xo’sh, boshladikmi? 

Boshladik 
“Yog’ga piyoz tashladik 

Bismillodan boshladik 

Salom-salom, yor-yor 

Kelin salom, yor-yor 

Qabul aylang avval Xudo 

Sizga salom, yor-yor...” 

(“Kelin salom”ning ilk satrlari) 

 

Dunyo yaralibdiki, odamzod baxtni izlaydi. Ammo, negadir, o’zini baxtli deb rost 

gapiradiganlar juda kam. Juda g’alati – odam yer ostidagi temir rudasi yoki tabiiy gaz zahirasini 

topishga bir kun sarflaydi-yu, baxtni izlab topishga butun tarix ham yetarli emas. Balki, biz 

noto’g’ri izlayotgandirmiz-a? Boshqa usulda izlab ko’rsakmikan? Unday desa, ko’plab 

manbalarda baxtga erishishning minglab yo’llari keltirilgan – lekin bundan baxtlilar soni 

ko’paygani yo’q. Biz baxtni noto’g’ri yerdan izlayotgan bo’lsak-chi? Bunga ham qarshi dalillar 

bor – har xil odam baxtni har xil yerdan izlaydi, ammo hammasi ham topavermaydi. Balki, baxt 

degan narsaning o’zi yo’qdir? Bunga ishonish hammasidan qiyin – oddiy insoniy baxt ham 

mavjud bo’lmasa, bu dunyoning mukammalligi qayerga boradi? 

Baxtga intilishning xato yo’lidan borishimiz rost. Baxtni izlash usulimiz chindan ham 

noto’g’ri – aynan, izlashimiz noto’g’ri. Buni qarangki, baxtni izlash kerak emas ekan – uni 

ko’zlash, mo’ljallash, kutish, u uchun kurashish, unga qurbonlar keltirish hayotning eng baxtsiz 

ko’rinishi ekan aslida. 

Baxtimizni qayerdan izlashda ham adashamiz. Bizning baxtimiz tashqi dunyoda emas, 

aynan bizning ichimizda, shaxsiyatimizning tubida joylashgan. Biz atrof dunyodan o’z baxtimizni 

talab qilib sarson bo’lib yurarkanmiz, baxtimiz kun kelib nigohimizni o’zimizga qaratishimiz, 

kutilmaganda o’z qalbimizdan cheksiz yorqin baxtni topib olishimizni sabr bilan kutaveradi. 

Yashash san’ati – bu baxtli bo’lish san’atidir. Baxt kelguvchi va ketguvchi emas – u 

mudom biz bilan yurguvchi. Aslida biz unga gohi qaraymiz, ba’zan bilib-bilmay undan yuz 

o’giramiz. O’z-o’zidan yuz o’girgan odam – o’z baxtidan yuz o’girgan, o’z qalbi xotirjamligini 

boshqa manfaatlar haqi qurbon qilgan baxtsizdir. 

Mana sizga birinchi sir: o’zi baxtli bo’lmagan odam boshqa odamni baxtli qila olmaydi. 

Buni shundoq ham hamma biladi deysizmi? To’g’ri – bundan hamma xabardor, ammo kamdan-

kam odam buning asl ma’nosini biladi. Mayli, sizga boshqacharoq qilib aytaman: o’zligini 

anglamagan odam, o’zgani tushuna olmaydi. Biroz oydinlashdimi? Axir, har birimiz bizni 

kimdir tushunishini istaymiz. Bir odam boshqasiga uni tushunibgina ko’ngil xotirjamligini in’om 

etishi mumkin. Biroq boshqalarni tushunish – biz o’ylaganchalik oson ish emas. 

Mayli, boshqalarni tushuna olish qobiliyati – ikkilamchi masala. Avval o’zimizni, 

o’zligimizni anglash haqida suhbatlashaylik. Ushbu kitobning yarmidan ko’prog’i aynan ana 

shunga bag’ishlanadi. 

DUSHANBA 

Shaxsiyat 
Siz kimsiz? 

- Sirdosh, sizga ajoyib savolim bor. 

- Xo’sh-xo’sh? 

- Siz kimsiz? 

- Bu nima deganingiz? 

- Ya’ni siz “men” deganda kimni nazarda tutasiz? 

- O’zimni. Men – Sirdoshman. 

- Demak, siz – bu sizning ismingiz ekan-da? 

- Faqat ismim emas. Men kimningdir farzandi, kimningdir do’sti, 

kimningdir sevgani, yana kimningdir dushmaniman. 

- Demak, siz – bu siz kimgadir nisbatan tutgan o’rningiz, rolingiz ekan-da? 

- Shunaqa desa ham bo’ladi. Yana men romantikman, shoirman, bir oz 

dangasaman, qiziqqonman – xullas, har xil fazilat-u kamchiliklarga ega oddiy 

odamman. 

- Tug’ilishingizdan avval ham o’shanday oddiy odam edingizmi? O’limdan 

so’ng ham xuddi shunday bo’lib qolasizmi? 

- Bilmadim... 

Bu suhbatni to’liq yozadigan bo’lsam – bitta kitobga sig’maydi. Lekin aynan “Men 

kimman?” degan savolga qay darajada aniq javob bera olishimiz hayotimizda muhim 

o’rin tutadi. 

Qadim zamonlardan buyon buyuk mutafakkirlar odamzodning bu dunyoda tutgan 

o’rni haqida bosh qotirib kelgan. Birlari yillar davomida tabiat va jamiyatni kuzatib, 

odamzod bu ulkan olamda atiga bir zarra ekanini anglab yetishgan. Boshqalari odamzodni 

butun dunyoni o’zgartirishga qodir mavjudot ekaniga yaqqol dalillarga duch kelishgan. 

Xo’sh, ulardan qay biri haq? 

Har biri va hech biri. 

Ularning har ikkisi ham haq – chunki ular o’z haqiqatlarini haqiqiy misollar bilan 

tasdiqlay olishadi. O’zingiz o’ylab ko’ring – ming qilsa ham, biz tabiat qonunlariga 

bo’ysunib, bu koinotning bir zarrasi bo’lib yashaymiz (har holda, hammamiz yer tortish 

kuchi ta’siridamiz). Ammo boshqa tomondan, biz atrof dunyoga sezilarli darajada ta’sir 

o’tkaza olamiz – buni isbotlash uchun so’nggi asrda atrof-muhitga yetkazgan zararimizni 

chamalab ko’rsak bo’lgani. Shunday ekan, qarama-qarshi ikki g’oyani yoqlovchilar ham 

haq. 

Ammo odamzodni dengizdan bir tomchi deganlar haqiqati insonni ulug’laganlar 

haqiqatiga to’g’ri kelmaydi va aksincha. Istalgan haqiqatni inkor etuvchilar albatta 

topiladi. Shuning uchun ham ularning hech biri haq emas. 

Boshingizni qotirib yubordimmi? Mayli, soddaroq gapiraman. 

Yaxshisi, sizga navbatdagi sirni ochishdan boshlay. Uni qarangki, bu dunyoda siz 

to’g’ri deb o’ylagan va ishongan narsa aynan siz uchun haqiqat ekan. Bu birgina 

sizning haqiqatingiz va u ba’zida boshqalarnikiga mos kelmaydi. Shu mos kelmagan 

haqiqatlar bois shaxsiy kelishmovchiliklardan tortib, urush va inqiloblargacha kelib 

chiqadi. 

Dunyo shunchalar mukammal yaratilganki, u har kim uni qanday ko’rmoqchi bo’lsa 

– aynan unga shunday namoyon bo’ladi. Nima – ishonmaysizmi? Mana sizga isbot. 

Kvant fizikasi degan fizikaning eng yosh bo’limi bor. Unda olimlar atomning 

elementar zarrachalari bo’lgan elektron, neytron va protonlarni yanada maydaroq 

zarracha – kvantlarga parchalab o’rganishadi. Ana o’sha eng mayda zarrachalarni 

o’rganishda fiziklar ajoyib holatda duch kelishgan. 

Ishonish qiyin, ammo kvantlar kuzatuvchi fikriga qarab o’z xususiyatlarini 

o’zgartirar ekan. Ya’ni, aytaylik, siz fizik olimsiz va siz kvantni maxsus superuskunalar 

bilan kuzatmoqchisiz. Agar siz kvant o’zini mayda zarracha sifatida namoyon qiladi deb 

o’ylasangiz – kvant sizga mayda zarracha sifatida namoyon bo’ladi. Agar siz kvant sizga 

to’lqin sifatida ko’rinishini kutsangiz – xuddi o’sha kvant sizga to’lqin tarzida ko’rinadi. 

Xo’sh, hali ham shubhalanyapsizmi? Mayli, mana sizga navbatdagi isbot. 

Fiziologlar, ya’ni odam tanasi tuzilishi va xususiyatlarini o’rganuvchi olimlar, juda 

qiziqarli tajriba o’tkazishgan. Bir ayolni odam miyasidagi jarayonlarni kuzatib turadigan 

uskunaga joylashtirib qo’yishgan. 

Shundan so’ng olimlar ayolga “Hozir biz sizning barmog’ingizni muzdek suvga 

solamiz” deb aytishgan. Biroq ular aslida ayol barmog’ini xona haroratidagi suvga 

solishgan, faqat bunda ayolning qo’liga sovutilgan metall parchasini yaqinlashtirishgan. 

Keyin, ular ayolga “Endi biz sizning barmog’ingizni qaynoq suvga solamiz” deyishgan. 

Biroq ular tag’in ayol barmog’ini xona haroratidagi suvga solishgan – faqat bu safar ayol 

qo’liga qizdirilgan temir yaqin keltirilgan. 

Birinchi holatda ayol miyasida sovuqlikni sezib, unga reaksiya beradigan hujayralar 

kengaygan – ya’ni ayol rostdan ham yaxdek suvni sezgan. Ikkinchi holatda esa ayol 

barmog’i suvga tegishi bilan uni tortib olgan – ayol og’riqni sezgan va barmog’ini 

kuydirib olganiga ishongan… 

Bunga o’xshash misollarni ko’plab keltirish mumkin. Ammo bularning bari 

nimadan dalolat berishini anglash – hammasidan ham qiziqarli. 

Siz – bu siz ishongan haqiqatlar jamlanmasi. Siz o’zingizni kim deb bilsangiz – 

tanangizni tashkil qilgan har bir kvant shunga monand harakat qiladi. Siz ishingizni bilib 

qilishingizga ishonsangiz – demak, siz ishbilarmonsiz. Siz uncha-muncha kasalliklarga 

qarshi tura olishingizga ishonasizmi – demak, siz sog’lom va tetiksiz. Siz o’z 

immunitetingizga uncha ishonmaysizmi – demak, siz mudom bemorsiz. Siz omadning 

ortidan quvasizmi – demak, siz shundoq ham omadli ekaningizga ishonmaysiz, omadni 

tutib olishim kerak deb o’ylaysiz va omadsiz hayot kechiraverasiz. Siz to’g’ri maslahatlar 

bera olishingizga ishonasizmi – demak, sizga quloq tutadiganlar talaygina. Va hokazo, va 

hokazo. 

Siz – bu siz o’zingiz haqingizda tasavvur qilgan shaxs. Faqat siz bu tasavvuringizni 

shubha-yu ishonchsizlik bilan bulg’ab qo’yasiz. Siz uchun hayajonli holat bo’lganda 

hayajonlanishga, xafa bo’lish kerak bo’lgan holatda xafa bo’lishga 

programmalashtirilgansiz. Buni tan olasizmi yo’qmi – siz jamiyat va o’zingiz siz uchun 

tuzib bergan dasturlar jamlanmasidan boshqa narsa emassiz. 

Ammo bu holatni o’zgartirish mumkin. Buning uchun bir oz ochiq fikrlilik va sabr 

talab etiladi. Sabr sizga avvaliga kerak bo’ladi – keyinchalik o’zingiz haqingizda yangi 

kashfiyotlar qilishga shu darajada qiziqib ketasizki, sizda bunga ishtiyoq paydo bo’ladi. 

Ishtiyoq bor joyda esa sabrga hojat yo’q. 

 

Egizak dunyolar 

Men sizga avvalgi bo’limda keltirganim – sizning shaxsiyatingizga berilgan yuzaki 

ta’rif edi, xolos. Keling, endi chuqurroq kirib ko’ramiz. 

Har bir shaxsiyat bir-birini to’ldirib turadigan ikki dunyodan iborat. Ularning ikkisi 

ham tashqi ko’rinishdan sizga juda o’xshaydi – bu ma’noda ular egizak. Ammo ularni 

astoydil o’rgansangiz – ular bir-biridan tubdan farq qilishiga amin bo’lasiz. 

Qanaqa mujmal narsalar haqida gapiryapti deb hayron bo’lyapsizmi? Biroz sabr 

qiling – men sizga bu ikki egizak dunyoning yaralish tarixini aytib beraman. Shunda 

hammasi oydek ravshan bo’ladi. 

Juda ko’pchiligimiz bolalikdan eshitib kelgan bir hikoya bor. Bu, albatta, Tangri 

insonni yaratgani haqidagi rivoyat. Men sizga aynan shu hikoyatni eslatmoqchiman – 

faqat e’tibor bering. 

Xudo yer-u osmon, oy-u quyosh, o’simlig-u hayvonlarni yaratgach dunyo 

mukammalligi uchun yana bir mavjudotni yaratmoqni niyat qilibdi (hamma ezgu amallar 

tagida ezgu niyat turishi ana shundan boshlangan). U tuproqdan Odamning jismini 

yaratibdi va unga jon ato etish uchun o’z nafasidan ruh ya’ni qalb kiritibdi. 

Shunda Tangri farishtalarni huzuriga chorlab, “Barchangiz Odam qarshisida ta’zim 

qilingiz!” deb buyuribdi. Barcha farishtalar Yaratganning cheksiz qudrati mevasi – Odam 

qarshisida bosh egibdilar. Birgina Iblis o’z mag’rurligi bois bundan bosh tortibdi. “Men 

olovdan (nurdan) yaralganman, bu esa qora tuproqdan binoga kelgan. Men o’zimdan quyi 

mavjudotga bo’yin egmayman” – debdi Iblis. Shunda Tangri “Ey Iblis, sen neniki bilgan 

bo’lsang men senga bildirgan narsalarnigina bilasan. Uqqan bo’lsang – men senga uqish 

imkonini bergan narsalarnigina uqqansan. Shunday ekan, mening cheksiz marhamatim 

oldida bosh eg!” – deb buyuribdi. Ammo Iblis qaysarlikni qo’ymabdi. Bu 

o’zbilarmonligiga jazo tariqasida Tangri shaytonni Jannatdan yer yuziga surgun qilibdi. 

Odamzodni esa Jannatga hokim qilibdi. U Jannat bog’idagi hech bir mahluqotdan 

qo’rqmas ekan – chunki Xudoning amri bilan barcha jonzotlar bir-birlariga mehribon va 

g’arazsiz ekanlar. Unga Behishtning barcha ne’matlaridan bahramand bo’lish erkinligi 

berilibdi – faqat birgina mevani tanavvul qilish man etilibdi. 

Odamga hamrohlik va dilkashlik qilishi uchun Tangri Havoni yaratibdi. Ikkisi 

Jannatda baxtli yashayotganini ko’ra olmagan Iblis ilon qiyofasida Jannatga kirib, Odam 

va Havoga yaqinlashibdi. “Sizga bu mevaga tegish nega man etilganini bilasizmi?” – 

debdi u, - “Agar siz bu mevadan yeb ko’rsangiz, siz Xudo bilgan narsalarni bilib olasiz, 

unikichalik qudratga ega bo’lasiz. Xudo buni istamaydi, shuning uchun u sizlarga bu 

mevani man etgan. Ishonmaysizmi? Undan bir dona yeb ko’ring”. 

Iblisning makriga ishongan Odam va Havo qiziquvchanlik qilib man qilingan 

mevadan uzib yeb ko’rishibdi. Meva og’zilariga tegishi bilan ularga aql-farosat bitib, o’z 

yalang’ochliklarini anglab uyalib, daraxt barglari bilan uyatli joylarini to’sib qolishibdi. 



 

10 

Odam va Havoga man qilingan meva – aql mevasi ekan... 

Har birimizda ikki dunyo mujassam – qalb va aql. Ko’pincha ikkisi ziddiyatda. 

To’g’rirog’i – aql qalbga qarshi chiqib qoladi. Qalb – o’z-o’zicha mukammal dunyo. U 

ziddiyatga borishni, g’azablanishni, xafa bo’lishni, yomon ko’rishni bilmaydi. U faqat 

sevishni va ezgulikka intilishni biladi. 

Biroq aql nuqsonlardan holi emas. U g’arazgo’y, arazgo’y, manfaatparast va 

kaltabin. Ha-ha – aql oxirini ko’ra bilmay ish qilishga usta. U mudom rejalar tuzadi, 

hisob-kitob qiladi, ishonadi, umid qiladi, istaydi, izlaydi – ammo uning aytganlari har 

doim ham to’g’ri chiqavermaydi. Chunki u – qalbchalik mukammal emas. 

Barchamiz mukammal qalb bilan dunyoga kelamiz. Chaqaloqning aqli – oppoq 

qog’ozdek, unga hali hech narsa yozilmagan. Ammo bu uzoqqa bormaydi – yashash 

muhiti va ota-ona darhol qo’llariga qalam olib, o’z tushunchalaridan kelib chiqqan holda, 

bu oq qog’ozni yozuv bilan to’ldira boshlaydilar. Bu jarayon butun umr davom etadi – 

oila, maktab, jamiyat o’z haqiqatlarini kishi onggiga dastur tarzida kiritib boraveradi. 

Siz-u biz shunchalar ishongan aql ana shunday shakllanadi. 

Dunyoda bajarilishi shart bo’lgan bir qonun borki, uning oldida barchamiz ojizmiz. 

Bu, albatta, muvozanat qonuni. Odamzod ham o’ziga xos qarama-qarshiliklar to’plami – 

bir yoqda ezgulik mayog’i bo’lmish qalb tursa, boshqa tomonda manfaat ta’qibchisi – aql 

turadi. 

Hech o’ylab ko’rganmisiz – nima uchun aqlsiz jonzotlar Oxirzamonda ajrsiz 

Jannatga kiritiladi? Nima uchun telba odamni ko’pincha begunoh banda deyishadi? 

Chunki ularda aql yo’q. Biz odamlar aqlimizga ishonib, shu darajaga yetganmizki, 

o’zimizni Tangrining boshqa mavjudot-u mahluqotlaridan yuqori hisoblaymiz. To’g’rida, 

axir, odamni hayvon bilan tenglashtirish – gunohi azim. Shundaymikan?.. 

Aqlsiz hayvon faqat qorni ochsa yoki o’zi va nasli hayotiga xavf tug’ilsagina 

boshqa jonzotni o’ldiradi. Ongli inson esa – shunchaki, maroq uchun ham o’ldiraveradi 

(ovga chiqmaganmisiz?). Aqlsiz hayvon faqat mavsumi kelib, nasl qoldirish zarurati 

bo’lgandagina jufti bilan qovushadi. Ongli odam bo’lsa istagan paytda istagancha 

shahvoniy lazzatga beriladi. 

Hayvonlarning, va umuman – har qanday tirik jonzotning ham ruhi – qalbi bor. Ular 

ham Tangrining buyuk qudrati mevasi. Dunyoda bir mavjudot qolganlaridan yuqori qilib 

yaratilmagan. Muqaddas bitiklarda bu borliqdagi ne’matlar inson hayotini farovon etish 

uchun yaratilgani aytiladi. Bunday ta’kidni o’zini “koinot markazi” deb bilgan odamzod 

juda xato tushungan. Bunda Yaratganning marhamatini ko’ra bilish va unga shukr 

keltirishga ishora etilgan aslida. Buni qarangki, o’sha biz o’zimizdan quyi deb bilgan 

mavjudotlar bizsiz yashay oladi (yovvoyi tabiatni nazarda tutsak) – biz esa ularsiz yashay 

olmaymiz. Ular bizga emas – biz ularga qay darajadadir tobemiz. 

Ko’pchiligimiz aql va qalb tushunchalarini farqlashga qiynalamiz. Misol uchun 

“aqldan ozgan” iborasini qanday tushunasiz? Sizningcha, aqldan ozgan odam pichoq olib, 

o’ng-u so’lda hammani so’yib yurishi mumkinmi? 

Aslida bunday odamning aqli ishdan chiqmagan – balki uning qalbi tamoman 

ko’mib tashlangan. Odamda uni xatti-harakatga undovchi ikki kuch bor – biri qalb, 

boshqasi aql. Ko’p hollarda kishi ko’ngli istagan narsasini aqli xohlamaydi (ko’ngil 

muzqaymoq yegisi keladi – ammo aql tomoq og’rib qolishi xavfini sabab qilib buni rad 

etadi). Yoki ko’ngil istamagan narsani aql xohlaydi (ko’ngil shu odam bilan baxtli 

bo’lolmasligini, uni sevolmasligini his etib, u bilan turmush qurishni istamaydi – ammo 

aql bu odamning badavlatligini ko’rib bunga rozi bo’ladi). Bunday mayda va ba’zida, 

katta ikkilanishlar hammamizda bo’ladi. 

Afsuski, qalb va aql bahsida ko’pincha aql ustun keladi. Ba’zi odamlar ko’ngillariga 

qarshi kurashda shu darajaga borib yetadiki, ularning qalbi qattiq arazlab “o’z g’ilofiga 

o’ralib” oladi. Bunda aql “yakka hukmron”ga aylanadi va bosar-tusarini bilmay qoladi. 

Ruhan hastalar ana shunday yetishib chiqadi. 

Bunda taxminan shunday holat ro’y beradi. Aql va qalb degan ikki bolakay bor. 

Ular dunyo degan katta uyda yashashadi va har kuni hayot degan o’yin o’ynashadi. 

Ammo har kuni bu o’yinning qoidalarini aql belgilaydi. Bo’lmasamchi – axir, u hamma 

narsani biladi. Ko’ngil esa o’z istaklarini aql buyruqlariga qarshi aytolmaydi – axir, u juda 

ko’ngilchan. Bordi-yu aytsa ham, aql uni darhol koyib beradi. Oxir oqibat aqlning fe’lidan 

zerikkan qalb o’ynagisi kelmay qoladi va bir burchakka qisilib, jim o’tiraveradi. 

Bekorga psixiatrlar o’z bemorlarini ko’ngliga yo’l topishga harakat qilmaydilar. 

Ular o’yin davomida qattiq arazlab yoki qo’rqib ketganidan katta uyning bir burchagiga 

berkinib olgan bolakayni topishlari kerak. Agar ular shu bolakayni topib, uni yupatib, 

unga shirinlik berib, uni avrab gapirtirib, yana o’yinga qaytara olishsa – bemor tuzaladi. 

Yuqorida aytilgan fikrlardan kimdir aql insonni faqat yomon qilmishlarga undar 

ekan deb xulosa qilishi mumkin. Men aql buyurgan har qanday ish xato 

demoqchimasman. Faqat shuni esdan chiqarmaslik kerakki, aql nimani istamasin, buning 

ortida ilojsiz qandaydir manfaat yotadi. Bu qanday manfaat ekanini idrokning o’zi ham 

anglamasligi mumkin. 

Dunyo shunday ajoyib tuzilganki, unda manfaatga erishishning eng samarali yo’li 

– manfaatsiz ish qilish. Qalbingiz doim hech bir manfaat ortidan quvmagan narsani 

buyuradi. Yo’q, to’g’rirog’i, uning yagona manfaati – bu uning istagi. 

Bunga yana yangi tug’ilgan chaqaloqni misol qilish mumkin. Uning hali ongi 

shakllanmagan. U istagan narsasini qiladi – ya’ni ko’ngli istagan narsani. Och qolsa – 

yig’laydi, to’ysa – uxlaydi. U o’z qalbi istagidan boshqa narsalarning ortidan quvmaydi. 

Shuning uchun unga hamma narsa beriladi – mehr, e’tibor, yashash uchun sharoit. 

Bolaligim – podsholigim degani bejiz emas, axir. Bolalikdagi bizning tengsiz 

hokimiyatimiz siri ï hech bir manfaatsiz, faqat koôngil amriga boôysunib qadam 

tashlashimizdadir. 

Ammo kattalar o’zlariga e’tiborni talab qilib o’rganishgan – bunga ularni aqllari 

undaydi. To’g’ri-da, ularning bu dunyoda o’z o’rnilari bor, shunga yarasha atrofdagilar 

ularga hurmat ko’rsatishsin. Lekin aynan shu e’tibor talablik ortidan biz ko’pincha 

e’tibordan chetda qolamiz. 

O’ylab ko’rsa, odamdagi har qanday salbiy jihat – bu aqlning mevasi. Nafrat, 

jirkanish, g’urur, kibr, hasad, rashk, gina kabi tuyg’ular; xudbinlik, xasislik, tortinchoqlik, 

shoshqaloqlik, o’zbilarmonlik kabi fe’l-atvor jihatlari aql faoliyati natijasi. Hayvonlarga 

bu narsalar begona – sher kiyikni yemoqchi bo’lib quvganda unga nisbatan na g’azab va 

na nafrat his etadi. Ammo biz bu holatni ko’rsak, sherga nisbatan g’azab, kiyikka nisbatan 



 

12 

achinish tuyg’usini his etamiz. Nima ham qilardik – ongimiz shunaqa tuzilgan. U har 

doim hamma narsaga o’z bahosini berishga ko’nikib qolgan. 

Hech qachon hayotda xato qilishdan qo’rqmang – xato qilmaslik uchun hech narsa 

qilmaslik kerak. Hech bir odam xato ishlardan sug’urta qilinmagan – beayb Parvardigor. 

Biroq xatoning oldini olishning birgina muhim tamoyili bor: har qanday qaror qabul 

qilinishida qalbingiz ishtirok etsin. Agar biror ishga ahd qilsangiz-u, ko’nglingiz bu 

qaroringizdan notinch bo’lsa – bu ishdan voz kechganingiz ma’qul. 

Hammasi shunchalar oson – ham qiyin. Qiyinligi shundaki, odamlar o’z qalbiga 

quloq solish qobiliyatini yo’qotib bormoqdalar va yuqoridagi tavsiyalar amaliy foyda 

bermasligi mumkin. 

Bilasizmi, aql va qalb – ko’pincha har xil narsani istaganlari bilan – bir maqsadni, 

ya’ni sizning farovonligingizni ko’zlaydilar. Faqat aql bunda ustunlikka intilaveradi. 

Aslida esa qaror qabul qilishga qalb ixtisoslashgan – aql esa bu qarorni amalga oshirish 

yo’llarini izlash bilan shug’ullangani ma’qul. Agar vazifalar shunday taqsimlanishiga 

erisha olinsa, hayotda inson afsuslanadigan narsalar deyarli qolmaydi. 

Aql bilan qalbni doôstlashtiring ï ular ittifoqqa kirishsa, siz bu dunyoda qila 

olmaydigan ish boôlmaydi. 

Ko’pchiligimiz birovning aqllilik darajasini uning bilimdonligi bilan o’lchaymiz. 

Ammo aql – bu bilim, bilim esa – bu aql emas. Aqlli odam bilimsiz bo’lishi, bilimli odam 

aqlsiz bo’lishi mumkin (bunga hayron bo’lmang). Qadimgilar bizdan oz narsa bilishgan, 

lekin shu oz bilimdan ham unumli foydalanib yashashgan. Biz, axborot asri odamlari, 

ulardan ancha ko’proq narsani bilamiz – ammo shundayam aqliy faoliyatda 

ajdodlarimizchalik bo’lolganimiz yo’q.  

Bilimga aqlsiz ham ega bo’lish mumkin. Sherdan qochayotgan kiyik yirtqich unga 

yetib olsa, uning hayoti barham topishini biladi – garchi buni anglamasa ham. Bu bilimni 

unga qalbi yetkazadi. Bu bilimni unga tabiat ato etgan. 

Aslida qalb dunyo bilimlari maydoniga to’g’ridan-to’g’ri ulana oladi. Ko’ngilning 

bu qobiliyatidan boshqa jonzotlar ustalik bilan foydalanadilar. Inson esa aqliga tayanib 

atrof dunyoni o’rganishga shu darajada ko’nikib ketganki, buni qalbi orqali amalga 

oshirish qobiliyatini sustlashtirib qo’ygan. 

Intuitsiya (qalb bilimi) shu darajada to’g’ri ishlaydiki, ko’pchiligimiz bunga 

shaxsan amin bo’lganmiz va buni rad eta olmaymiz. Biror ishga ko’nglingiz bo’lmasa, 

biror joyga oyog’ingiz tortmasa yoki ichingizda nimadir sizga biror ishni buyurib qolsa – 

siz bilan qalbingiz so’zlashyapti demak. Ona farzandi uzoq safardan qaytayotganini sezib 

turadi. Ba’zi odamlar esa o’z hayotlari poyoniga yetayotganini avvaldan bilib, bunga 

tayyorgarlik ko’ra boshlaydilar. 

Qalb bilishi mumkin bo’lgan narsalar na vaqtda va na fazoda cheklangan bo’ladi. 

Aqlga esa ma’lumot olish uchun vosita kerak (ko’z, quloq va boshqa sezgi organlari kabi). 

Ko’ngil bilmagan narsani aql bilishi mumkin emas – ammo aql bilmaganini qalb biladi. 

Intuitiv bilimlar shuning uchun har doim to’g’ri bo’ladi. 

Bu dunyoda boshqalardan ko’proq yoki ozroq biladigan odam yo’q – har birimizda 

cheksiz bilim manbai – qalbimiz bor. Dunyo degan muallimdan saboq olib, qalb degan 

darslikdan ko’proq mutolaa qilib tursak – baxt uchun ana shu yetarli. 

Gaplarim xuddi telbalikni targ’ib qilayotgandek tuyulishi mumkin. Ammo mening 

maqsadim sizda aqldan voz kechish istagini uyg’otish emas. To’g’ri, telba odam baxtli 

yashaydi, chunki u g’am-tashvishni bilmaydi, anglamaydi. Ammo, unutmangki, u baxtli 

hayot kechirayotganini ham anglay olmaydi. 

Hayvon va o’simliklarning buyukligi shundaki, ular o’z buyukliklarini bilmaydilar 

va undan mag’rurlanmaydilar. Bizning baxtimiz shundaki, biz hayotimizning baxtli 

onlarini idrokan his eta olamiz, bunga shukrona keltira bilamiz. Balki, bizning yagona 

buyukligimiz ham ana shundadir… 

Bo’ldi. Endi kitobni yoping-da, kamida bir soat dam oling. Bu vaqtda bugunga 

rejalashtirgan boshqa ishlaringizni qilib olishingiz mumkin. Faqat u qog’ozga tikilib 

qilinadigan ish bo’lmasin. Ko’zingizga dam bering – sayrga chiqsangiz ham mayli. Bu 

muddat sizdagi ishtiyoq darajasi biroz ko’tarilib olishi uchun zarur. 

Bir soatdan so’ng ko’rishamiz. 

 

Qamaldagi shaxsiyat 

Keling, sizga bir ertak aytib beray. 

Qadim-qadim zamonlarda bir shahar bo’lgan ekan. Uning bir zolim podshohi 

bo’lib, u faqat o’z bilganicha ish tutar, na vazirlarining maslahatlariga va na shahar 

aholisining arzlariga quloq solar ekan. 

Uzoq o’lkalardan keluvchi savdogarlar shaharliklarga boshqa mamlakatlarda 

odamlar qanday erkin yashashlari, madaniy rivojlanishda katta yutuqlarga erishgani, o’z 

tabiatlarini ma’naviy yuksak qilib tarbiyalashgani haqida aytib berar ekan. Shaharliklar 

bu gaplarni havas va nadomat bilan eshitar, borgan sari o’z shohlaridan norozi bo’lib 

qolishar ekan. 

Aholi orasida bunday norozilikni bartaraf etish va bo’lg’usi g’alayonlarning oldini 

olish uchun makkor shoh o’z shahri darvozalarini batamom berkitib, shaharni tashqi 

dunyodan uzib qo’yishga qaror qilibdi. 

Bu qarori shaharliklarning kuchli noroziligiga sabab bo’lishini bilgan shoh 

vaziyatdan chiqib ketishning juda ayyor yo’lini topibdi. U o’z askarlarining bir qismini 

tunda yashirincha shahar tashqarisiga olib chiqib, ularni o’zga mamlakat askarlaridek 

kiyintiribdi. Ularga tong otishi bilan shaharga hujum qilib, uni qamalga olishni buyuribdi. 

Ertasiga soxta lashkar shaharga hujum qilibdi. Shoh himoyalanish vaji bilan shahar 

darvozalarini mustahkam berkitishni buyurib, har bir darvozaga qattiqqo’l soqchi 

qo’yibdi. Kimki shahardan chiqishga harakat qilsa, u dushmanga sotilgan xoin sifatida 

qatl etilishi e’lon qilinibdi. 

Shu tariqa shahar aholisi qamal ostida ekaniga ishontirilibdi. Yillar o’tibdi hamki, 

podshoh hiylasi bo’lgan “dushman” qamalni yechmabdi. 

O’sib borayotgan shahar aholisiga turar joy va oziq-ovqat yetishmay qolibdi. 

Ustiga-ustak, shaharda turli kasalliklar tarqay boshlabdi. Natijada aholi o’sishdan 

to’xtabdi. Oziq-ovqat va yashash muhiti uchun raqobat kuchaygani sari, odamlar 

vahshiylashib, tubanlashib boribdilar. 

Atrof dunyo rivojlanishda davom etaveribdi. Ammo qamaldagi shahar 

buzg’unlikka duchor bo’libdi. O’ttiz yildan so’ng shahar aholisi ikki barobarga qisqarib 

ketibdi. Yarim asrdan keyin esa shaharda zolim shoh va uning yaqin soqchilaridan boshqa 

hech kim qolmabdi… 

 

Ertakning oxiri ayanchli – uning yakunini o’ylab topishni sizga qoldiraman. Ammo 

unda juda muhim saboq yashirin. 

Kitobxon, men ochmoqchi bo’lgan navbatdagi sir sizga mutlaqo yoqmasligi 

mumkin. Lekin ochiq qalb va ochiq fikrlilikni saqlay bilsangiz – men haq ekanimga amin 

bo’lasiz. 

Har birimizning dunyoyimizda ana shunday shahar mavjud. Bu – sizning 

shaxsiyatingiz shahridir. Uni sizning aqlingiz qamal qilgan. Nega deb o’ylarsiz? 

Xuddi ertakdagi zolim shoh kabi sizning shaxsiyatingiz ustidan to’liq hokimiyatga 

erishish uchun. U sizning har bir qaroringiz va xatti-harakatingizni boshqarishga, 

hayotingizni o’z xohishiga ko’ra qurishga intiladi. 

Bilim – baxt kaliti. Ammo, afsuski, ko’pincha bilim – sizning shaxsiy o’sishingizni 

to’xtatib qo’yadigan, ma’naviy yuksalishingizga qarshilik qiladigan “soxta dushman”. U, 

albatta, sizning aqlingizga bo’ysunadi. Faqat u shu aql buyrug’iga ko’ra dushman 

kiyimini kiyib olgan va sizning qalbingizni qamalda saqlaydi. 

Ishonmaysizmi? Aynan sizning xatti-harakatlaringiz bunga isbot. Siz biror narsada 

xato qilsangiz, uni osongina tan olasizmi? Yo’q. Birov sizga to’g’ri maslahat bersa-yu, u 

sizning aqlingiz intilgan narsalarga mos kelmasa – bu maslahatga quloq solasizmi? Yo’q. 

Siz ko’pi bilan o’zingizni u odamning maslahatini olgandek qilib ko’rsatasiz – ammo 

baribir o’z bilganingizdan qolmaysiz. 

Bizning aqlimiz shu darajada ayyor va uddaburonki, u tamoman atrof-dunyoni 

qanday ko’rishimizgacha ta’sir qiladi. Agar aqlingiz chiroyli kiyingan odam badavlat 

bo’ladi deb qonun chiqargan bo’lsa, siz kiyinishi chiroyli bo’lgan odamni o’zingiz 

bilmagan holda oliynasablar toifasiga qo’shaverasiz. Agar sizni, aytaylik, qora ko’zoynak 

taqqan odam aldab, chuv tushirib ketgan bo’lsa, sizning aqlingiz qora ko’zoynak taqqan 

boshqa har qanday odamga shubha bilan qarayveradi. 

Bundan tashqari, har birimizda oila, maktab va jamiyat ta’sirida “yaxshi” va 

“yomon” narsalar haqida tushuncha shakllanib qolgan. Aqlimiz bu tushunchalarni qonun 

darajasiga ko’tarib, ular vositasida dunyoni boricha ko’rishimizga halal beradi. 

Aytaylik, bizga yoshligimizdan ichkilikbozlik juda yomon ekanligi uqtirib kelinadi. 

Natijada aqlimiz spirtli ichimlikni yomonlik belgisi deb qoida qilib qo’yadi. Siz aroq 

do’koni oldida turgan odamni ko’rib qolsangiz, u haqida yaxshi xayolga borishingiz 

qiyin. Agar u cho’ntagidan pul olib sanab qo’ysa – u g’irt aroqxo’r ekaniga ishonasiz 

qo’yasiz. Vaholanki, u aroq do’koni oldida boshqa maqsadda turgan, pulni esa kasal 

yotgan farzandiga dori olish uchun do’kon egasidan shoshilinchda olgan qarzini to’lash 

uchun sanayotgan bo’lishi mumkin. 

Yuqoridagi kabi misollarni minglab keltirish mumkin. Xulosa esa aniq – dunyoni 

aqlimiz o’rnatgan qoidalar asosida baholash, atrofingizda aslida kechayotgan jarayonlarni 

ko’ra bilmaslik degani. 

Ammo eng katta muammo bundamas hali. 

Eng achinarlisi, aqlining gapiga ergashishda o’ta chuqurlashib ketgan odam 

shaxsiy, ya’ni ma’naviy o’sishdan to’xtab qoladi. Buning eng yaqqol misoli – hamma 

narsani bilishga da’vo qilgan odamdir. U o’z bilim va tushunchalariga shu qadar tobe 

bo’lib qolganki, o’zgalar fikri va qadriyatlari uning uchun xato bo’lib ko’rinaveradi. 

Albatta, siz bunday odam emassiz. Bu kitob unday odam qo’liga tushsa edi, u ensasi 

qotib yoki masxaromuz kulib, kitobni yelkasidan oshirib tashlagan bo’lardi. To’g’rida – 

u shundoq ham qanday yashash kerakligini biladi, bunda unga darslik kerak emas. 

Biroq har birimizda ana shunday o’zbilarmonlik illati ozmi-ko’pmi bor. Buni tan 

olamizmi-yo’qmi, har birimiz o’zgalar fikrini har doim ikkinchi darajaga qo’yamiz. 

Aqlingiz hozir “Nima unda boshqalarning fikriga qarab yashashim kerakmi?” deb 

g’azablanayotganini sezib turibman. Unga qarshi men hech narsa demayman – chunki 

aqlingiz har qanday gapimni inkor qilishda davom etaveradi. 

Umuman, men sizning aqlingiz emas – qalbingiz bilan sirlashsam degandim. 

Ammo, avval aytganimdek, aqlingiz qalbingizni yetti enli devor bilan o’rab, qamal qilib 

olgan. Ko’nglingiz darvozalariga kalladek qulf osib, uning kalitini qaysar posbonga 

topshirgan. Shu bois ko’nglingizga yo’l topish uchun men sizning aqlingiz bilan sulhga 

bormasdan ilojim yo’q. Kalitdor posbonga aniq mantiqiy isbotlardan pora berib, uni avrab 

darvozani ochib berishga ko’ndirishga urinib ko’raman. Agar aqlingiz toqatsizlik qilib, 

meni quvib yubormasa – qalbim aytgan sirlar qalbingizga yetib borishiga ishonaman. 

Inson aqli u hayotida shu kungacha olgan bilimlardan foydalanib ish ko’radi. 

Bolalikda bizning aqlimiz bilimga chanqoq, yangilikka intiluvchan bo’ladi. Shuning 

uchun kattalarni turli-tuman savollar bilan qiynab qo’yamiz. Ba’zida kattalar yosh 

bolaning savoliga javob bera olmay qoladi – bunda savolning javobi ular bilim doirasiga 

kirmaydi. 

Ulg’ayib borar ekanmiz, biz bilgan narsalar ko’payib boradi. Avval aytganimdek, 

aqlimiz bilgan narsalarini qonun qilib o’rnatib qo’yadi. Borib-borib, bunday qonunlar shu 

darajada ko’payib ketadiki, ular yangi bilimga intilish istagini yengib ketadi. Kishi o’z 

hayotiy tajribasiga shubha qilmaydi va hayotni hozirgacha bilgan narsalari doirasida tahlil 

qilib yashayveradi. 

Ammo o’ylab ko’ring. Axir, dunyo – bu cheksiz haqiqatlar makoni. 

Sathi futbol maydoniga teng oq qog’ozni tasavvur qiling. Mana siz uning ustida 

yuribsiz. Qo’lingizda qalam. Qani, shu qalam bilan qog’ozga tangadek aylana chizing. 

Bo’ldimi? Yaxshi. Endi uning yoniga koptokdek aylana chizing. Buni ham 

uddaladingizmi? Ofarin. Endi katta doshqozon og’zidek aylana chizing. Bu ham juda 

oson – shunday emasmi? Endi uchala aylanaga qarang – diqqat bilan qarang. 

Sizning bilimlaringiz xuddi aylanadek cheksiz katta dunyoning bir bo’lagini ajratib 

beradi. Bilimingiz qancha ko’p bo’lsa – qog’ozdagi aylanangiz shuncha katta demak. 

Lekin siz o’z aylanangizni chizib, uning hoshiyalarini qalinlashtirib mustahkamlab 

qo’ysangiz – aylanangiz o’sishdan to’xtaydi. 

Anglab turganingizdek, aylana qancha katta bo’lsa, shuncha yaxshi. Biroq men 

sizga bilim aylanangizni iloji boricha kattaroq chizishni emas – uni o’sishdan 

to’xtatmaslikni taklif qilmoqchiman. Axir, tinimsiz o’sib borgan aylana bir kun kelib 

futbol maydonidan ham kattaroq bo’lib ketishi mumkin… 

Biz bilishimiz mumkin bo’lgan haqiqatlar cheksiz ko’p. Uning bir qisminigina 

ajratib oladigan va shu bilan cheklanadigan odamlar – o’z manfaatlariga zid ish qiladilar. 

Ular odatda “Men bilgan narsalarim – haqiqat. Undan boshqa narsalar – safsata va men 

bu safsataga qiziqmayman” kabi tamoyilda yashaydilar. 

Chinor navdasini gultuvakka ekib qo’ysangiz, uning ildizlari tuvak sopoliga 

qadalishi bilan, u o’sishdan to’xtaydi va tez orada qurib qoladi. Vaholanki, uning o’sish 

muhiti tuvak bilan cheklanmaganda – u ulkan va barhayot daraxt bo’lib yetishar edi. 

Siz – ulug’likka atalgan bekam qalb egasisiz. Shunday ekan, shaxsiyatingiz 

daraxtini o’sishdan tiyib turgan aql cheklovlaridan xalos bo’ling. Bunga erishish oson 

emas. Ammo natija – barcha urinishlaringizni oqlaydi. 

Aql qamalida qolgan shaxsiyat shahrini tashqaridan kelgan kuchlar ozod eta 

olmaydi. Ya’ni men sizning shaxsiyatingizni cheklanishlardan xalos qila olmayman. Men 

sizga buni qanday qilish mumkinligini aytolaman, xolos. Bunday qahramonlikka zolim 

shohning gapiga ishonib yashayotgan shaharliklargina qodir. So’nggi qaror 

qalbingizdan… 

 

Olamshumul zarra 

“Hayot – spektakl, odamlar esa – uning 

aktyorlaridir” 

(Uilliam Shekspir) 

 

Endi kitob avvalida sizga bergan savolimni takrorlayman: siz kimsiz? 

Biz bu dunyoda atigi bir zarracha ekanimizni tasdiqlovchilar haqiqat – faqat bu 

zarrachaning qudrati haqidagi haqiqatni ular e’tiborsiz qoldirishgan. 

Har bir odam, hayvon yoki o’simlik – bu dunyoda bor-yo’g’i bir zarra. Ammo ana 

shu milliardlab zarralar xohishiga qarab dunyo o’zgarib boradi. Ana shu zarralarga 

dunyoni o’zgartirish qudrati berilgan. Eng mayda viruslardan tortib, ummondagi ulkan 

kitlargacha dunyo shakllanishiga o’z hissasini qo’shadi. 

Har bir jonzotning o’z ahdi bor. Har bir organizmning o’z maqsadi bor. Yegulik 

topish, himoyalanish, nasl qoldirish va boshqa ko’plab maqsadlarni ko’zlab tabiat 

farzandlari atrof-dunyoni o’zgartiradilar. 

Biz o’simliklarni har qanday hissiyot va ichki kechinmalardan mahrum mavjudot 

deb hisoblashga ko’nikkanmiz. To’g’ri-da – ular meva yoki don tugib bizni boqish, 

poyalari chorvamizga yem bo’lishi, tanalari bizga issiqlik yoqilg’isi bo’lib xizmat qilish 

uchun yaratilgan. Gulzordagi gullar, o’rmondagi daraxtlar, daladagi ekinlar, bog’dagi 

mevalar – ular nimani ham his qilishi mumkin. Ularda qandaydir tuyg’ular bo’lishi 

mumkinligi haqidagi gap juda kulgili eshitiladi. 

Uni qarangki, o’simliklar ham qo’rquv, hayajon, sevinish kabi tuyg’ularni his etar 

ekan. Ular hatto sevishga qodir desam nima deysiz? Ishonish qiyin-a? Ammo buning 

ilmiy isbotlari bor. 

Amerikalik olimlar oddiy tajribada o’simliklar haqida ko’p narsalarni kashf etishdi. 

Ular makkajo’xori tanasiga juda kuchsiz elektromagnit to’lqinlarni o’lchaydigan asbobni 

ulab qo’yishgan. Bir hafta davomida o’simlik o’sayotgan xonaga navbat bilan ikki 

yordamchi kiritilgan. Biri o’simlik bilan juda muloyim munosabatda bo’lgan, mayin mato 

bilan uning barglarini tozalab turgan, unga suv quygan va shirin gaplar bilan erkalatgan. 

Ikkinchisi har safar xonaga qaychi ko’tarib kirgan, o’simlik barglarini qirqigan, unga 

qo’pol munosabatda bo’lgan, yoqimsiz gaplar gapirgan. 

Tajriba so’nggida olingan natijalar hammani hayratga solgan. 

Jo’xori o’sayotgan xonaga mehribon yordamchi kirganda, o’simlik tanasi xotirjam 

nurlanish taratgan. Qarovchi uni erkalatganda esa, o’simlik taratayotgan elektromagnit 

to’lqinlar bir maromga kelgan va yana-da tekislashgan.  

Ammo xonaga qaychi ko’targan tajribachi kirganda, o’simlik uni darhol tanigan, 

uning tanasi notinch elektromagnit to’lqin chiqara boshlagan. Qarovchi uning yoniga 

qaychi bilan yaqinlashganda esa, jo’xori qichqiriqqa o’xshash kuchli tebranish bilan 

munosabat bildirgan. 

Juda ajoyib-a? O’simliklarning ham eslab qolish, munosabat bildirish, hadiksirash 

va qo’rqish qobiliyatlari bor ekan. Bunga boshqa ko’plab ilmiy dalillar keltirish mumkin. 

Asl bog’bon yosh navniholni o’z farzandidek parvarish qiladi. Hech bog’idagi 

mevali daraxtlar bilan gaplashib yurgan bog’bonni ko’rganmisiz? Men ko’rganman. 

Uning bog’idagi daraxtlar har yili bexato hosil beradi va mevalari shirasi bilan tilni 

yoradi. 

Musulmonchilikda hayvon so’yishda duo aytilishi bekorga emas. Usta qassoblar 

hech qachon qurbonlikka atalgan hayvonga pichoqni ko’rsatmaydilar. Ular hayvonni 

tinchlantirib, erkalab yupatib – keyin pichoq tortadilar. Islomda qiynab o’ldirilgan hayvon 

go’shtini harom deyilishi bejiz emas. Bunda ajoyib xislat bor. Gap shundaki, agar hayvon 

o’limidan oldin qo’rqsa, uning qoniga katta miqdorda adrenalin qo’shiladi. Qassoblar 

hayvon bo’g’ziga pichoq tortib, uning tomirlaridan hamma qonni chiqarib tashlaydilar. 

Ammo mayda qon tomchilari et hujayralari orasida qolib ketadi. Agar bu qon tomchilari 

adrenalinga to’yingan bo’lsa, u go’shting sifatini buzadi va uni iste’molga yaroqsiz qilib 

qo’yadi. 

Odamzod onggi o’sgani sayin ona tabiatdan uzoqlashib, unga begonalashib 

bormoqda. Axir, bugun qay birimiz atrofimizdagi boshqa jonzotlarning maqsadlari va 

tuyg’ulari bilan qiziqamiz? Yaratgan har bir mavjudotni ruh bilan yaratgan – har bir 

jonzot his qilish va o’z maqsadlariga intilish qobiliyati bilan bunyod bo’lgan. 

Keyingi safar sevimli insoningiz uchun sovg’a tarzida yashnab turgan gulni 

uzmoqchi bo’lib, unga yaqinlashganingizda – bechora o’simlik qanday dahshatli 

vahimaga tushishini o’ylab ko’ring. Tirik daraxt qarshisida bolta ko’targan kishi paydo 

bo’lsa – daraxt his etgan qo’rquvni tasavvur qiling. 

Men sizda shafqat hissini uyg’otmoqchi emasman. Albatta – hayotimiz ko’p 

jihatdan boshqa jonzotlarning nobud etib, ular bergan ne’matlarni iste’mol qilishimizga 

bog’liq. Ammo o’z mag’rurligiga ergashgan odamzod, nimagadir, uni o’rab turgan dunyo 

va undagi barcha mavjudotlar faqatgina uning uchun yaratib qo’yilgan deb o’ylaydi. 

Ko’pchiligimiz o’simlik va hayvonlarning birgina vazifasi odamning hayotini ta’minlash 

degan xato tushuncha bilan yashaymiz. 

Yaratgan hech bir joyda adolatsiz ish tutmaydi. Odamni ong bilan mukofotlagan 

bo’lsa, boshqa mavjudotlarni o’zga qobiliyatlar bilan siylagan. Bizda burgutchalik 

ko’rish, ko’rshapalakchalik eshitish, bo’richalik hid bilish qobiliyati yo’q. Biz ba’zi 

jonzotlar kabi infraqizil yoki ultrabinafsha nurlarini ko’ra olmaymiz, ultratovushlarni 

eshitmaymiz. 

Ammo bizga olamshumul qurol berilgan – ong. Uning yordamida biz ko’p narsa 

qilishimiz mumkin. Uning yordamida biz yaratish qudratiga egamiz. Faqat bu qurol bizga 

emas, biz bu qurolga tobe bo’lib qolamiz gohi. Milliardlab odamlar o’z onglariga qul 

bo’lib yashaydilar. 

Siz – olamshumul zarrachasiz. Sizga dunyoni o’zgartirish qudrati berilgan. 

Siz – bu sizning qalbingiz, ruhingiz. 

Sizning aqlingiz – sizga vaqtinchalik berilgan rol, xolos. Siz – dunyo degan teatr 

sahnasiga rol o’ynashga chiqqan aktyorsiz. 

Siz hozir o’ynayotgan rol – bu sizning asl shaxsiyatingiz emas. Asl shaxsiyatingiz 

– bu dunyoda vaqtincha qo’nim topgan qalbingizdir.  

Bu dunyoda hamma mehmon, axir. 

SESHANBA 

Muhimlik 
Hayotiy quvvat 

O’zimizni tadqiq qilishni davom ettirishdan avval, keling, hayotiy quvvat 

tushunchasi bilan tanishib olaylik. Bu tur energiya haqida odamlar yaqin-yaqingacha 

ilmiy tushunchaga ega bo’lishmagan. Umuman – bu soha hali yaxshi o’rganilmagan. 

Ammo biz uchun hozirgacha to’plangan bilimlar yetarli. 

Har bir organizmda ikki xil quvvat mavjud – jismoniy (fizik) va hayotiy. Jismoniy 

energiya, anglab turganingizdek, muskullar quvvati, tana harorati va biologik faollik 

uchun zarur boshqa quvvat turlari. 

Hayotiy energiya – bu sizning ruhiy holatingizni belgilab beruvchi kuchdir. Agar 

sizda g’ayrat-shijoat to’lib turgan bo’lsa, hayotiy quvvatingiz juda yuqori demak. Agar 

siz hech bir ishtiyoqsiz, hamma narsaga befarq yashayotgan bo’lsangiz – unda hayotiy 

quvvatingiz o’ta tushib ketgan. 

Hayotiy quvvat jo’sh urib turgan tana o’zini juda tetik va yengil his etadi. Kuchli 

sevinch hissi hayotiy quvvat oqimini kuchaytirib beradi. Misol uchun, siz uzoq payt 

ko’rmagan qadrdoningiz shaharga kelayotganini eshitib qoldingiz. Uni kutib olgani 

borayotganda quvonchdan bosgan qadamingiz vaznini ham his etmaysiz. 

Yoki katta xushxabar bemor odamni davolab qo’yishi mumkin. Va aksincha, kuchli 

ruhiy zo’riqish hayotiy quvvatingizni shu darajada tushirib yuboradiki, bu sog’lig’ingizga 

ham katta ta’sir ko’rsatadi. Noxush xabardan odamning hushini yo’qotishi bunga isbot. 

Barchamiz tug’ilganimizda ma’lum miqdorda hayotiy energiya bilan dunyoga 

kelamiz. Hayot davomida uni turli narsalarga sarf qilamiz va shu zahira tugashi bilan 

hayotdan ko’z yumamiz. 

Tashvishlar, diqqatpazlik, kuchli ruhiy zo’riqish, turli salbiy tuyg’ular – bularning 

bari hayotiy quvvat kushandalaridir. Nisbatan uzoq umr ko’rganlardan so’rab bilsangiz, 

ularning hayoti bir maromda, keskin burilishlar va katta muammolarsiz o’tgan bo’ladi. 

Hayotiy energiya zahirasini to’ldirish juda qiyin. Buning hozirda bizga ma’lum 

yagona usuli – bu zavqlanish. Tabiat go’zalligi, diltortar musiqa yoki sevimli mashg’ulot 

kishiga zavq berish bilan uning hayotiy quvvat darajasini ko’taradi. Tabiatga va san’atga 

shunchalik qattiq bog’langanligimiz sababi ana shunda. 

Kimdir Tangri yaratgan tabiat yoki inson yaratgan san’at na’munalaridan bahra 

olsa, yana kimdir o’zi yaratuvchilik qilib maroqlanadi. Boshqa odamlarga yordam berib 

zavqlanuvchi insonlar ham bor. Va aksincha – boshqalarning tinchini buzib 

zavqlanadiganlar ham bor. Bular quvvatxo’r odamlardir – ular sizning nozik yeringizdan 

tutib, hayotiy quvvatingizni o’g’irlashtiradi. To’g’rirog’i, o’zingiz ularning nayrangiga 

uchasiz va hayotiy quvvatingizni ularga berib qo’yasiz. 

Hayotiy quvvatingizni ehtiyot qiling. Qitmir odamga duch kelsangiz – unga 

nisbatan mutlaqo befarq bo’ling. U sizni u yoqdan bu yoqdan ilmoqchi bo’lib tirishadi – 

ammo agar siz oxirigacha befarq qola bilsangiz, u sizni o’z holingizga qo’yadi. Qaytanga, 

u sizning g’ashingizga tegish uchun quvvat sarflaydi-yu, hech vaqoga erisha olmaydi. 

Hayotni, tabiatni, san’atni sevish qobiliyati hayotiy quvvatingizni yuqori tutib 

turish uchun juda foydali. Shunday ekan, dunyoning har qirrasidan bahra olib, 

ko’nglingizni keng qilib yashang. Keng ko’ngilga o’ziga yarasha katta baxt beriladi. 

Qalbi tor odam esa, yo’lidan qancha katta baxt chiqmasin – tor ko’ngliga siqqanini 

ololadi, xolos. 

 

Men Janobi Oliylari 

 “Shaxsiy muhimlik tuyg’usi insonning eng zolim va 

makkor dushmanidir” 

(Don Xuan, Karlos Kastanedaning ustozi) 

 

Odamning tabiati erkinlikka intiluvchan qilib yaratilgan. Ammo eng qiziq holat 

shundaki, bizni tobe etishi mumkin bo’lgan kuchlar ro’yxatida biz mutlaqo kutmagan 

narsa birinchi o’rinda turadi. Bizni mudom bir narsaga majburlab,  fikr-u-qudratimizni 

o’ziga bo’ysundira oladigan bir tuyg’u borki, kamdan-kam kimsa unga qarshilik qila 

oladi. 

Bu tuy’gu siz nimani gapirishingiz, nima iste’mol qilishingiz, qayerga borishingiz, 

kimlar bilan yaxshi, yana kimlar bilan yomon munosabatda bo’lishingiz – xullas, siz 

qanday hayot kechirishingiz kerakligini uqtirib turadi. Siz uning so’zini ikki qilolmaysiz 

– siz hatto uning amri bilan ish ko’rayotganingizni anglamasligingiz mumkin. 

Ba’zida u o’z zulmida shu darajaga borib yetadiki, siz ortiq toqat qilolmaysiz – 

erksevar tabiatingiz ustun kelib, unga qarshi qo’zg’olon ko’tarasiz. Ammo vaqt o’tib, 

g’alayon bosiladi, tashvishlar unut bo’ladi va siz tag’in o’z tuyg’uyingizga tobe bo’lib 

qolasiz. 

O’zingiz haqingizdagi yana bir sirdan boxabar bo’lishga tayyormisiz? Esingizda 

bo’lsin: shaxsiy muhimlik tuyg’usi – sizning birinchi raqamli dushmaningiz. 

Shaxsiy muhimlik tuyg’usini ikki og’iz gap bilan ta’riflash yoki tushuntirish qiyin. 

Aytaylik, sizni kimdir qattiq haqorat qildi. Yoki sizdan bir narsani qattiq talab etishdi. 

Yoki siz o’zingizdan o’zingiz biror ish uchun xafa bo’lib ketdingiz. Bunday holatlarda 

nimani his qilasiz? G’azab, gina, araz yoki norozilik tuyg’usi uyg’onishi mumkin. Siz 

zarda qilishingiz, qasdlashishingiz, o’zingizni himoya qilishingiz yoki birovga hujum 

qilishgacha borishingiz ham mumkin. 

Ana shu xatti-harakatlar va ichki kechinmalar ortida shaxsiy muhimlik tuyg’usi 

turadi. Sizdagi har qanday ichki kechinmalar, o’y-fikrlar, siz aytayotgan gaplar – 

bularning bari sizning shaxsiyatingiz atrofida aylanaveradi. Bir kun davomida “men” 

olmoshini gap-so’zlaringiz va fikrlaringizda necha marta uchrashiga e’tibor berib ko’ring 

– va’da beraman, o’zingiz ham hayron qolasiz. 

Aytaylik, birov sizni xafa qildi. Xayolingizdan taxminan quyidagicha savol o’tadi: 

“U meni nega xafa qildi?” Bunda siz ma’no urg’usini har xil so’zga qo’yishingiz mumkin. 

“U meni nega xafa qildi?” 

Ya’ni o’zingizdan nega aynan u sizni xafa qilganini so’raysiz. Xo’sh, boshqasi xafa 

qilishi kerakmidi? Yoki boshqasi sizga u aytgan gaplarni aytganda xafa bo’lmasmidingiz? 

Sizga xatoyingiz haqida, aytaylik, yaqin do’stingiz aytsa, buni yengil qabul qilasiz. 

Ammo siz unchalik suymagan odamdan buni eshitsangiz – tamom! Bu siz uchun 

oxirzamon degani! Har xil odamdan eshitgan gaplarga har xil munosabatda bo’lish – 

odam ajratishdan boshqa narsa emas. Axir, sizga dushmaningiz bo’lsa ham xatoyingiz 

haqida gapirsa – bu uni to’g’rilashga imkon emasmi? 

“U meni nega xafa qildi?” 

Ya’ni u nega aynan sizni xafa qilgani. Bu holat – shaxsiy muhimlik tuyg’usi eng 

junbushga kelgan holat. Rostdan ham, u nega sizdek beg’ubor, beozor va bekam odamni 

xafa qildi? Men ham begunoh emasman deysizmi? Unda nimaga u sizni xafa qilmasligi 

kerak? U boshqa birovni xafa qilganda bunchalik kuyunmagan bo’lardingiz – 

shundaymi? 

To’g’ri – ba’zida biz mutlaqo aybsiz bo’la turib, bo’xton qurboniga aylanib 

qolamiz. Ammo juda ko’p hollarda bo’lib o’tgan voqeada bizning ham oz bo’lsa-da 

hissamiz bo’ladi. Qars ikki qo’ldan chiqadi deb bekorga aytishmagan. 

Eng qizig’i, biz boshimizga tushgan tashvishda taqdir va Yaratganni ham shunday 

ayblab qo’yamiz. “Qaysi gunohim uchun?” kabi savollar aslida “Mendek beayb 

bandangga qilmagan gunohi uchun nega jazo berding?” degani. Uni qarangki, juda kam 

odam baxtga erishganda “Qaysi qilgan savoblarim uchun menga bu baxtni ato etding?” 

deb so’raydi. Shunaqa – gunohlarimizni qisqa xotirada tutamiz-u, savoblarimiz temir 

daftarga yoziladi. Olgan jazomiz sababini topa olmaslik quyidagicha savollarga olib 

keladi: 

“U meni nega xafa qildi?” 

Ba’zida biz kutgan narsamiz bo’lmaganidan xafa bo’lamiz. Kimdandir maqtov 

kutasiz-u, u sizni boplab tanqid qilib beradi. Kimdandir e’tibor kutasiz – u sizni tanimay 

o’tib ketadi. Yana kimdandir mehr kutasiz – u sizga g’ayirlik qiladi yoki boshqa birovga 

mehr ko’rsatadi. Shunda o’zingizga: 

“U meni nega xafa qildi?” 

deb savol berasiz. Axir, undan bir narsa kutgan siz. O’sha siz kutgan narsani bermasa – 

bu u sizga nisbatan nohaqlik qilgani emas. Axir, u ham alohida shaxs, uning ham o’z 

niyatlari va rejalari bor. Balki, u mutlaqo siz undan biror narsaga umidvor 

bo’layotganingizni bilmas. Bu holatda biror kimdan xafa bo’lish mutlaqo o’rinsiz. 

Yuqoridagi misollar sizni birov xafa qilgan holatda shaxsiy muhimlik tuyg’usi 

o’zini qanday tutishini ko’rsatadi. Ammo bu tuyg’u hayotingizning har jabhasida sizni 

boshqaradi. O’zingiz va odamlar bilan munosabatlaringizda shaxsiy muhimlik tuyg’usi 

eng yetakchi kuchdir. 

Shaxsiy muhimlik tuyg’usining eng oliy ko’rinishi – bu xudbinlikdir. Egoist odam 

o’zini har kim va har narsadan ustun qo’yadi – o’z manfaatlari yo’lida har kimning his-

tuyg’ulari, orzu-umidlari va tinch hayotini qurbon qilishga tayyor. Ishonchim komilki, siz 

bunday odam emassiz. Aks holda bu kitob sizning qo’lingizga kelib tushmas edi. 

G’urur – shaxsiy muhimlik tuyg’usining boshqa bir ko’rinishi. U bizni o’ylamay 

ish tutishga, birovdan asossiz xafa bo’lishga, o’z xatti-harakatlarimizni cheklashga 

majbur qiladi. Hech hayotda istagan narsangizni qilishga g’ururingiz yo’l qo’ymagan 

holat bo’lganmi? Aytaylik, siz o’zingizdan quyi hisoblagan odamga nisbatan xato 

qildingiz va bu xatoyingizni anglab yetdingiz. Undan borib uzr so’rashga g’ururingiz yo’l 

qo’yarmidi? Buni qilgan taqdiringizda ham, juda qiynalib, o’zingizni yengib o’tib qilasiz. 

Masalan, yosh o’qituvchi dars davomida bir tenglamani xato yozib ketsa-yu, 

o’quvchisi buni ko’rsatib bersa – bu xatoni tan olish ustoz uchun qiyin bo’ladi. Juda 

kuchli shaxsiyat egalarigina bunday holatlarda g’ururlarini jilovlab, o’z ayblariga iqror 

bo’la oladilar. 

Har qanday holatda ham o’z kamchiligingizni tan ola biling. Bu bilan siz zinhor 

kimdandir pastroq ekaningizni tan olgan bo’lmaysiz. Aksincha, atrofdagilar sizdagi 

shaxsiyat kuchi darajasidan hayratga tushadilar va o’zlari bilmagan holda sizning 

ustunligingizga tan beradilar. Bu sirni yodda tuting. 

Kibr va manmanlik – shaxsiy muhimlik tuyg’usining eng kulguli qiyofasi. Bunda 

kishi o’zi arzimagan darajani o’ziga zo’r-zo’rakay ilib olgan bo’ladi. Bu xuddi yosh 

qizaloq opasining uzun ko’ylagini kiyib olib maqtanishiga o’xshaydi. 

Kibrli shaxslarning asl muammosi shaxsiy muhimlik tuyg’usi emas – balki kuchsiz 

shaxsiyatdir. Ular o’zlarini aslida hammadan past deb biladilar va shu holatni o’zgalardan 

yashirish uchun hammaga past nazarda qaraydilar. 

Shaxsiy muhimlik tuyg’usi foydadan ko’p zarar keltiradi. Uning eng katta zarari – 

u sizning hayotiy quvvatingiz asossiz sarflanishiga sabab bo’lishidir. 

Xo’sh, undan qanday qilib qutulish mumkin? Buning deyarli iloji yo’q. Uzog’i 

bilan, siz bu tuyg’uni nazorat ostiga olishingiz mumkin. Buni qanday qilish mumkinligi 

haqida endi sirlashamiz. 

 

Men ï hech kim 

Shaxsiy muhimlik tuyg’usini jilovlash yo’llari haqida gapirishdan avval men sizga 

bir hayotiy misol keltirib o’tay. 

Men bu kitobni yozishdan avval kitobxonlarga aynan nima kerakligini aniqlashga 

qaror qildim. Shu maqsadda men internetda maxsus sayt ochdim. U orqali istagan odam 

menga o’z hayotiy va ruhiy tashvishlari haqida savol yozib, maslahat va takliflar olishi 

mumkin edi. Yuzlab xatlar ichida bir maktub menga juda qiziq tuyuldi. Unda quyidagi 

savol berilgan edi: 

Siz kimsizki, odamlarga qanday yashash kerakligini oôrgatsangiz? Sizga bunday 

huquqni kim berdi? 

Avvaliga shaxsiy muhimlik tuyg’usi bu savolga javob yozmaslikni buyurdi. Ammo 

keyin aynan shu savol menga foydali ekanini anglab qoldim – u shaxsiy muhimlik 

tuyg’usi hali ham qarorlarimga aralashayotganini ko’rsatib berdi. Ko’nglimni bir joyga 

qo’yib, xat egasiga javob yozdim: 

“Savolingiz juda o’rinli. Men – hech kim emasman. Hayron bo’lmang. Agar 

siz odamlarga yashashni o’rgatish uchun kishi “kimdir” bo’lishi kerak deb 

hisoblasangiz – unda men o’sha kimdir emasman. 

Bilasizmi, dunyoda har kim kimdir bo’lishga harakat qilib yashaydi: ota-

ona, opa-singil, og’a-ini, o’g’il-qiz, do’st-birodar, tanish-bilish, qon-qarindosh, 

quda-anda, mahbub, erkatoy, yetakchi, ergashuvchi – qo’yingki, kimdir. Har 

birimiz hayot degan spektaklda qandaydir rolga ega bo’lishga intilamiz. To’g’ri-

da – hayotda hech kim bo’lishdan yomon narsa yo’q. 

Barchamiz bu dunyoga kelishimiz bilan hayot bizga qandaydir rol beradi. 

Tug’ilgandan keyingina biz kimdir bo’lamiz. Xo’sh, tug’ilishdan avval kim edik? 

O’limimizdan keyin kim bo’lamiz? 

Savol qiyinmi? Bema’nimi? Ixlossizmi? Ammo uning javobi juda oddiy – 

hech kim. Odamzod xuddi sahnaga chiqqan aktyordek bu hayotga keladida, rol 

o’ynay boshlaydi. Ammo u bu rolga borlig’i bilan berilib, uni haqiqat deb qabul 

qilib o’ynaydi. U o’z roliga shu qadar berilib ketadiki, har doim shu rol uniki 

bo’lgandek his qiladi o’zini. U hozir Afandimi, tug’ulishdan oldin ham Afandi 

edi, o’limidan keyin ham Afandi bo’lib qoladi go’yo. Boshqacha qilib aytganda, 

u shunchaki bir aktyor ekanligini, bu hayotdagi rol unga vaqtincha berilganini, 

muddati yetganda u shu rolini topshirib, sahna ortiga qaytishi kerakligini unutib 

qo’yadi. 

Endi ta’kidimni qaytaraman – men hech kim emasman. Siz, balki, kimdirsiz 

– sizga berilgan rol sizda abadiy qolishiga ishonarsiz. Ammo mening bunga 

haddim sig’maydi – men “hech kim” degan aktyorman, faqat hozircha rol 

o’ynayapman, xolos. Agar shu rolim ssenariysiga atrofimdagilarga yordam berish 

ham kiritilgan bo’lsa – men shuni qilaman. 

Har kim tanlash erkinligiga ega. Agar sizga men aytayotgan narsalar ma’qul 

kelmasa, siz bunga mutlaqo e’tibor bermasligingiz mumkin. Men aytayotgan 

narsalarim haqiqat deb da’vo qilmayman – ularni asoslab berish, isbotlash yoki 

o’z fikrlarimni sizning tanqidingizdan himoya qilish niyatim yo’q. Bu bilan hech 

narsa o’zgarmaydi. 

Ha, yana bir gap – huquq borasida. Sizga bir sirni ochay – buni safsata deb 

qabul qilasizmi yoki jiddiy o’ylab ko’rasizmi – o’zingizga havola. Dunyoda hech 

kim ekaningizni esda tutib tursangiz, siz har kim bo’lishingiz mumkin. Bu 

dunyoning mehmoni ekaningizni unutmaganingiz uchun mukofot tarzida sizga 

shunday erkinlik beriladi. Menga odamlarga bilgan narsalarini aytib, ular bilan 

hayot go’zalligidan bahramandlik hissini baham ko’ruvchi darvesh bo’lish 

huquqini hech kimligim bergan. 

Siz kutgan yoki sizni qanoatlantiradigan javobni bermagan bo’lsam, nailoj 

– bundan ortig’iga qodir emasman. Axir, men hech kimman…” 

Bizga berilayotgan bilim kimdan, qayerdan yoki qanday qilib kelayotganiga 

qiziqish – shaxsiy muhimlik tuyg’usiga asoslangan. Qay birimiz, aytaylik, yosh bolaning 

gaplarini jiddiy qabul qilamiz? Hatto uning gaplari to’g’ri ekanini tasdiqlovchi 

vaziyatlarga duch kelsak ham – biz “mushtdek bola” hayotni bizdan ko’ra to’g’riroq 

baholay olganini tan olishimiz qiyin. 

Bu holat ota-ona va farzandlar o’rtasida turli ziddiyatlar kelib chiqishiga sabab 

bo’ladi. Ota-ona o’z hayotiy tajribasi va hayotga moslashib ulgurgan tushunchalariga 

asoslanib farzandiga yo’l-yo’riq ko’rsatadi. Farzand esa shakllanib borayotgan shaxsiyati 

qarorlariga o’zgalar xohishi aralashishiga qarshilik qilishga moyil. 

O’smirlik davri odamdagi shaxsiy muhimlik tuyg’usi eng gullab-yashnagan 

muddat. Ko’p ustozlar aytganidek, bu yoshda bolaga bitta gap kam – ikkitasi ortiqcha 

bo’ladi. Bu yoshda odam uni o’rab turgan dunyoda uning qanday bo’lmasin o’rni bor 

ekanini bilish ehtiyoji bilan yashaydi. O’smirda kattalar hayotiga kirib borish, u yerda 

o’zgalardan kam bo’lmaslikka harakati kuchayadi. 

Ammo ba’zida ulg’ayib ulgurgan odamlarda ham shaxsiy muhimlik tuyg’usi kuchli 

bo’lishi mumkin. Bunga, odatda, quyidagidek holatlar sabab bo’ladi. 

Birinchisi – odam hayotida erishgan yutuqlar. Agar kimdir shu paytgacha ko’plab 

cho’qqilarni zabt etgan bo’lsa, u o’zini muhim shaxs deb hisoblashi mumkin. Unda 

erishgan yutuqlari uning bekam shaxsiyati mevasi ekani haqida asossiz ishonch hosil 

bo’ladi. Eng kulgili holat – kishi o’zi amalga oshirgan ishlarni yutuq deb xato 

hisoblashidir. Bunda kishi o’zi va atrofdagilarga kam foyda keltirgan ishlarni yutuq 

sanab, ularga (va natijada, ularning bajaruvchisi – o’ziga) ortiqcha baho berib yuboradi. 

Biz erishgan har qanday yutuq borki – unda o’zgalarning ham hissasi borligini unutmaslik 

zarur. Kamida, sizni o’z maqsadlari yo’lida tirishqoq va topqir qilib tarbiyalab qo’ygan 

ota-onangiz mehnatlarini eslang. Shunda shaxsiy muhimlik tuyg’uyingiz biroz bosiladi. 

Ikkinchi sabab – ortiqcha mas’uliyat. Agar atrofdagilar sizga ko’plab mas’uliyatlar 

yuklasa – siz o’zingizni juda kerakli odam deb o’ylab qolishingiz mumkin. Ikki turmush 

o’rtoqdan ayol oiladagi hamma qarorlarni qabul qilishni to’lig’icha eriga topshirsa, 

bundan erkak o’zini o’ta muhim hisoblab yuborishi mumkin. U aralashmasa, hech bir ish 

bitmaydigan, u aytmasa – hech kim hech narsa qilmaydigandek tuyulaveradi. Ko’p narsa 

va ko’pchilik uchun javobgarlik hissi o’ta kuchli rivojlangan odam – haqiqiy g’alvaning 

uyasi. U ko’pchilik nomidan qaror qabul qilishni va bu qarorini hammaga majburan 

o’tkazishni o’ziga odat qilib oladi. 

Siz – o’z xatti-harakatlaringiz va o’y-fikrlaringizdan boshqa hech narsaga javobgar 

emassiz. Agar o’zingizni kimnidir baxtli qilishga javobgar deb bilsangiz – buni unuting. 

Tangri bir bandasi baxtini boshqasining qo’liga berib qo’ymaydi. Siz farzandlaringiz 

tarbiyasi uchun mas’ulsiz – ammo siz ularning o’rniga qaror qabul qilishga mas’ul 

emassiz. Shaxsiy muhimlik tuyg’usi siz va yaqinlaringiz hayotini zaharlashiga yo’l 

qo’ymang. 

Shaxsiy muhimlik tuyg’usini tarbiyalab beruvchi yana bir omil – ortiqcha e’tibor. 

Bu odatdagi erkatoy bola hikoyasi. Agar odam atrofdagilardan juda ko’p e’tibor, maqtov, 

tasdiq olsa – u o’zini “yakka-yu yagona” hisoblab qolishi tayin. Bu holat juda xavfli, 

chunki u inson hayotini qiyinlashtiradi. 

Misol uchun, bir qizni yoshligidan hamma yigitlar tengsiz e’tibor va mehr bilan 

siylab kelishgan. “Malika” e’tiboridan qolishdan qo’rqib, uning oshiqlaridan hech kim 

qizning kamchiliklari haqida gapirmaydi. Natijada, qiz ongida u kamchiliklardan holi 

shaxs ekani haqida fikr mahkam o’rnashib qoladi. Bu holat qizning umr yo’ldosh 

tanlashini o’ta qiyinlashtirib beradi – axir, u endi o’ziga o’xshash “bekam” shaxsiyatni 

axtaraveradi. U uchratgan yigitlar esa uning “daraja”siga mos kelmaydi.  

Agar siz shunday holatga tushib qolgan bo’lsangiz – darhol o’zingizga chin do’st 

toping. Bunday do’stni, imkoni bo’lsa, sizni tanimaganlar orasidan axtaring. U haqiqiy 

do’st kabi achitib gapiradigan, sizning e’tiboringiz va mehringizdan umidvor bo’lmagan 

odam bo’lsin. Siz ham avvalgi ergashuvchilaringizdan kutgan maqtov va ta’riflarni undan 

kutmang. U sizni boringizcha ta’riflaydigan odam ekanini tan oling va keskin tanqidlarga 

tayyor turing. Ana shunday do’st topa bilsangiz va u bilan chin yurakdan do’stlasha 

olsangiz – shaxsiy muhimlik tuyg’usi ortiq baxtingizga xavf solmaydi. 

Barcha falsafa va din yo’nalishlari odamni shaxsiy muhimlik tuyg’usidan xalos 

bo’lishga undaydi. Har bir din buyuk Yaratuvchi oldida inson juda ojiz mavjudot ekanini 

ta’kidlaydi. Faqat biz bu haqiqatlarni tushunmaymiz yoki ularga quloq solmaymiz. 

Shaxsiy muhimlik tuyg’usini yengib o’tishda hazilkashlik juda qo’l keladi. Siz 

o’zingiz ustingizdan kula olasizmi? Yaqin do’stlarimiz davrasida bizga nisbatan beozor 

hazil qilinadi. Ammo bu narsa juda ko’p hollarda bizda salbiy munosabat uyg’otadi – biz 

darhol o’zimizni himoya qilishga yoki bizga hazil qilgan odamga javob hazil qilib, unga 

o’z o’rnini ko’rsatib qo’yishga harakat qilamiz. 

Masalan, sizni kimdir qo’rqoq deb hazillashdi. Hazil juda kulgili chiqdi va gurros 

kulgiga sabab bo’ldi. Bunda na hazillashgan odam va na davradagi boshqa odamlar sizni 

rostdan ham qo’rqoq deb o’ylamaydilar. Ular bu narsa hazil ekanini bilib turishgani uchun 

kuladilar. Ammo siz, nimagadir, buni ayblov yoki masxara deb qabul qilasiz va darhol 

qarshi hujumga o’tasiz yoki jimgina ichingizda xafa bo’lib qo’yasiz. Siz o’zingiz 

o’zingizni qo’rqoq ekaningizga ishonib qolasiz va bunday emasligini boshqalarga 

isbotlab berish istagi paydo bo’ladi. Esingizda bo’lsin – aybsiz odam o’zini hech qachon 

oqlamaydi, chunki uni “oqlaydigan” hech bir “qora” dog’i bo’lmaydi. 

O’zining ustidan ayovsiz, boshqalar ustidan beozor kula olish qobiliyati shaxsiy 

muhimlik tuyg’usining ildizini quritadi. Sizning ustingzidan hazil qilishsa – hammaga 

qo’shilib maza qilib kuling, Bu bilan siz bu narsaning haqiqatligini tan olgan emas, 

buning hazil ekanini tasdiqlagan bo’lasiz. 

Umuman, shaxsiy muhimlik tuyg’usi – juda makkor dushman. U sizni doim nozik 

yeringizdan tutish yo’lini topadi. Unga qarshi bir mukammal qurol bor. Ammo bu qanday 

qurol ekanini shaxsiy muhimlik tuyg’usining inisi bo’lgan tashqi muhimlik tuyg’usi 

haqidagi suhbatdan so’ng bayon qilaman. 

Faqat, tag’in sizga bir soat dam olish uchun vaqt – busiz davom ettirsak bo’lmaydi. 

Shirin taomni tanavvul qilgandan keyin uni asta-sekin hazm qiladilar. Shunday ekan, 

o’qigan narsalaringizni idrokan hazm qilib olishingiz lozim. 

Sizni bir soatdan so’ng shu yerda kutaman. 

 

Hayot-mamot masalalari  

Keling, sizga yana bir ertak aytib beray. 

Qadim o’tgan zamonda bir baland tog’ bo’lgan ekan. Uning janubiy poyonlarida 

bir xalq, shimoliy yonbag’irlarida boshqa millat yashar ekan. 

Bir kuni Shimoliy o’lkadan bir yigit tog’ga ov ilinjida chiqibdi. Shu kuni Janubiy 

o’lkadan bir suluv qiz ham dorivor giyoh tergani tog’ga chiqqan ekan. 

Yigit bir arxarning ortidan uzoq poylab boribdi. Axiri bir joyda uni paytini poylab 

nishonga olibdi. Yigit kamonini tarang tortib jadal o’q uzibdi. Ammo arxar sezgirlik qilib, 

o’qqa epchillik bilan chap berib, qochib ketibdi. Yigit otgan paykon to’g’ri borib, 

shifobaxsh maysa ustida egilib turgan qiz boshi ustidan uchib o’tibdi-da, katta harsangga 

urilib, yerga tushibdi. 

Cho’chib ketdan qiz o’rnidan sakrab turib, hayron bo’lib, o’q kelgan tomonga 

qarabdi. Yigitning nigohi qizning qo’rquvdan dokadek oqarib ketgan ruxsoriga tushibdi-

yu – es-hushini yo’qotib qizga oshiq bo’lib qolibdi. 

Yigit anchagacha qizning ortidan yurib undan uzr so’rabdi, qizning kiyim-boshi 

tog’ maysalariga o’xshash rangda bo’lgani uchun uni payqamay qolganini tushuntiribdi. 

U ichida shunday go’zal qizni mayib qilishiga bir baxya qolganidan ming pushaymon 

bo’libdi. 

Ammo qiz araz otidan tushmabdi – u yigitning uzrlariga e’tibor bermay, o’z 

qishlog’i tomon ketaveribdi. 

Umidsizlikdan yurak-bag’ri ezilgan yigit ham achchiq nadomat bilan o’z yurtiga 

qaytibdi. Ammo ancha vaqt o’tsa ham o’sha gulyuz qizni unuta olmabdi. O’ylab-o’ylab, 

qizga sovchi qo’yishga qaror qilibdi. 

Sovchilar qirq kun tog’ning u tomoniga qatnabdilar. Qiz ularni rad javobi bilan 

qaytaraveribdi. Qirq birinchi kuni qiz nihoyat g’ururidan tushib, rozilik beribdi. 

Bu xabarni eshitgan yigit quvonchi ichiga sig’may to’y taraddudini ko’ra boshlabdi. 

U shu qadar qiynalib erishgan mahbubining ko’nglini olish uchun to’yga bor bisotini 

sarflabdi. U hatto to’ydan avvalgi kecha o’z uyidan to yorining mamlakati chegarasigacha 

bo’lgan yo’lga suv septirib chiqibdi. 

Ertasi kuni yigit ming hayajon va intiqlik bilan yangalar qizni olib kelishini kuta 

boshlabdi. Ammo kun botishga yaqin kelsa ham, qiz yurtidan sahar tong yo’lga chiqqan 

kelin karvoni yetib kelmabdi. 

Yigit qattiq qayg’uga botibdi. Mahbubasidan xavotirlanib, hastalanib qolibdi. 

Uning qishloqdoshlari tog ‘-u toshni kezib, kelin bo’lmish qizning qonga belangan 

jasadini topib kelishibdi. Keyin bilishsa, yigit suv septirgan tog’ so’qmog’i ayozli tunda 

muzlab qolgan, kelin mingan ot shu so’qmoqda sirpanib ketib, kelin bilan birga chuqur 

jarga qulab tushgan ekan. Kelinni qutqarmoqchi bo’lgan yangalar ham, ular yetaklagan 

sovg’a-salom ortilgan xachirlar ham jarga qulab halok bo’libdilar. Yigit esa uzundan uzoq 

– biroq afsus va alamga to’la so’qqabosh hayotni yashab o’tibdi… 

Yana bir g’amgin ertak. Ammo bunisi ham avvalgisi kabi juda ibratli. Ertaklar nega 

ibratli bo’lishini bilasizmi? Chunki ular bizga o’zgalarning xatosi haqida so’zlaydi. 

Odamzod har doim o’zgalarning xatosidan yaxshi saboq oladi – o’z xatolarini esa ko’ra 

bilmaydi yoki ko’rsa ham, tan olmaydi. 

Yuqoridagi qissadan hissa shu – kimki hayotidagi biror shaxs yoki vaziyatning 

muhimligini haddan ziyod oshirib yuborsa, o’z istaklariga erisha olmaydi. Ertakdagi yigit 

o’z mahbubasini va u bilan bo’lajak to’yini shu darajada ahamiyatli qilib yubordiki, 

dunyo uni ikkisidan ham benasib qilib qo’ydi. 

Bizni o’rab turgan dunyoda biror voqea, holat, shaxs yoki narsaga ortiqcha 

ahamiyat berib yuborishimiz shu muhim deb hisoblangan voqea biz istamagan yo’sinda 

sodir bo’lishiga, muhim bilingan shaxs yoki buyum bizga nasib qilmasligiga olib keladi. 

Sizga yana bir sirni ochaymi? Sizning istagingizdagi narsalardan mahrum qiladigan 

katta ofatlardan biri – tashqi muhimlik tuyg’usidir.  



 

27 

Shaxsiy muhimlik tuyg’usi o’zingiz va boshqa odamlar bilan munosabatlaringizni 

belgilab bersa, tashqi muhimlik tuyg’usi sizning atrof-dunyo bilan oldi-berdingizni 

boshqarib turadi. 

Tashqi muhimlik tuyg’usi o’z so’zini aytgan holatlarga yuzlab misollar keltirish 

mumkin. Yosh maktab bitiruvchisi oliy o’quv yurtiga kirish imtihonlariga o’ta katta 

muhimlik yuklab yuborsa, u imtihon paytida o’ta hayajonlanadi va bilgan narslalari ham 

yodiga kelmaydi. Yoki u tayyorgarlikka o’ta katta ahamiyat berib yuborsa, u kam uxlash 

va qattiq aqliy zo’riqishdan charchab qoladi va imtihon kuni o’zini yomon his qilishi 

mumkin. 

Bunday holatda biror fenomen atrofida odam o’z hayotiy energiyasini jamlab 

qo’yadi. Voqea yoki holat kishining hayot-mamot masalasiga aylanib qoladi. 

Abituriyentning xayolidan taxminan quyidagicha fikr o’tadi: “Men shu imtihonni yaxshi 

topshirib, oliygohga kirishim kerak. Bunga butun kelajagim bog’liq”. U asossiz ravishda 

imtihonni uning kelgusi hayotini belgilab beradigan voqea deb baholaydi va bu holat unga 

og’irroq mas’uliyat burchini yuklaydi. Ba’zida ota-onalar ham bu jarayonga beixtiyor 

hissa qo’shib qo’yadilar – “Bolam, o’qishga kirmasang bo’lmaydi. Seni shuncha 

tarbiyalab, o’qitib katta qildik. Yuzimizni yerga qaratma” kabi nasihatlar farzand 

yelkasiga qo’shimcha yuk bo’lib tushadi va uning ishini yana-da qiyinlashtiradi. 

Oliygohga kirolmaslik – hayot tamom bo’ldi degani emas. Sizga dunyodagi eng 

yoqimli sirni ochaymi? Unutmang – hayotda omadsizlik bo’lmaydi. Siz bilan sodir 

bo’lgan har qanday voqea – bu omaddir. 

Omadsizlik deganda siz nimani tushunasiz? Siz kutgan narsa amalga oshmaganini 

– shundaymi? Xo’sh, siz kutgan narsa eng to’g’ri yo’l ekanini sizga kim aytdi? Albatta, 

aqlingiz – har doim rejalar tuzadigan va shu rejalarni ro’yobga chiqarishga zo’r berib 

harakat qiladigan aynan u. 

Bir odam uzoq mamlakatga rasmiy uchrashuvga bormoqchi bo’libdi. Agar 

uchrashuv yaxshi o’tsa, u juda daromadli shartnoma tuzishiga ko’zi yetib, darhol 

tayyoraga chipta olibdi. Ammo aeroportga borayotganida avtomashinasi buzilib qolib, 

reysga kech qolibdi. Bundan u juda xafa bo’libdi. Yo’q, chiptaga sarflagan puliga 

achinmabdi, chunki yetarlicha badavlat ekan. U omad keltirishi mumkin bo’lgan rasmiy 

uchrashuvga bora olmaganidan afsuslanibdi. Taqdirga tan berib, uyiga qaytib ketibdi. 

Ertasiga tonggi yangiliklar dasturida u uchmoqchi bo’lgan samolyot okeanga qulab, 

undagi hamma yo’lovchilar halok bo’lgani haqidagi xabarni eshitibdi… 

Siz reja qilgan narsa amalga oshmay qolsa – bu sizni Tangri bir narsadan asrab qoldi 

degani. Ammo aqlingiz o’z rejalariga erisha olmasa, bezovtalanib qoladi va sizni 

afsuslanishga majbur qiladi. Hattoki, siz sevgan odam bilan hayot yo’lingiz birlashmay 

qolsa ham – bu sizning foydangizga sodir bo’ladi. O’sha odam bilan siz kutgan baxt 

kelmasligi, qaytanga u bilan hayotingiz borib-borib azobga aylanishi ehtimoldan holi 

emas. Siz istagan insoningizga erisha olmadingizmi – demak, sizni yana-da baxtli 

qiladigan boshqa inson bor va siz uni taniysiz yoki endi tanishasiz. 

Dunyo bizning tashvishimizni qilishdan charchamaydi. Uning yagona maqsadi – 

sizga siz istagan narsalarni berish. Biroq aqlimiz o’z qaysarligi bilan unga halal berib 

turadi. 

Xalqimizning “shoshilgan qiz – erga yolchimas” degan dono gapi bor. Bunda 

turmush o’rtoq topish tadbirini o’ta muhim qo’yib yuborgan odam – bu istagiga erisha 

olmasligi nazarda tutilgan. Zamonamizda bu maqol taxminan quyidagicha qilib aytilishi 

mumkin: “qizini turmushga berishga shoshilgan ota-onaning qizi ersiz qoladi”. Albatta, 

bu juda kulgili eshitiladi. Ammo, afsuski, atrofimizda aynan ana shunday holatlar juda 

ko’p uchrayapti. 

Shoshqoloqlik – tashqi muhimlik belgisi. Shoshilgan odam ruhiy noturg’un va 

notabiiy holatda bo’ladi. Bu narsa tashqi xatti-harakatlarda ham namoyon bo’ladi – odam 

bir joyda turolmay qoladi, ko’zi har tomonga qaraydi, tishini tishiga bosadi va hokazo. 

Muhimlik – sizning faqat ruhiy emas, balki kuchli jismoniy zo’riqishingizga ham sabab 

bo’ladi. 

Injiqlik, talabchanlik, qattiqqo’llik, qaysarlik kabi holatlar ham kishi nimagadir o’ta 

katta ahamiyat berib yuborayotganidan dalolat. Bunga nikoh to’yi bo’layotgan qizga to’y 

libosi ham, dasturxondagi noz-ne’matlar ham, bazm zalining bezatilishi ham yoqmay 

qolgan holati misol bo’lishi mumkin. U hammasi bekam, dabdabali, esda qoladigan 

bo’lishini shu darajada qattiq istaydiki, o’z injiqligi bilan hammaning ko’nglini buzadi. 

Agar kelin bo’lmish muhimlikni haddan tashqari oshirib yuborsa, u o’z to’yini o’zi buzib 

qo’yishi tayin. Bunday to’y rostdan ham unutilmas bo’ladi – uni hamma anchagacha 

masxara bilan esga olib yuradi. 

Erkaklar o’z avtomobillarini o’ta yaxshi ko’rishlari – tashqi muhimlik tuyg’usiga 

yana bir kulgili misol. Ba’zilar o’z “temir tulpor”larini shu darajada ehtiyotlashadiki, 

Xudo ko’rsatmasin, biror yerini bilmay chizib qo’ying – naqd baloga qolasiz. Eng qizig’i, 

ba’zi avtosevarlar o’ta ehtiyotkor bo’lganidan avtomobilini biror joyga o’zlari urib  oladi. 

Hammamiz Ergash Karimov qoyilmaqom qilib rol o’ynagan kichik miniatyuralarni 

ko’rganmiz. Ularning birida aktyor Paxtakor futbol jamoasining ishqibozi rolini 

o’ynaydi. Esladingizmi? Paxtakor yutgan kuni – dunyo gulzor. Xudo urib, Paxtakor 

yutqazib qo’ysa – oila boshlig’i ichiga shayton kirib oladi. Uning oila a’zolariga bo’lgan 

munosabati uning shaxsiy hayotiga hech bir aloqasi bo’lmagan futbol o’yiniga bog’liq. 

O’z ishqibozligini hamma narsadan muhimroq hisoblagani uchun, lavha qahramoni 

alamidan qutula olmay, rahmatlik onasidan qolgan toshoynagacha hamla qilishga tayyor 

bo’lib qoladi. 

Bu, albatta, bo’rttirilgan holat. Ammo oramizda tashqi jarayonlar ahamiyatini 

oshirib, yaqinlari hayotini zaharlash darajasiga borgan kimsalar ham bor. Bunday xatoga 

har kim yo’l qo’yishi mumkin. Axir, qanchadan-qancha odam o’z ishini, firmasini, 

biznesini va yana nimasinidir yaqinlarining mehridan ustun qo’yib adashadi. 

O’z maqsadining muhimligini oshirish – eng mudhish holatdir. Bunda odam o’z 

niyatiga erishish yo’lida hech narsadan qaytmaydigan bo’lib qolishi mumkin. Bunday 

odamning hayotini muhimlik to’lig’icha egallab olgan, unda zarracha baxt uchun ham joy 

qolmagan bo’ladi. 

Tashqi muhimlik tuyg’usi va u keltirib chiqaradigan muammolar haqida soatlab 

gapirish mumkin. O’ylaymanki, endi o’zingiz hayotingizda nimalarga o’ta katta ahamiyat 

berib yubordingiz-u, bu sizga qanday tashvishlar yaratib berganini tahlil qila olasiz. 

Yaxshisi, men sizga ham tashqi, ham shaxsiy muhimlik tuyg’usini yengib o’tish sirini 

ocha qolay. 

 

Sergaklik 

Men juda ajoyib tush ko’rdim. Men bir qalin o’rmon oralab o’tgan toshloq yo’ldan 

borarmishman. Qo’limda hassa ham bor emish. Atrofimda turli qushlar-u mayda 

jonzotlarning tovushi yangrab turardi. Men ularning har birini yaqqol eshitib turardim. 

Dimog’imga maysalar hidi urildi – ular bir oz avval to’xtagan yomg’ir zaxini havoga 

bug’lantirib berardi. Poyabzalim tagligi yupqa bo’lganidan, yo’lakdagi bo’rtma toshlarni 

oyog’im bilan his qilib borardim. Daraxtlar orasidan ba’zida quyosh ko’rinib qolar, uning 

nurlari ko’zimni og’riqli qamashtirardi. 

Bir payt yo’lak chetida o’sib turgan ajoyib gulga ko’zim tushdi. Uning tanasi va 

yaproqlari och yashil rangda edi. Eng hayajonlisi, gulning boshi turli xil rangda 

tovlanardi. Gulning chiroyiga mahliyo bo’lib turdim-u, uni uzib olib ketish niyati 

uyg’ondi. Ammo uning navdasiga qo’lim tegishi bilan, uning tanasidan nishdek o’tkir 

tikonlar o’sib chiqdi-da, barmoqlarimga sanchildi. Tanimga tikon kirganidan kelgan 

og’riqni shu qadar yaqqol his qildimki, bu haqiqatdan ro’y berayotganiga ishondim… 

Tushimning davomini eslay olmayman. Ammo uyg’onganimda barmoqlarim 

uchida hali ham og’riq bor edi. Bu tush shu qadar asl hayotga o’xshardiki, uning tush 

ekanini aslo sezib bo’lmasdi. Unda biz hayotda his qiladigan hamma narsani his qilish 

mumkin edi. Tushda ham ko’rishim, eshitishim, his qilishim mumkin edi. Tush bo’lishiga 

qaramay, gulning tikonlari menda og’riq hissini paydo qila oldi. 

Tush ko’rganda siz buning tushligini bilmaysiz va uning voqealariga to’liq tobe 

bo’lasiz. Shuning uchun sizni quvgan itdan rostdan qo’rqib qochasiz. Tushungizda 

nafaqat qo’rqishingiz, balki sevinishingiz, baxtli bo’lishingiz, o’zingizni xotirjam his 

qilishingiz, hayajonlanishingiz va hatto sevib qolishingiz ham mumkin. 

Ammo ba’zida siz tushingiz tush ekanini anglab qolasiz. Bu juda kamdan kam 

bo’ladigan holat. Bunda siz tush ko’rayotganingizni bilib qolib, tushning ssenariysiga 

bo’ysunmay qo’yasiz. Sizni quvib kelayotgan itga qo’rqmay qarab turaverasiz va u o’z-

o’zidan g’oyib bo’ladi. 

Tushining ichida uyg’onib qolgan odam bu narsalar xayoliy ekanini, u aslida o’z 

to’shagida uxlab yotganini, bularning barini tushida ko’rayotganini anglab qoladi. Ba’zi 

uddaburonlar o’z tushlari ichida uyg’onib olib, sayohat qilib yurishadi hatto. 

Endi sizga savol. Siz hozir uyg’oqmisiz? Javob berishga shoshilmang. Siz 

uyg’oqlik deb nomlaydigan hayot tush emasligiga kim kafolat beradi. O’zingiz o’ylab 

ko’ring, atrofingizdagi dunyo xayoliy emasligini qanday isbotlaysiz? Siz aytasiz: “Mana, 

mening qo’llarim shu kitobni ushlab turganini sezib turibman. Kitob haqiqiy. Atrofdagi 

tovushlarni eshityapman – ular ham haqiqiy. Atrofimdagi narsalarni ko’rib turibman. 

Demak, ular ham haqiqiy. Juda bo’lmasa, o’zimni chimdib qo’yaman – agar og’riq his 

qilsam, men uyg’oqman“. 

Biroq tushda ham siz ushlagan narsangizni sezasiz, ko’rasiz, eshitasiz, hid bilasiz – 

va hatto og’riq his qilasiz. Xo’sh, hozirgi holatingiz tush bo’lsa-chi? 

Albatta, men sizni biz tush ichida yashayapmiz deb ishontirmoqchi emasman. 

Ammo biz, har holda, uyg’oq, sergak emasmiz. 

Sergaklik deganda men nimani nazarda tutyapman? Sergaklik – atrof dunyodagi 

jarayonlarga sergak baho bera olish darajasida o’z idrokini boshqarish demakdir. 

Masalan, xayolga berilib ketgan odamni uyg’oq deb bo’lmaydi – u xonaga birov kirganini 

yoki undan biror nima so’rashganini payqamay qolishi mumkin. 

Xayollar – bizni eng oson uxlatib qo’yadigan uyqu dorisi. Aqlning fikrlash 

jarayonini to’xtatish imkonsiz. Aql tinimsiz o’zi bilan o’zi gaplashib, ongingizdagi 

sukunatni buzib turadi. U doim o’tgan voqealarni qayta tahlil qilish yoki kelajakka rejalar 

tuzish bilan ovora bo’ladi. O’y-fikrlaringizni kuzatib ko’ring – bunga o’zingiz amin 

bo’lasiz. 

Siz hozir xayollaringizni bir oz to’xtating-da, atrofingizga nazar tashlang. Yer 

tortish kuchini his eting, havo haroratiga e’tibor bering. Nimalarning tovushi eshitilyapti, 

qayerdan qanday yorug’lik tushyapti? 

Hozirgi lahzada nimani his etayotganingizga e’tibor berdingizmi? Aynan hozir bor 

narsani tuya oldingizmi? Ana endi siz uyg’oqsiz. Endi takabbur aqlingiz irodangiz va 

qarorlaringiz ustidan to’liq nazoratga ega emas. 

Siz yashab turgan lahzadagi qalb kechinmalaringizga quloq sola bilsangiz – aql 

sizga bergan g’aflat dorisining ta’siridan xalos bo’lasiz. Shundagina siz sergak qarorlar 

qabul qilishingiz va muhimlikka berilishdan tiyilishingiz mumkin. Aql shaxsiy va tashqi 

muhimlikni sun’iy ravishda oshiradi. U sizga tinimsiz muhimliklardan tuzoq qo’yib 

yuradi – u buni sizga yomonlik istaganidan qilmaydi. Shunchaki, u o’z maqsadlariga 

erishishning boshqa yo’llarini bilmaydi – u bir narsa yoki vaziyatni muhim deb 

ko’rsatibgina unga sizning e’tiboringizni jalb qilishi mumkin. 

Usta psixolog va gipnozchilar odam aqlining muhimlikka tobeligida o’ynaydilar va 

inson irodasini o’zlariga to’liq bo’ysundira oladilar. Ammo boshqa odamning 

muhimligiga bosim o’tkazib, uni boshqarish oddiy odamning ham qo’lidan keladi. Sizni 

birov maqtasa va sizning fikrlaringizga qo’shilsa, shaxsiy muhimlik tuyg’usiga ergashib 

u odam istagan ishni siz jon deb qilasiz. Yoki kimningdir g’ururida o’ynab, uni biror ishni 

qilishga majburlash mumkin. 

Masalan, yosh o’smir yigitga: “Hali yosh bo’la turib, kattalarga o’xshab fikr yuritar 

ekansiz. Menimcha sizga bir mas’uliyatli ishni topshirsa bo’ladi” deyilsa, uning shaxsiy 

muhimlik tuyg’usi ustun kelib, “mas’uliyatli ish”ni qilishga so’zsiz rozi bo’ladi. 

Tashqi muhimlik tuyg’usi yordamida ham odamni boshqarish mumkin. Misol 

uchun, sizni sevgan odamingiz tashlab ketdi. Sizga kimdir shunday deydi: “Uni unut. U 

sensiz bir baxtli bo’lib ko’rsin. Sen uni o’ylab qiynalib yurmagin-da, o’zingga boshqasini 

topib ol. Yangi sevging bilan shunaqangi baxtli yashaginki, avvalgi sevgiling buni ko’rib, 

sendan kechganiga afsuslansin”. Siz uchun sizni tashlab ketgan odamga usiz ham baxtli 

bo’la olishingizni isbotlash o’ta muhim bo’lsa, bu maslahatga ko’nishingiz tayin. 

Muhimlikdan qutulishning yagona yo’li – sergaklik. 

Shaxsiy muhimlik tuyg’usidan qutulish uchun siz bu dunyoga mehmon ekaningizni 

– bu dunyoda siz hech bir boshqa mavjudotdan yuqori qilib yaratilmaganligingizni, siz 

ham xato qilishingizni, sizda ham hamma singari kuchsiz tomonlar bor ekanini eslang. 

Bu bilan siz o’zingizni kimdandir yoki nimadandir quyiroq qo’ygan bo’lmaysiz. Sizga 

berilgan fazilat – boshqalarda bo’lmasligi mumkin. Bu dunyoda har kim va har narsaning 

ahamiyati bir xil. Tabiiy ofat bo’lgan holatda tabiat na yerdagi qurt-qumursqani tirik 

qoldiradi va na odamni – uning uchun sayyoradagi barcha jonzotlar barobar. Oddiygina 

viruslar yo’qolib ketsa ham tabiiy muvozanat buziladi va Yerdagi hayot barham topadi. 

Shunday ekan, bir-birimizga o’z muhimligimizni isbotlab, ko’z-ko’z qilib, buning ortidan 

odamlar bilan munosabatimizni buzib yashashdan nima foyda? 

Tashqi muhimlik tuyg’usining davosi – hayot, undagi jarayonlar, yoqimli-yoqimsiz 

vaziyatlar – hammasi bir xayoliy o’yin ekanini yodda tutish. Hayotdagi hech bir voqea 

“ko’proq” ahamiyatga ega emas. Hayotdagi jarayonlarga ta’sir o’tkazish niyatida aql 

ularni muhimlik bo’yog’iga botirib ko’rsatadi. Aqlning bu qopqoniga tushmaslik uchun 

– uning o’ylab topgan o’yinida sergak qatnashish, u bergan g’aflat dorisini ichib 

qo’ymaslik darkor. 

Muhimlik haqida gapirsa – gap ko’p. Bu borada sizga yetarlicha sirlarni ochib 

berdim deb o’ylayman. Bu yog’ini o’zingiz uddalaysiz. Faqat, ehtiyot bo’ling – siz 

muhimlik yaxshi narsaga olib kelmasligini bila turib, xatoga yo’l qo’ysangiz, natijada 

muammo juda katta bo’ladi. Chunki bilib qilganning aybi bilmay qilgannikidan og’irroq. 

Sizga dunyo qonuniyatlari qanday ishlashi anglatilgan bo’lsa-yu, shunda ham ularni 

buzsangiz – unda sizga beriladigan jazo ham keskinroq bo’ladi. Ammo, ishonchim 

komilki, bundan buyon siz o’zingiz muhimlikning nayrangiga uchishni istamaysiz va 

hayotingizni unday illatdan tozalay olasiz. Buning oqibatida kundalik hayotingizdan 

muammolar arib ketganini ko’rib o’zingiz ham hayron bo’lasiz hali. 

CHORSHANBA 

Kemtiklar 
Komplekslar 

Kompleks atamasi amaliy psixologiyada juda tez-tez qo’llaniladi. Unga juda turli 

xil ta’riflar berilgan. Men sizga eng sodda izohni berishga harakat qilib ko’raman. 

Kompleks – bu sizning fe’l-atvoringiz, xatti-harakatlaringiz, ichki tuyg’ularingiz 

yoki tashqi ko’rinishingizda sizni qoniqtirmaydigan, tashvishga soladigan va sizni 

cheklaydigan jihatlar. 

Albatta, bu mukammal ta’rif emas, ammo bayon davomida siz kompleks deganda 

nimani nazarda tutilishi haqida yetarlciha aniq tushunchaga ega bo’lasiz. 

Barchamiz qandaydir kamchiliklarga egamiz – hech kim nuqsonlardan holi qilib 

yaratilmagan. Kimdir jismoniy kuch bilan taqdirlangan bo’lsa, kimdir o’tkir zehn bilan 

mukofotlangan. Aslida, biz avvaldan bir fazilatga boy, boshqasidan benasib qilib 

yaratilmaymiz. Yangi tug’ilgan chaqaloqqa istalgan fazilatni rivojlantirish imkoni 

berilgan bo’ladi. 

Ammo ota-ona tarbiyasi, atrofdagilar munosabati va bolaning o’z xohish-

istaklariga qarab unda ba’zi xislatlar kuchliroq rivojlanib, boshqalari e’tiborsiz qolib 

ketadi. 

Misol uchun, farzandini yoshlikdan badantarbiya va sportga qiziqtirib katta qilgan 

ota-ona farzandida intellektual qobiliyatlar o’sishi haqida unchalik qayg’urmaydi. Va 

aksincha, farzandini bilim olishga yo’naltirgan ota-ona undan jismoniy faollikni talab 

qilmaydi. 

Ammo yuqoridagilar jismoniy va aqliy qobiliyatlarning rivojlanishiga misollar, 

xolos. Psixologik komplekslar ildizi ancha chuqur ketadi va ular uzoq muddat davomida 

shakllanib boradi. Psixologik komplekslar haqida tasavvur hosil qilishingiz uchun sizga 

bir qator misollar keltirib o’tay: tortinchoqlik, uyatchanlik, mahmadonalik, kamgaplik, 

qitmirlik, manmanlik, ortiqcha kamtarlik, jahldorlik, maqtanchoqlik, surbetlik, qaysarlik, 

injiqlik, talabchanlik, terslik, qo’pollik, laganbardorlik, ta’magirlik, doimiy tushkunlik 

holati, aybdorlik tuyg’usi, mukammallikka intilish odati va hokazo. 

Komplekslar odamda tashqi ta’sirlar yoki ichki ishonchsizlik sababli hosil bo’ladi. 

Ularning kelib chiqishi juda sekin va sezilarsiz kechadi – shunga monand ulardan qutulish 

ham uzoq vaqt talab etadi. Shaxsiy muhimlik tuyg’usi ta’sirida odam o’z bahosini oshirib 

yuborsa, komplekslar – odam o’ziga past baho berishi natijasida paydo bo’ladi. Bu 

jihatdan komplekslar – shaxsiy muhimlik tuyg’usining manfiy ko’rinishi deyish mumkin. 

Barchamiz yaxshi biladigan termometrni tasavvur qiling. Uning o’rtasida “0” 

belgisi bor. U o’ziga xos muvozanat nuqtasi – bunda suv suyuqlik va muz holati o’rtasida 

bo’ladi. Harorat ko’rsatkichi noldan yuqori ko’tarilsa ham, manfiy tomonga tushib ketsa 

ham – bu muvozanatdan og’ish degani. 

Odam shaxsiyatida ham xuddi shunday o’lchagich bor. Agar odam o’z muhimlik 

darajasini noldan yuqori ko’tarib yuborsa, ya’ni odam o’ziga ortiqcha baho berib yuborsa 

– bu shaxsiy muhimlik tuyg’usiga olib keladi. Bordi-yu kishi o’z qadrini o’ta pasaytirib 

yuborsa, ya’ni muhimlik ko’rsatkichini noldan tushirib yuborsa – bu odam tabiatida 

komplekslarni hosil qiladi. 

Har qanday kompleks ortida odamning qandaydir zaif tomoni turadi. Siz o’zingiz 

nimada kuchsiz ekaningizni juda yaxshi bilasiz va bu borada boshqalardan o’zingizni 

quyi hisoblaysiz. Bunda kompleks hosil bo’lmay iloji yo’q. 

Har qanday kompleksni, xuddi har qanday xastalik singari, davolasa bo’ladi. Aslida 

kompleks – yomon narsa emas. Unga e’tibor berilmasa, u zararsiz. Ammo biz o’z 

komplekslarimiz hayotimizga salbiy ta’sir qilishiga ko’pincha qarshilik qila olmaymiz. 

Shuning uchun komplekslardan holi bo’lgan maqsadga muvofiq. 

Men sizga turli komplekslarni umumiy jihatlariga qarab guruhlarga birlashtirib 

bayon qilaman. Bugungi suhbat oxirida siz har qanday kompleks sababini topib, uni 

bartaraf etib, undan xalos bo’lish yo’lini topa oladigan bo’lasiz. 

 

Nuqsonlilik komplekslari 

Bu tur komplekslar hammada uchraydi – ular juda ommabop. Har kim o’zida 

qandaydir kamchilikni ko’ra biladi – buni ko’pincha hech kimga aytmaymiz, ammo 

o’zimiz buni juda yaxshi bilamiz. 

Tashqi koôrinish: moda 

Tashqi ko’rinishimizdagi nuqsonlar – eng katta bosh og’rig’imiz. Biz har doim 

chiroyli yuz, kelishgan qaddi-qomat, so’nggi modadagi kiyim egasi bo’lishga intilamiz. 

Bunday tobelikka ayollar ham, erkaklar ham bir xilda moyil – ayollar o’z tashqi ko’rinishi 

haqida erkaklardan ko’proq qayg’uradi degan fikr asossiz. Shunchaki, ayollar o’z tashqi 

ko’rinishlari haqidagi tashvishlarini oshkora qila oladilar – erkaklar esa bunda ancha 

cheklangan. AQSHdagi so’rovnomalar shuni ko’rsatganki, kiyim-kechak, gigiyenik 

vositalar, pardoz va soch turmagi xizmatlariga erkaklar ayollardan ko’ra ko’proq pul 

sarflashar ekan. 

Har birimiz tashqi ko’rinishda qandaydir andozaga tushishga harakat qilamiz. Bu 

andozalar vaqti-vaqti bilan o’zgarib turadi va ular bizning juda ko’p qarorlarimizga ta’sir 

qiladi. Bu – albatta, moda. Hozirgi kunda hamma narsaga moda qo’yilgan: kiyim-

kechakdan tortib, she’vagacha. Odamlar modadagi ovqatlarni yeyishadi, modadagi 

xizmatlardan foydalanishadi, moda bo’lgan supermarketlarda savdo qilishadi, modadagi 

so’zlarni ishlatib gaplashishadi – hatto, moda bo’lgan usulda sevishadi. Hayronmisiz? 

Uyali aloqa vositasi yoki internet orqali sevishish qanchalik keng tarqalganiga e’tibor 

bering – o’zingiz bunga amin bo’lasiz. 

Ammo moda hammasidan ham tashqi ko’rinishimiz qanday bo’lishiga ko’proq 

ta’sir qiladi. Bunda qandaydir qoidalar o’rnatilishi va u ommaviy qabul qilinishi 

insonning imkoniyatlarini cheklaydi va komplekslarga sabab bo’ladi. 

Kamdan kam qiz 90:60:90 qoidasidan bexabar bo’lsa kerak. Bu qoidani kuchli jins 

vakillari ham juda yaxshi bilishadi. Ammo hamma gulruxsorlar ham bu andozaga to’g’ri 

kelmaydilar. Buning natijasida qizlarda o’z qomatidan qoniqmaslik tuyg’usi paydo 

bo’ladi. Agar bunday holatga duch kelgan qizning ma’naviy immuniteti kuchsiz bo’lsa, 

u o’zini turli xil diyetalarga uradi va sillasi quriguday bo’lib och yuradi. 

Moda ortidan quvib jabr ko’rishda yigitlar ham qizlardan kam emas. Modadagi 

kiyimni kiyish ilinjida topgan pulini kiyim do’konlarida sarflaydigan yigitlarni ko’p 

uchratamiz. Ularning kiyim javonlari to’lib ketgan – ammo kompleks ularni yangi va 

yangi kiyim sotib olishga undayveradi. 

Agar odam moda kompleksi ta’siriga tushib qolib, bu tobelikdan qutula olmasa – u 

o’ziga jismoniy va moddiy zarar yetkazishi mumkin. Ba’zida modadagi kiyim o’ziga 

mutlaqo yarashmasa ham, undan voz kechishga haddi sig’maydigan odamlarni 

uchratasiz. Ular moda kompleksiga so’zsiz itoat etadilar va bu tobelikdan xalos bo’lishga 

harakat ham qilmaydilar. 

Avvalo, umum qabul qilingan andozalarga amal qilish noto’g’ri. O’zingiz o’ylab 

ko’ring – dunyoda hamma odam bir xil bo’lishi mumkin emas. Hamma uchun umumiy 

o’lchovlar o’rnatish kimga kerak – bilasizmi? Sizga navbatdagi sirni ochaymi? “To’g’ri” 

qaddi-qomat qanday bo’lishi kerakligi haqidagi uydirmalarni kiyim ishlab 

chiqaruvchi sanoat podshohlari o’ylab topadi. Chunki ular mutlaqo hammaga mos 

keladigan kiyim tika olmaydilar – shuning uchun hammani ular chiqargan 

mahsulotga mos qomatga ega bo’lishiga da’vat qiladilar. Aks holda ularning 

mahsulotlarini juda kam odam sotib oladi va ular kasodga uchraydilar. 

Shunday ekan, qomatingizni kimlardir belgilab bergan andozalarga “moslab” 

olishga harakat qilmang. Bu sizga zinhor kerak emas. Busiz ham xotirjam baxtli 

bo’lishingiz mumkin. Axir, baxtingiz qomatingizga bog’liq emas. 

Ashaddiy modaparastlar hozir “Modaga qarab kiyinishning nimasi yomon?” deb 

dod solayotganini tasavvur qilib turibman. Buning yomon joyi yo’q. Faqat o’sha modani 

qayerdan olayotganingizga e’tibor bering. Modani kim yaratadi deb o’ylaysiz? Nahotki, 

odamlar didini mashhur dizaynerlar belgilab beradi deb ishonsangiz? Mana sizga yana 

bir oliy sir: modani o’ziga yoqqan va yarashgan kiyimni kiyuvchilar yaratadi – moda 

sanoati esa ulardan nusxa olib, keng ommaga olib chiqadi, xolos. 

Modani siz yaratasiz. Agar siz o’z didingiz va ko’nglingizga quloq solib kiyim 

tanlasangiz, u sizga albatta yarashadi, bu libosda o’zingizni yaxshi his qilasiz. Bu hatto 

eng arzon matox bo’lishi mumkin – ammo u aynan siz uchun yaratilgan bo’lsa va siz uni 

to’g’ri tanlagan bo’lsangiz – atrofdagilar sizga o’girilib qaraydi. Kiyim sizning ustingizda 

qanday mos turganini, har qanday nuqsondan holi ekanini ko’rib, ular xuddi shu kiyimdan 

o’zlariga ham olgani do’konga yugurib qolishadi. Axir, siz hech birovning ustida chiroyli 

turgan kiyimdan bozorda qidirmaganmisiz? 

Kiyim, so’zsiz, sizning chiroyingizni ochadigan narsa. Ammo u modaga qarab 

emas, sizning asl xohishingiz va talablaringizga qarab tanlansagina, sizning chiroyingizni 

ochadi. To’lacha odam nozik qomat egalarini ko’zlab tikilgan kiyimni modaga qarab 

tanlasa yoki qishning izg’irinida modaga qarab yengil kiyinilsa – bunday modaning sizga 

foydasi bormi? 

Siz kiygan libos – sizga yoqsin, ommaga emas. Siz kiygan kiyim sizga qulay 

bo’lishi va sizni issiq yoki salqin tutishi kerak – modaga mos kelishi kerak emas. Sizning 

modangizni faqatgina siz yaratasiz. O’z modasini yarata olmaganlar esa – sizdan andoza 

oladilar. Kiyim tanlashni ko’nglingizga qo’yib bering. U hech qachon adashmaydi. 

Tashqi koôrinish: husn 

Husn – komplekslarga sabab bo’luvchi yana bir belgi. Odam o’z husnidan ko’ngli 

to’lmasligi juda ko’p uchraydigan holat. Bunday holatda husn nuqsoni kompleksi hosil 

bo’ladi. 

Bu yerda odamning boshqalarga yoqish ilinji va boshqalardan kam bo’lmaslik 

istagi katta rol o’ynaydi. Bu ikki intilish ham muhimlikdan kelib chiqadi. 

Men sizga bir narsa aytsam – hayron qolasiz: dunyoda xunuk va chiroyli odamlar 

bo’lmaydi – o’zini xunuk va chiroyli deb o’ylaydiganlar bor, xolos. 

Siz o’zingizni qanday husnga ega deb o’ylasangiz, atrofdagilar ham sizni shunday 

ko’radilar. Ishonmaysizmi? Mana sizga isbot. Fiziognomika degan fan bor – u odamning 

yuz tuzilishi va fe’l-atvori o’rtasidagi bog’liqlikni o’rganadi. Shu sohada olib borilgan 

izlanishlar shuni tasdiqladiki, o’z husnidan norozi bo’lgan shaxslar odamlar bilan 

muloqot paytida yuzlariga shunday ifodasi berishar ekanki, ular rostdan ham xunuk 

ko’rinishar ekan. Olimlar o’z husnidan ko’ngli to’lmagan odamlarni yolg’iz o’zlari 

qolganlarida yashirincha suratga olishgan va bu suratlarni ular odamlar davrasida ekanida 

olingan suratlarga solishtirishgan. Birinchi suratlarda tajriba ishtirokchilari ochiq yuzli va 

istarali bo’lib chiqqanlar. 

Ana shunaqa. Tabiat sizga betakror husn bergan bo’lishi mumkin, ammo uni siz o’z 

kompleksingiz bilan bulg’ab, odamlarga juda yoqimsiz qilib ko’rsatishingiz mumkin. 

Undan keyin, husnga qarab birinchi taassurot olinadi – ammo odam bilan yaqindan 

muloqot uning chindan qanday odam ekanini ochib beradi. 

Juda ko’p holatda muloyim yuzli odamni ko’rib havasingiz keladi – biroq u bilan 

ikki og’iz gaplashgandan so’ng uning juda qo’rs yoki kaltabin ekani ma’lum bo’ladi. Fe’l-

atvori xunuk bo’lgan odamning esa, tashqi chiroyiga hech kim e’tibor bermaydi. Mashhur 

rus yozuvchisi Fyodor Dostoyevskiy “Go’zallik ortida shayton yashirin” deb bekorga 

yozmagan. 

Psixologlar juda qiziq tajriba o’tkazishgan. Ular bir guruh erkaklarga ikkita ayol 

suratini ko’rsatishgan – biri juda go’zal, boshqasi unchalik o’ziga tortadigan emas. So’ng 

ularga shu ikki ayol bilan telefon orqali muloqotda bo’lish taklif etilgan. Telefonda 

ayollardan biri juda muloyim, so’zlarni tanlab gapirgan va suhbatda erkak fikrlarini 

tasdiqlab turgan. Bu ko’rimsizroq ayol bo’lgan. Ikkinchi ayol, aksincha, juda sovuq 

ohangda gaplashgan va mudom erkak bilan bahslashgan. Bunisi go’zal husn egasi 

bo’lgan. 

Tajribada ishtirok etgan har bir erkakdan suhbatdosh ayol suratini ko’rsatishni 

iltimos qilishganda, u muloyim ayol deb go’zal suratni tanlagan va ko’rimsizroq ayolni 

dag’al suhbatdoshi deb bilgan. Ammo ularni suhbatdoshlari bilan yuzlashtirishganda, ular 

tanlovda adashganliklaridan hayron bo’lishgan. Eng qizig’i shundaki, erkaklar ular bilan 

muloyim gaplashgan ko’rimsiz ayol hayotda suratdagiga nisbatan ancha chiroyliroq 

ekanini, sovuq gapirgan ayolning asl go’zalligi esa suratdagidan ancha kamroq ekanligini 

ta’kidlashgan. 

Shunday ekan, tashqi go’zallikka aldanmaslik kerak. To’g’ri – ham tashqi, ham 

ichki go’zallik egasi bo’lgan odamlar ham bor. Bundaylar kam uchraydi. Bilasizmi bu 

qanday odamlar? Bu – o’z husnidan nolimaydigan, o’z chiroyini boshqalar bilar 

qiyoslamaydigan va hammada o’ziga xos go’zallikni ko’ra biladigan odamlar. 

Siz o’z husningiz o’ziga xos ko’rkka ega ekanini tan oling va bundan ko’nglingiz 

to’lsin. Husn kompleksiga odamlar bilan muloqot qilishingizga halal berishiga imkon 

bermang. Siz – hech kimga o’xshamas qilib yaratilgansiz. Shunday ekan, boshqa 

“go’zallar”ga o’xshamaganingizdan xafa bo’lib emas, xursand bo’lib yashang. Hammaga 

o’xshagandan ko’ra, o’ziga xos bo’lgan yaxshi emasmi? 

 

Ichki nuqsonlilik komplekslari 

Tashqi nuqsonlardan o’z-o’ziga cheklov qo’yish tanganing bir tomoni, xolos. 

Odamlar psixikasida ichki nuqsonlilik komplekslari ham kuchli ildiz otgan. Bu 

komplekslar shaxs o’z fe’l-atvoridagi qaysidir, uning fikricha, nuqson bo’lgan jihatga 

katta ahamiyat berib yuborganidan kelib chiqadi. Yoki kishi u yoki bu qobiliyatlari 

yetarlicha rivojlanmaganidan o’zini boshqalardan kuchsizroq hisoblaydi. 

“Men falonchidek aqlli emasman”, “Mening odamlar bilan muloqot qilish 

qobiliyatim yaxshi rivojlanmagan”, “Men birovning ko’nglini olishni bilmayman”, 

“Mening hech o’qishga quntim yetmaydi”, “Mening qo’limdan hech ish kelmaydi”, “Men 

g’irt omadsizman”, “Men chiroyli qilib gapira olmayman”, “Mening xatim juda xunuk”, 

“Men birovni yaxshi ko’rishga qodir emasman”, “Men juda xudbinman”, “Men 

falonchiga bas kela olarmidim”, “Menga u bilan bahslashishga yo’l bo’lsin”, “Mening 

qanday noyob qobiliyatlarim borki, bu ishni menga topshirishsa”, “Mening hech bir 

kuchli tomonim yo’q” kabi ta’kidlar ichki nuqsonlilik kompleksidan darak beradi. 

Kishi o’z nuqsonlariga o’ta katta e’tibor berib yuborsa va o’z hayotiga salbiy ta’sir 

qilishga ularga imkon bersa – bu jiddiy muammolarga olib kelishi mumkin. Ichki 

nuqsonlilik kompleksiga tobe odam o’z imkoniyatlarini doim juda tor doirada baholaydi 

va shunga monand qarorlar qabul qiladi. Albatta, o’z kuchlarini hisobga olib ish ko’rish 

maqsadga muvofiq – xalqimiz bekorga “Ko’rpangga qarab oyoq uzat” deb aytmagan. 

Ammo kompleks ta’siridagi odam o’z kuchini odilona baholay olmaydi va asl 

imkoniyatlaridan ancha quyi maqsadlarni ko’zlab yashaydi. Bu juda achinarli hol, chunki 

bunda kishining orzu qilish va o’z niyatlariga intilish qobiliyati zarar ko’radi – nuqsonlilik 

kompleksi hukmi ostidagi odam hech qachon katta orzular qila olmaydi va yuksak 

maqsadlarga intilmaydi. 

Kamchilik va nuqsonlar hammada bo’ladi – beayb Parvardigor. O’z kamchiliklarini 

bilgan yaxshi – ammo ularga o’ta katta ahamiyat berib yuborilsa, natija yaxshi bo’lmaydi. 

Dunyoda har kim qandaydir nuqson bilan yaratilgan – ammo har kimga shu 

nuqsonlarning o’rnini bosadigan fazilat ham berilgan bo’ladi. O’zingiz o’ylab ko’ring – 

Tangri bir bandasini ko’proq, boshqasini ozroq fazilat bilan yaratmaydi. Xudo bunday 

nohaqlik qilmaydi. U barchani teng imkoniyatlar va teng cheklovlar bilan taqdirlagan. 

Siz o’zingizdagi kamchiliklarni ko’ra bildingizmi – o’z fazilatlaringizni ham ko’ra 

biling. Agar sizga berilgan nuqsonlargagina e’tibor berib, bundan nolisangiz-u, sizga ato 

etilgan fazilatlarni ko’ra bilmasangiz – bu noshukrlik bo’ladi. 

Ichki nuqsonlilik kompleksi ham xuddi tashqi nuqsonlilik kompleksi kabi o’zini 

o’zi oshirish xususiyatiga ega. Ya’ni kimdir biror kamchiligiga o’ta yuqori ahamiyat berib 

yuborsa, kompleks uning xatti-harakatlarini shunday boshqaradiki, uning bu kamchiligi 

yana-da yaqqolroq namoyon bo’ladi. Misol uchun, odamlar bilan muloqotda bo’lish 

qobiliyatiga ishonmagan odam har kim bilan suhbatda o’z nuqsonini yashirishga harakat 

qiladi. Buning uchun zo’r berib chiroyli va dadil gapirishga, muloqotni qiziqarli qilishga 

urinadi. Ammo bu urinishlar nosamimiy, soxta muloqotni keltirib chiqaradi va 

suhbatdosh bu odam rostdan ham muomala qilishni bilmasligiga amin bo’ladi. 

Yoki o’z aqliy qobiliyatlarida shubhalangan odamni olaylik. Unga katta aqliy 

faollikni talab etadigan ish topshirilsa, u bu ishni uddalay olmasligiga shu qadar 

ishonadiki, bundan sergaklikni yo’qotib, ishni rostdan ham katta nuqsonlar bilan bajaradi. 

Navbatdagi sir o’z imkoniyatlaringizni baholaganingizda yodingizda tursin: 

sizning miyangiz o’zini o’zi tarbiyalash xususiyatiga ega – ya’ni siz unga qanday 

ko’rsatmalar bersangiz, u shunga monand ish ko’radi. Bu siz xayolingizda o’z 

imkoniyatlaringizga u yoki bu jihatdan baho berib, o’zingizda shu qobiliyatlar o’sishi 

yoki kamayishiga turtki berasiz degani. 

Bir abiturient oliygohga imtihon topshirgan. U asosiy fanlar qatori odam zehni 

darajasi va mantiqiy fikrlashini tekshiradigan maxsus IQ test sinovidan ham o’tgan. 

Imtihon natijalari yozilgan xatda u 96 ball to’plab, oliygohga kirgani haqida yozilgan. U 

bu natijani IQ testining 150 ballidan 96 olganman deb o’ylagan va o’zini zehni pastlar 

qatoriga qo’shgan. 

Butun birinchi semestr davomida u o’z aqliy qobiliyatlaridan shubhalanib o’qigan. 

Shundan uning fanlardan olgan baholari juda past bo’lgan. Semestr so’nggida uni bir 

fanni qayta topshirish uchun chaqirgan mualllim unga kirish imtihonlarida 100 dan 96 

olgan odamdan bunday natija kutmaganini aytgan. 

O’z xatosini tushunib yetgan talaba, semestr fanlarini namunali topshirib, ikkinchi 

semestrda oliygoh bo’yicha eng yuqori natijalarga erishgan. 

Ana shunaqa. O’z imkoniyat va qobiliyatlaringizni shubha va ishonchsizlik 

xayollari bilan cheklamang. O’z kuchingiz va iqtidorlaringizga to’liq ishonib yashang – 

toki bu ishonchni onggingiz iste’dodlaringizni o’stirish uchun ko’rsatma deb qabul qilsin. 

Ichki nuqsonlilik kompleksidan xalos bo’lishning eng samarali yo’li – bu 

kechirishdir. Siz o’z kamchiliklaringiz uchun o’zingizni kechira olsangiz, nuqsonlaringiz 

hayotingizga soya solishiga imkon bermagan bo’lasiz. Bir qarashda, juda oson narsa – 

o’zini kechirish, bu hammaning qo’lidan keladigandek. Lekin bu siz o’ylaganchalik oson 

tadbir emas – juda ko’p odamlar o’z kamchiliklarini qabul qilib, ular haqida qayg’urmay 

yashash baxtini o’zlariga ravo ko’rolmaydilar. 

Sizga bir sirni ochaman – u sizga juda yoqadi: mukammallik – borki 

nuqsonlardan holi bo’lish emas, teng miqdorda fazilat va kamchiliklarga ega 

bo’lishdir. Mukammallikka jamiyat bergan ta’rif uni xatolardan holi bo’lishdek 

tasvirlaydi. Ammo mukammallikning asl ta’rifini tabiatdan axtarish darkor. Tabiatdagi 

mukammallikni qarang – har narsaning ziddi bor: havo o’ta isib ketsa, sovuq oqimlar 

darhol bu holatni to’g’rilaydi; bir joyda bosim tushib ketsa, bu bo’shliq darhol to’ldiriladi; 

tug’ilishga qarshi o’lim, yorug’likka qarshi zulmat bor. Agar bu mukammal 

muvozanatning birgina elementi yo’qolib qolsa, Yerda hayot to’xtaydi. Shunday ekan, 

sizga xos fazilatlar qatori, atvoringizda kamchiliklar borligi – mukammalligingizdan 

dalolat. Mukammal odam esa o’z kamchiliklari uchun o’zini kechira oladi. 



 

38 

Kechira olish qobiliyati nafaqat sizning, balki atrofingizdagi odamlarning ham 

nuqsonlari kompleks darajasigacha o’sib ketishining oldini oladi. Yaqinlaringiz va do’st-

yorlaringiz kamchiliklarini kechiring – toki ular o’z nuqsonlari sizga zarar 

yetkazmayotganini bilsinlar va yengil tortsinlar. Bu o’z nuqsonlari kompleksidan xalos 

bo’lishlarida siz ularga bergan eng katta ko’magingiz bo’ladi. 

Navbatda aybdorlik tuyg’usi haqidagi suhbat. Hozir esa kitobni yoping-da, bir soat 

aqlingizga dam bering. Aks holda u o’ta charchab ketganidan men sizga aytmoqchi 

bo’lgan keyingi sirlarni tushunmay qolishi mumkin. Sizning o’zingizga vaqti-vaqti bilan 

mutolaadan dam berib turish fazilatingiz bor – shuni unutmang. 

Men esa hordiq chiqarib qaytishingizni sabrsizlik bilan kutaman. 

 

Aybdorlik tuygôusi 

Aybdorlik tuyg’usi psixologik komplekslar ichida eng zararkunandasi va yengib 

o’tish qiyin bo’lganidir. Uning kuchi yengil mas’uliyat hissidan tortib vijdon azobigacha 

bo’lishi mumkin. Bizning jamiyatimizda u har bir odamda bor, adashmasam. Chunki 

bizni yoshlikdan juda ko’p narsalarga javobgar bo’lishga o’rgatishadi. 

Sizda xato tasavvur uyg’onmasligi uchun avvalo men sizga aybdorlik tuyg’usini 

ta’riflab beray. Aybdorlik tuyg’usi – odam qilgan (yoki qilmagan) biror xatti-harakat yoki 

xayol uning fikricha noto’g’ri ekanini tan olib, bu xatti-harakat yoki xayol uchun o’z 

shaxsiyatidan xafa, norozi yoki hatto nafratda bo’lish holatidir. Ayatylik, siz hech 

o’zingizni yomon farzand, ota-ona yoki turmush o’rtoq deb o’ylagan paytlaringiz 

bo’lganmi? Biror ishingizdan pushaymon yegan va vijdon azobi qiynagan damlarni 

boshingizdan kechirganmisiz? Bularning bari aybdorlik tuyg’usiga misoldir. 

Kishi o’z qarorlari uchun javobgarlikni his etishi kerak, albatta. Ammo odam o’z 

qilmishlaridan pushaymon bo’lishi, o’zini koyishi, aybdor yoki, Xudo ko’rsatmasin, 

gunohkor his etishi mutlaqo noo’rin. 

Birinchidan, siz nimaki qilmang – hammasi yaxshilikka xizmat qiladi. Agar xato 

qilgan bo’lsangiz – uni tan oling, ammo u uchun o’zingizni aybdor his etishingiz shart 

emas. Faqat shundagina xato sizga saboq bo’ladi va keyingi gal siz ehtiyotkorroq bo’lasiz. 

Xatolar ham sizning shaxsiy o’sishingizga xizmat qilishi yodingizda bo’lsin. 

Ikkinchidan, sizning xato qilishga to’liq haqqingiz bor. Siz ilohiy mavjudot 

emassizki, o’zingiz qilgan xatolarni kechirolmasangiz va ular uchun o’zingizni 

koyisangiz. Sizda hech kimni (hatto o’zingizni ham) gunohkor deb atash huquqi yo’q. 

Shunday ekan, o’z xatolaringiz uchun o’zingizni kechiring. 

Uchinchidan, siz qilgan xatti-harakat chindan ham yomon ekanini siz hech qachon 

bilmaysiz. Ba’zida biz xato deb o’ylagan ishlar natijasi mutlaqo biz kutmagan – ya’ni biz 

yoki yaqinlarimiz uchun manfaatli natijalarga olib kelishi mumkin. Siz bir ishning oxirini 

ko’ra bilmasdan, bu uchun o’zingizni aybdor deb bilishingiz – tan oling, g’irt kaltabinlik. 

To’rtinchidan, hech qachon o’z xayollaringiz uchun o’zingizni aybdor his qilmang. 

Chunki xayollar, agar ular harakatga aylanmasa, hech kimga zarar yetkazmaydi 

(o’zingizdan boshqa). Bundan tashqari, xayollarni boshqarish va kerakli o’zanga solish – 

juda qiyin ish va buni kamdan kam odam uddalaydi. Huquq sohasida ham yomon xayollar 

uchun hech kim javobgarlikka tortilmaydi. 

Albatta, bularning bari juda oddiydek tuyulishi mumkin. Ammo har birimiz 

aybdorlik tuyg’usining u yoki bu ko’rinishiga tobe bo’lib yashaymiz. 

Burch (yoki javobgarlik) hissi – aybdorlik tuyg’usining bir qiyofasi. Oramizda 

o’zini mudom nimagadir majbur yoki javobgar deb yashaydiganlar talaygina. Bu, ko’p 

holatlarda, noto’g’ri tarbiyadan kelib chiqadigan fe’l-atvor: bolani yoshligidan ko’p 

narsaga mas’ul qilib tarbiyalansa, u ulg’aygach ham bu tuyg’udan qutula olmaydi va 

hayotda qiynaladi. Bunday odamlarni juda ko’p ko’rgansiz – bundaylardan sinf 

sardorlari, kasaba uyushma vakillari, tashabbuskorlar, ishga mukkasidan ketadiganlar 

yetishib chiqadi. Ular o’z hayotlari uchun mas’uliyat qolib, boshqalar uchun ham 

javobgarlikni o’z yelkalariga yuklab olganlar va shu majburiyatlarini bajarmasalar 

o’zlarini aybdor his qiladilar. 

O’z fe’l-atvoringizga va hayotga munosabatingizga sergak nazar tashlang. Siz 

o’zingizni nimalar va kimlar uchun javobgar deb his qilasiz? Agar o’z hayotingiz va 

ko’nglingiz istaklari uchun javobgarlikdan tashqari yana qandaydir burchiyat hislari 

bo’lsa – hoziroq ulardan xalos bo’ling. Siz o’zingizdan boshqa hech kimning hayoti 

uchun mas’ul emassiz. Shaxsiy muhimlik tuyg’uyingiz sizga “sen juda muhim odamsan, 

atrofingdagilarning farovonligi senga bog’liq, sen ular uchun mas’ulsan” deb 

ta’kidlashdan tinmaydi. Ammo siz uning gapiga quloq solish qanday oqibatlarga olib 

kelishini yaxshi bilasiz. Unutmang – Tangri bir bandasining rizqi, baxti yoki hayotini 

boshqasiga qaram qilib yaratmaydi. Shunday ekan, sizga berilgan omonat – o’z 

hayotingiz va qalbingiz xotirjamligi uchun javobgarsiz, xolos. 

Kimdir bu gaplarimdan “Mening oilam, jamiyat va davlat oldidagi burchlarim nima 

bo’ladi?” deb norozi bo’lishi mumkin. To’g’ri – sizning bir qator burchlaringiz bor. Men 

sizga o’z burchlaringizdan qochib yuring yoki ulardan yuz o’giring demoqchi emasman. 

Bunday ish faqat o’ta qo’rqoq shaxsiyat egalarininggina xayoliga keladi. 

Men sizga o’z burchlaringizga bo’lgan munosabatingizni o’zgartirishni taklif 

qilyapman. Siz asli bu dunyoga hech bir burchsiz kelasiz. Keyin oila va jamiyat sizga 

burchlarni yuklaydi. Shunday qilmasa ham bo’lmaydi – bu yo’riqnomalarsiz hayotda 

qiynalasiz. Ammo bu qoidalar siz uchun burch emas – erkinlik. O’ylab ko’ring – agar 

burch hamma bajarishi shart bo’lgan qoida bo’lsa, nega har kim ham o’z burchlarini 

bajarmaydi? Chunki u odamlar o’z erkinliklaridan foydalanmaydi. 

Sizning baxtli bo’lish, kimnidir baxtli qilish, ota-onangizga g’amxo’rlik qilish, 

farzandlaringizni voyaga yetkazish kabi burchlaringiz emas – ana shunday 

erkinliklaringiz bor. Siz o’zingizni burchiyat hissidan ozod qilib ham tengi yo’q farzand, 

ota-ona, turmush o’rtoq, do’st bo’lishingiz mumkin. Yaxshi farzand o’z burchlarini to’liq 

bajargani uchun yaxshi emas – ota-onasiga g’amxo’rlik qilish erkinligidan foydalangani, 

buni majburligidan emas, ko’ngli istaganidan qilgani uchun yaxshi. 

Inson psixikasi shunday tuzilganki, u “sen majbursan, sen shuni qilishing shart” 

kabi buyruqlarni qarshilik bilan qabul qiladi. Ishonmasangiz, yosh bolaga biror narsani 

shart qilib qo’yishga urinib ko’ring. Bolalar o’zlarini hech narsaga burchli deb 

bilmaydilar va o’z qalblariga bo’ysunib ish qiladilar. Shuning uchun ham hech qachon 

ulardan yomonlik chiqmaydi. Ulg’aygan sari bolada aql ustunligi kuchayib, unga shart 

qilingan narsalarni aql qoida qilib o’rnatadi va ko’ngilni har tomondan cheklay boshlaydi. 

Agar bolada burch hissi ancha kuchli rivojlangan bo’lsa, uning hayoti o’z burchlarini 

bajarishga intilish, buni uddalay olmaganda o’z-o’zini aybdor his etish bilan o’tib ketadi. 

Undan ko’ra o’zingizga “mening baxtli bo’lish va o’z baxtimni yaqinlarim bilan 

baham ko’rish erkinligim bor” deganingiz ma’qul. Shunda siz o’zingiz istagan narsalarga 

erishish yo’lingizni aybdorlik tuyg’usi bilan bulg’amagan bo’lasiz. 

Siz boshqa odamni baxtli qilishga burchli emassiz. Siz umuman boshqa odamni 

baxtli qila olmaysiz. Avval aytganimdek, boshqa odamning baxti sizning qo’lingizga 

berib qo’yilmagan. Siz boshqa odam o’zining baxtli bo’lish erkinligidan foydalanishiga 

to’sqinlik qilmasangiz bo’ldi. Mana sizga baxtli turmushning siri: umr yo’ldoshingizni 

baxtli qilish uchun sizdan uning erkinliklarini cheklamaslik talab etiladi, xolos. 

Odamlar bilan munosabat haqida biz kelgusi kunlarda batafsil suhbatlashamiz hali. 

Haddan ziyod talabchanlik ham aybdorlik tuyg’usiga soslangan bo’lishi mumkin. 

Odam o’zi va atrofdagilarning yashash tarzi “kerakli” darajada emasligini ta’kidlab, buni 

to’g’rilashga intiladi. U o’zini hamma narsa “kerakli” darajada bo’lishi uchun mas’ul deb 

biladi. Buning natijasi nima bo’lishini izohsiz ham yaxshi bilasiz. 

Vijdon azobi – aybdorlik tuyg’usining eng yaqqol ko’rinishi. Bunda qilgan ishidan 

pushaymonlik shaxsdagi aybdorlik hissini ikki barobar kuchaytirib beradi. Vijdon azobini 

astoydil ta’riflashimga hojat yo’q – chunki har birimiz buning nima ekanini yaxshi 

bilamiz. Lekin bir narsani aytishim joiz: vijdon azobida sizni qiynaydigan narsa ko’ngil 

emas, aqldir. Aql siz qilgan ish qanchalar yomon ekanini ta’kidlab, sizni ayblashdan 

o’zini tiya olmaydi. Ishni orqaga qaytarib bo’lmasligini bilib tursa ham – u o’zini kechira 

olmaydi. 

Aybdorlik tuyg’usi haqida soatlab gapirish mumkin. Ammo men sizga uning yana 

bir zararini aytib o’tishim kerak. Agar sizda aybdorlik hissi mahkam ildiz otgan bo’lsa, 

bu boshqalarga sizni o’z izmiga solish imkonini beradi. Aybdorlik hissi orqali birovni o’z 

izmimizga solish odatimiz yoshlikda shakllanadi: kattalar biz istagan narsani bermasa 

yoki bizni qattiq koyib bersa, biz darhol yig’laymiz va ularda aybdorlik hissini 

uyg’otamiz. Bundan keyin ko’nglimizni olish uchun kattalar istagan narsamizni qiladilar. 

Yosh bolalarni aybdorlik tuyg’usi orqali boshqarishga intiluvchi kattalar ham bor. 

“Sen yomon bolasan, quloqsizsan. Sen meni xafa qilding” kabi tanbehlar bolada o’z 

harakatlari uchun aybdorlik hissini uyg’otadi va u o’z aybini yuvish uchun kattalar 

aytganini qiladi. Tarbiyada ishlatiladigan bunday nayranglardan eng yomoni “Shunday 

qilsang, men seni yaxshi ko’rmayman” yoki “Sen oyingni/dadangni yaxshi ko’rmaysan – 

yo’qsa shunday qilarmiding” deyishdir. Unutmang, bolangiz uchun eng qadrli narsa – 

sizning mehringiz va uning sizga bo’lgan mehrini bilishingizdir. Bu narsadan mahrum 

qilish evaziga uni o’z izmingizga solmoqchi bo’lsangiz – siz uning shaxsiyati va qalbiga 

qarshi jinoyat qilgan bo’lasiz. Bu holatda unda shunday kuchli aybdorlik tuyg’usi ildiz 

otadiki, u butun umr bu ofatdan qutula olmaydi va baxtsiz hayot kechiradi. Xo’sh, mening 

ayblashlarim sizga qanday ta’sir qildi? Bunday gaplarni o’qish juda yoqimsiz, shunday 

emasmi? Ana shunaqa – ayblash orqali odamda faqat salbiy tuyg’ularni uyg’otish 

mumkin, xolos. 

Shaxsiyatingizni aybdorlik tuyg’usidan tozalab tashlang. Buning eng samarali yo’li 

– uzr so’rash. Agar siz kimgadir nisbatan chindan noto’g’ri ish qilgan bo’lsangiz – undan 

darhol uzr so’rang. U sizni kechirish-kechirmasligi ahamiyatsiz. Asosiysi, siz shu yo’l 

bilan o’zingizdagi aybdorlik tuyg’usini tarqatib yuborasiz. Shaxsiy muhimlik tuyg’usini 

yengib o’tib shunday qilishga haddingiz sig’sa kifoya. 

O’zingizni kechirish qobiliyatingizni ham rivojlantiring. Pushaymon bo’layotgan 

hamma ishlaringizni bir-bir eslang-da, o’zingizni har biri uchun kechiring. Chindan tavba 

qilsa, gunohlardan o’tishni Yaratgan va’da qilib qo’ygan:  Tangriki kechirimli 

bo’lyaptimi, gina saqlamayaptimi – sizning o’zingizga gina saqlashingiz ortiqcha. Yoki 

siz shunchalik muhimmisiz? 

Agar siz tabiatingizdan aybdorlik hissini chiqarib tashlay olsangiz – ajoyib mo’jiza 

sodir bo’ladi. Mana sizga kuchli shaxsiyatning yana bir siri: siz o’zingizni aybdor his 

etmas ekansiz, sizni aybdor qilish boshqalarning xayoliga ham kelmaydi. O’zini 

mudom ayblovchilar esa, har doim qoralash-u haqoratlarga chidab yashaydilar. Bu ularga 

qilgan xatolari uchun emas – shu xatolarini o’zlari kechirolmasliklari uchun beriladigan 

jazodir. 

Yodingizda bo’lsinki, sizning aybdorlik tuyg’usidan ozod yashash erkinligingiz 

bor. 

 

Boshqa kemtiklar 

Jamiyat bizning ongimizga boshqa ko’plab komplekslarni joylashtirib qo’ygan. 

Aslida, agar amaliy psixologiya adabiyotlarini o’rganilsa, 30 dan ortiq kompleks turlari 

haqida aytiladi. Ammo men sizni buncha ko’p nuqsonlar haqida gapirib zeriktirmoqchi 

emasman. Biz shunchaki eng ko’p uchraydigan va katta zarar keltiradigan komplekslar 

haqida suhbatlashamiz. 

Bekamlik kompleksi (yoki perfektizm) har narsada mukammallikka, yuz foiz 

samaraga erishish istagi juda kuchli odamlarga xos. Bekamlik kompleksi katta muhimlik 

ortidan kelib chiqadi – odam tashqi muhimlikka intilib, bekam qilmoqchi bo’lgan 

narsaning ahamiyatini o’ta oshirib yuboradi. 

Masalan, yosh qiz o’z to’yini bekam qilishiga intiladi – uning libosidagi ozgina 

g’ijim ham bu mukammallikni buzayotgandek tuyulaveradi. Yoki kim uchundir sovg’a 

tayyorlayotgan odam o’z sovg’asi bekam, lol qoldiradigan va hech kimnikiga 

o’xshamagan bo’lishiga astoydil harakat qiladi. Natijada sovg’a tanlash jarayoni maroq 

emas, azobga aylanadi. 

Bunday odamlarga biror ishni topshirib qo’yib, ancha kutishingizga to’g’ri keladi 

– chunki ular o’z vazifalarini mukammal darajaga yetkazmaguncha tinchimaydilar. 

Albatta, o’z ishiga jiddiy yondashgan yaxshi – ammo bu tobelikka aylanib qolmasligi va 

kishi hayotini tashvishga to’ldirmasligi kerak. Sizga topshirilgan ishni uning ahamiyatini 

o’ta oshirmasdan ham bekam bajarish mumkin – qaytanga, ishga sergak munosabatda 

bo’linsa, uni xatosiz bajarish ehtimoli katta bo’ladi. Ishni o’ta muhim hisoblash esa sizga 

ortiqcha mas’uliyat yukini tashlaydi va sizga shu ishni keragidek bajarishingizga halal 

beradi. 

Bekamlik kompleksiga chalinishning bir salbiy oqibati bor: bunday odam borib-

borib hech narsadan ko’ngli to’lmaydigan, o’zi va atrofdagilardan ko’p narsani talab qilib 

yashaydigan odamga aylanib qoladi. Bunday odamlarni hammamiz uchratganmiz – ular 

bilan birga ish qilish juda qiyin. Ular har narsadan arzimagan kamchiliklarni topib, 

barchani xafa qilib yuradilar. 

Bekamlik kompleksidan qutulishning bir qiziq yo’li bor: odam o’z xatti-

harakatlariga zararsiz xatolarni atayin qo’shib ketishi kerak. Ya’ni ongli ravishda uncha 

katta salbiy oqibatlarga olib kelmaydigan kamchiliklarga yo’l qo’yishi kerak. Bundan 

tashqari, bunday odamga boshqalar ishida faqat yaxshi jihatlarga e’tibor berishni o’z-

o’ziga qoida qilib olish tavsiya etiladi. 

Yana bir qiziq psixologik mashq – “teskari o’yin” deb nomlanadi. Har birimiz 

nimanidir yoqtiramiz va nimalarnidir yomon ko’ramiz. Endi siz yoqtirgan narsangiz (yoki 

shaxs) haqida eslang-da, uning salbiy tomonlarini sanashga tirishing. O’n soniya ichida 

qancha ko’p salbiy xislat ayta olsangiz, shuncha yaxshi. Faqat, bu xislatlarni o’ylab 

topmang – ular rostdan ham shu shaxs yoki narsaga tegishli bo’lsin. Endi yomon ko’rgan 

narsangiz yoki odamingiz haqida eslang – uning yaxshi sifatlarini sanashga urinib 

ko’ring. Bu o’yin sizga boshida juda qiyin keladi, ammo unga ko’nikib qolgandan so’ng, 

sizga yoqqan va yoqmagan odamlar va narsalar haqida juda ko’p yangi narslarni bilib 

olasiz. 

Bekamlik kompleksi rivojlantirib yuborilsa, haqparastlik kompleksiga aylanib 

ketishi mumkin. Bunday odam doim o’zini haq deb o’ylaydi va boshqalarni qoralab yoki 

ayblab yashaydi. Borib-borib u o’zini dunyodagi haq yo’ldan borayotgan yagona odam 

deb o’ylab qolishi mumkin. Bunda u boshqa “yo’ldan adashgan” bandalarni “haq yo’lga” 

solish uchun  astoydil urina boshlaydi. Agar bunday haqparastga aybdorlik tuyg’usi 

kuchli odam ro’baro’ kelsa, “haqgo’y” “gunohkorni” o’z izmiga solib, undagi aybdorlik 

hissini shu darajada oshirib yuboradiki, “gunohkor” o’zini bu dunyoda yashashga noloyiq 

sezib suiqasdga qo’l urishi mumkin. Bunday holatlar hayotda ko’p uchraydi. Odamdagi 

aybdorlik tuyg’usi o’z-o’zicha suiqasd uchun yetarli emas – uni “to’g’ri” odamlar 

tashqaridan kuchaytirib bersagina odam kompleks qurboni bo’lishi mumkin. 

Ishonchim komilki, siz haqparastlik kompleksidan holisiz. Mening kitobim bunday 

odamning qo’liga tushmagan bo’lardi. Bunday odamni “Men har nima qilib bo’lsa ham 

haqligimni isbotlayman”, “Men shu paytgacha hech adashmaganman va adashmayman 

ham”, “Men qanday yashash kerakligini juda yaxshi bilaman”, “Mening ko’rgan 

bilganlarim o’zimga yetarli” kabi ta’kidlari orqali tanib olish mumkin. 

Baxtga qarshi, haqparastlik kompleksi har birimizda kuchsiz bo’lsa ham mavjud. 

Axir, qay birimiz birov bilan bahsda osongina yengilamiz? Bahs san’ati haqida keyingi 

boblarda aytib o’tilgan, ammo sizga kezi kelganda bir sirni ochib o’tay: bahsda 

suhbatdoshi nuqtayi nazarini tan olgan odam yutadi, chunki bahsda o’z fikrini o’tkaza 

olgan odam shu fikrlari to’g’ri ekaniga yana bir bor amin bo’ladi va undagi haqparastlik 

kompleksi mustahkamlanadi. Raqibi fikrini qabul qilgan odam esa bu ishi bilan o’zidagi 

kompleksni susaytiradi. 

Haqparastlik kompleksining alohida ko’rinishi – bu adolat hissidir. Adolat hissiga 

birgina misol keltiraman – siz buning nima ekanini darhol anglab olasiz. Siz o’z uyingizda 

oynayi jahon qarshisida maza qilib tovuq sho’rva ichib o’tiribsiz. Hayvonot olami haqida 

ko’rsatuv ketyapti deb tasavvur qiling. Unda bo’rilarning ov qilishi haqida hikoya 

qilinyapti. Mana kattakon bo’ri yosh qo’zichoqni quvib yetib, bir hamlada uning 

bo’g’zidan tishladi. Shu lahzada nimani his etasiz? Qo’ziga achinasizmi? Bo’ridan 

jahlingiz chiqadimi? Ana shu hissiyotlaringiz asosida adolat hissi turadi. Endi men sizga 

savol beray – kosangizdagi tovuqqa rahmingiz kelyaptimi? Yo’q deysizmi? Nimaga?.. 

Adolat hissi – muhimlik mevasi. U har doim vaziyatni to’g’ri baholashga halal 

beradi. Shunday ekan, keyingi gal kimnidir haqsizlikda ayblab, haqparastlik kompleksiga 

berilishdan avval sizni bunga adolat hissi turtkilayotganini eslang. Adolatni tiklayman 

deb o’zingizga gunoh orttirib olishingiz mumkin. 

Afsuski, haqparastlik kompleksidan qutulish juda qiyin. Har qalay buni faqat hayot 

uddalashi mumkin – haqparast o’z muhimligiga berilgani uchun muammoli vaziyatlarga 

va hatto qattiq zarbalarga duch keladi. Ana shu talato’plar ham uni kompleksdan xalos 

qila olmasa, unga hech kim yordam bera olmaydi. 

Bizni ko’ngil xotirjamligi va to’kis hayotdan mahrum qiladigan yana bir illat – 

kurashchi kompleksidir. Bu kompleks ta’siridagi odam doimiy jismoniy va ruhiy 

zo’riqishda bo’ladi. U har doim o’z-o’ziga talablar va marralar qo’yib, shu maqsadlarga 

erishish uchun kurashib yashaydi. Bunday odamning yana bir alohida belgisi – u doim 

har ishda raqobatga intilishidir. 

Kurashchi kompleksi odamni juda tez holdan toydirishi va hayotiy energiyasini 

tarqatib yuborishi mumkin. Bu jihatdan u eng zararli komplekslardan biri. Bu 

kompleksdagi kishilarga hasad ham notanish emas. 

Agar bunday odam oila, guruh yoki tashkilot rahbari bo’lsa, unda uning 

qaramog’idagi barcha odam uning kurashchi kompleksidan zarar ko’radi. Ular tabiatdan 

qaysar, o’z tamoyillaridan mahkam tutgan va mag’lubiyatni hech tan olmaydigan 

bo’lishadi. 

Kurashchi kompleksi aslida odam o’ziga past baho berishi tufayli kelib chiqadi. 

Men o’zimni kimdandir quyiroq hisoblasam, menda buning aksini isbotlashga kuchli 

ehtiyoj paydo bo’ladi. Agar shaxsiy muhimlikka ergashsam, men bu yo’lda hech narsadan 

qaytmayman va o’z maqsadimga erishmaguncha tinchimayman. 

Ba’zida ota-onalar o’z farzandida kurashchi kompleksini yaratib qo’yishadi. “Sen 

hammadan zo’r bo’lishing kerak”, “To’rt baho yaxshimas – faqat besh bo’lsin”, 

“Hammaga kim ekanligingni bir ko’rsatib qo’y”, “Shunday qilginki, biz sen bilan 

faxrlanaylik” kabi ta’kidlar bolada kurashchi kompleksini ildiz ottiradi va rivojlantiradi. 

Bolada yaxshi farzand kabi ota-onaning mehriga sazovor bo’lishning yagona yo’li 

qo’yilgan shartlarni bajarish degan xato tushuncha hosil bo’ladi. Xo’sh, bolangiz 

hammadan zo’r bo’lmasa yoki ba’zida to’rt olib tursa yoki kim ekanligini dunyoga 

bildirib qo’ymasa yoki sizni faxrlantiradigan ish qilmasa – uni yaxshi ko’rmay 

qo’yasizmi? Bolangizda hech bir kompleks paydo bo’lmasligini ta’minlashning 

yagona siri uni shartsiz yaxshi ko’rishdir. Hech qachon farzandingizga bo’lgan 

mehringizni shartlar bilan cheklamang. Boladan sizning mehringizni olish uchun hech bir 

shartni bajarish talab etilmasin. Axir, mehr – sotilmaydi. 

Bugun suhbatlashgan komplekslarimizning hammasi – umumiy olib qaraganda – 

muhimlikdan kelib chiqadi. Shaxsiy yoki tashqi muhimlikka berilish oqibatida odamda u 

yoki bu kemtik paydo bo’ladi. Komplekslar asosan sizning o’zingizga zarar yetkazadi – 

shunday ekan, ulardan xalos bo’lish sizning manfaatingizga xizmat qiladi. Har qanday 

kompleksni yengishning eng samarali yo’li – uning ildizi bo’lgan muhimlikni nazorat 

ostiga olishdir. Muhimlikni qanday jilovlash kerakligi haqida esa siz kechagi suhbatdan 

yaxshi bilasiz. 

PAYSHANBA 

Qo’rquvlar 
Tabiiy va ijtimoiy 

Qo’rquv – eng qadimgi tuyg’u. Eng qadimgi ajdodlarimizni ham aynan qo’rquv 

to’dalarga birlashtirgan. Aynan qo’rquv g’orlardan boshpana topishga, keyinchalik 

devorlar bilan o’ralgan shaharlar qurishga majbur qilgan. 

Qo’rquv odamdagi eng kuchli tuyg’u hamdir. Bizning hayotiy quvvatimizni hech 

bir hissiyot qo’rquvchalik tortib ololmaydi. Biz uning turli ko’rinishlarini turlicha 

nomlaymiz – hadik, xavotir, hayajon, bezovtalik, g’ashlik, sarosima, vahima, talvasa – 

bari qo’rquvning qiyofalari. U har doim yoqimsiz va bizning hayotiy quvvatimiz 

kushandasi. Qo’rquv hatto sog’liqqa ham zarar yetkazishi mumkin. 

Odamdagi qo’rquvlar tabiiy yoki ijtimoiy bo’lishi mumkin. Tabiiy qo’rquv asosiy 

tabiiy ehtiyojdan kelib chiqadi – ya’ni o’limdan qo’rqish. Bu tuyg’uga nafaqat odamzod, 

balki borcha jonli mavjudotlar moyil. Daraxtlar ham bolta ko’targan odam yoki atrofga 

ilashib borayotgan alangani ko’rsalar – qo’rqadilar. Faqat o’simliklarda bu tuyg’u 

hayvonlardan boshqacha ichki jarayonlarga sabab bo’ladi. Issiqqon jonzotlarda tabiiy 

qo’rquv qonga katta miqdorda adrenalin chiqarilishiga sabab bo’ladi va organizmni 

harakatga undaydi. Adrenalinga to’yingan qon yurak urishini tezlashtirib beradi. Bunday 

holatda hayvon juda tez va dadil harakat qiladi. Natijada o’limdan omon qolish uchun u 

oddiy holatda qilolmaydigan harakatlarni qiladi. Qo’rquvning asrovchi kuchi ana shunda. 

Tabiiy qo’rquv dunyoni mukammal qilish uchun ko’rilgan yana bir chora aslida – 

chunki tabiiy qo’rquv jonzotlarni tirik qolishga undaydi. Tasavvur qiling, o’limdan 

qo’rqish bo’lmasa nima bo’lardi? Unda dunyodagi borki jonzotlar qirilib ketardi. Hayotga 

intiluvchanlik asosida aynan o’limdan qo’rqish turadi. 

Odamdagi tabiiy qo’rquvning asosiy manbai – noma’lumlik, xususan, noma’lum 

kelajak. Biz ertaga, bir soat o’tib, bir soniyadan so’ng nima bo’lishini bilmaymiz – 

shuning uchun qo’rqamiz. Shu qo’rquv hozirgi lahzada bizni nimadir qilishga undaydi va 

biz harakat qilamiz. Biz o’z qo’rquvimiz tufayligina yashaymiz. 

Ijtimoiy qo’rquv – faqat odamzodga xos. Anglab turganingizdek, u jamiyat bilan 

birga shakllanib borgan. Bu qo’rquvning notabiiyligi shundaki, odam u bilan tug’ilmaydi, 

balki uni keyinchalik orttirib oladi. Ijtimoiy tuyg’u odam tabiatiga aql orqali singdiriladi 

– aql tashqi ijtimoiy ta’sirga o’z munosabatlarini ro’yxatga olib boradi, salbiy holatlarni 

keyinchalik chetlab o’tish uchun “bundan qo’rqish kerak” deb belgilab ketadi. 

Tabiiy tuyg’u noma’lumlikdan kelib chiqsa, ijtimoiy tuyg’u – bilimdan kelib 

chiqishi ham mumkin. Biz u yoki bu xatti-harakatlarimiz qandaydir ijtimoiy natijalarga 

olib kelishini bilamiz va shuning uchun qo’rqamiz. 

Odamning yashash sharoiti va hayotda duch kelgan vaziyatlariga qarab unda turli 

xil ijtimoiy qo’rquvlar shakllanishi mumkin. Ularning eng kuchlisi – yolg’izlikdan 

qo’rqishdir. Ya’ni odam a’zo bo’lgan jamiyatdan ajralib qolishi, muloqot va e’tibordan 

mahrum bo’lishi uning uchun qo’rqinchli holat. 

Yolg’izlikdan qo’rqish o’z navbatida boshqa ikkilamchi qo’rquvlarni keltirib 

chiqaradi. Javobsiz sevgidan qo’rqish, hurmatni yo’qotishdan qo’rqish, e’tibordan 

qolishdan qo’rqish, birov yoki biror narsani yo’qotishdan qo’rqish – xullas, odamning 

jamiyat bilan oldi-berdisini cheklashi mumkin bo’lgan narsalardan qo’rqish yolg’izlikdan 

qo’rqishning asoratlari. 

Katta ta’sirga ega bo’lgan boshqa bir qo’rquv – tanqiddan qo’rqish. Ya’ni u yoki 

bu xatti-harakat kimdir yoki kimlardir tomonidan ma’qullanmasligidan va hatto 

jazolanishidan qo’rqish. Bu qo’rquv ham o’ziga xos ikkilamchi qo’rquvlarni keltirib 

chiqaradi – o’z fikrini erkin aytishdan qo’rqish, o’zi istagandek kiyinishdan qo’rqish, 

ommaviy nutq so’zlashdan qo’rqish, xato qilishdan qo’rqish va hokazo. 

Ijtimoiy qo’quvlarning alohida bir turi borki, ular odam psixikasidagi hastalik 

darajasida rivojlanib ketgan bo’ladi. Bu psixologik nuqsonni olimlar fobiya deb atashadi. 

Bugungi kunda amaliy psixologiyaga 500 dan ortiq fobiya turlari ma’lum. Ulardan eng 

ko’p uchraydiganlari avtofobiya (xonada yolg’iz qolishdan qo’rqish), akrofobiya 

(balandlikdan qo’rqish), antrofobiya (olomondan qo’rqish), achluofobiya 

(qorong’ulikdan qo’rqish), gamofobiya (turmush qurishdan qo’rqish), gidrofobiya (yoki 

akvafobiya – suvdan qo’rqish), ginofobiya (ayollardan qo’rqish), yatrofobiya (tibbiy 

xodimlardan qo’rqish), klaustrofobiya (tor joyga qamalib qolishdan qo’rqish), 

xemofobiya (qondan qo’rqish) va boshqalar. 

Fobiyalar – psixolog va psixoterapevtlarning “bosh og’rig’I”. Biiz ularga astoydil 

to’xtalmaymiz. Ammo har qanday ijtimoiy qo’rquv – agar u vaqtida nazorat ostiga 

olinmasa – fobiyaga aylanib ketishi mumkin. Bunda oddiy qo’rquv odamning hayotini 

tamoman izdan chiqarib yuborishi ehtimoldan holi emas.  

Ijtimoiy qo’rquvlarni boshqara olish qobiliyati kishiga katta imkoniyatlar yaratib 

beradi. Shunday ekan, keling, asosiy ijtimoiy qo’rquvlardan xalos bo’lishning sirlari 

haqida suhbatlashamiz. 

 

Meni tushunishmasa-chi? 

Tanqiddan qo’rqish – bizni tobelikka olgan eng katta kuchdir. Biz kamdan-kam 

harakatimizni atrofdagilar munosabatini hisobga olmay qilamiz. Oila va jamiyat fikri juda 

ko’p qarorlarimizga ta’sir qiladi. 

Tanqiddan qo’rqish odamda eng avvalo o’z fikrini erkin aytishdan qo’rqish holatini 

keltirib chiqaradi. Bu narsa bolaligimizdan tabiatimizda namoyon bo’la boshlaydi. Yosh 

bolaning o’z fikrini kattalarga qo’rqmay aytishi juda qiyin bo’ladi. Chunki biz har safar 

o’z nuqtayi nazarimizni aytganimizda  “Yosh bola nimani ham bilardi?”, “Kattalarning 

gapiga aralashish yaxshimas!”, “Sen bunaqa narsalarni gapirishga hali yoshlik qilasan” 

kabi tanbehlar eshitamiz. Agar kattalar biz aytgan gapni kulgiga olishsa va bizni izza 

qilishsa – bu narsa hech qachon xotiramizdan o’chmaydi. 

Erkin gapirishdan qo’rqish odamni ruhiy azobga mubtalo qiladigan holat – o’z 

xohish-istaklarini va fikrini boshqalarga ayta olmaslik odamni ezib yuboradi. Odatda 

bunday odamlarda aybdorlik va nuqsonlilik komplekslari kuchli rivojlangan bo’ladi. Ular 

o’zlarini vaziyatga fikr bildirishga noloyiq yoki uquvsiz deb biladilar. Ammo bu ularning 

o’z firklari yo’q degani emas – har qanday odamda istalgan vaziyatga qandaydir 

munosabat shakllanadi. 

Bunday qo’rquv bilan yashayotgan odam o’ziga o’zi yordam berishi bir oz 

mushkul. Erkin gapirish qo’rquvini yengib o’tishda atrofdagilar yordami juda muhim. 

Bunday odamlarga o’z fikrlarini avvaliga yozma shaklda bir kishiga berish, keyin shu 

odamga o’z gaplarini yuzma-yuz aytish tavsiya etiladi. Suhbatdosh eng yaqin do’stlar 

doirasidan bo’lsa ayni muddao. 

Bu turdagi qo’rquvdan odamni xalos qilishda uning fikrlariga tinglovchilar qanday 

munosabat bildirishi juda muhim. Erkin gapirishdan qo’rqish avval olingan tanbehlar 

tufayli paydo bo’lgan – shunday ekan, uni yengib o’tish uchun odamni, aksincha, qo’llab 

turish kerak. 

Agar sizning oilangiz, ish jamoangiz yoki do’stlaringiz doirasida shunday odamlar 

bo’lsa, ularga yordam bering. Ba’zida erkin gapira olmagan odamlarni gapirtirilsa, 

ulardan juda noyob va foydali fikrlar chiqadi. 

Agar siz o’zingizda shunday qo’rquv alomatlarini payqagan bo’lsangiz – darhol 

kundalik tuting. U kundalikka barcha aytolmagan fikrlaringizni yozib boring. Eng yaqin 

do’stingizdan bu fikrlaringizni o’qib turish va ular yuzasidan o’z mulohazalarini sizga 

aytib borishini iltimos qiling. Asosiysi, yodingizda bo’lsin – sizning o’z fikringizni ochiq 

bayon qilish erkinligingiz bor. 

Sizga bir sir ochaman: odamlar har doim boshqalarning fikri bilan qiziqadi. 

Shunday ekan, ularga ular istagan narsani berishning qo’rqinchli joyi yo’q. Mayli, 

ular siz aytgan gapni tanqid qilsa ham – bundan siz hech narsa yo’qotmaysiz. Qaytanga, 

ba’zi xatolaringizni bilib olishingiz mumkin bo’ladi. Axir, sizda endi shaxsiy muhimlik 

tuyg’usi yo’q – o’zgalar sizning gaplaringizni salbiy qabul qilsa, bundan sizning 

qadringiz hech ham zarar ko’rmaydi. 

Tanqiddan qo’rqishning eng qiziq ko’rinishi – kiyim tanlashda odamlar fikridan 

qo’rqish. Bunda odam modadan orqada qolish va odamlar orasida izza bo’lishdan 

qo’rqadi. Modaga tobelik qanchalik kulgili holat ekani haqida biz suhbatlashdik. Ammo 

buni qo’rquvga tobelik bilan solishtirib bo’lmaydi. Odam uning tashqi ko’rinishiga 

odamlarning salbiy yoki masxaromus munosabatidan qo’rqsa – bu uning hayotiga juda 

katta ta’sir ko’rsatadi. 

Bu tobelikning ham asl ildizi – shaxsiy muhimlik tuyg’usi. Unutmang: siz – qanday 

bo’lsangiz, shundayligingizcha qadrlisiz. Sizni boringizcha qabul qilmay, tashqi 

ko’rinishingizga qarab baho beradiganlar fikri sizning qadringizga zarracha putur 

yetkazmaydi. 

Modadan ortda qolishdan qo’rqish – juda oson yengib o’tiladigan holat. Bunga 

ortiqcha to’xtalmaymiz. 

 

Uddalay olmasam-chi? 

Omadsizlikdan (yoki xato qilishdan) qo’rqish – tanqiddan qo’rqishning alohida 

ko’rinishi. Bunda odam o’z maqsadlari va rejalarini shubhalar bilan cheklab oladi va o’z 

imkoniyatlarini to’liq namoyon qila olmaydi. Bu tuyg’u bekamlik kompleksiga chalingan 

odamlarga xos – ular o’z ishlari kamchiliksiz bo’lishini istaydilar va xatolardan azbaroyi 

qo’rqadilar. 

Har birimiz har qadamda qandaydir qarorlar qabul qilib yashaymiz – bizning 

hayotimiz to’lig’icha qarorlardan iborat desa ham bo’ladi. Ba’zida oldimizga muhim 

maqsad qo’yamiz-u, natija biz kutgandek bo’lmaydi va biz tushkunlikka tushamiz. 

Ba’zida esa arzimas deb o’ylagan qarorlarimiz hayotimizda katta o’zgarishlarga sabab 

bo’ladi. 

Navbatdagi sirdan boxabar bo’lishga tayyormisiz? Buni qarangki, hayotda omad 

yoki omadsizlik degan narsa yo’q ekan. Ularni odamlar o’ylab topgan – agar hayot biz 

aytgan reja bo’yicha borsa, buni omad, agar shu rejadan og’ib ketsa – buni omadsizlik 

deb ataymiz. Xo’sh, o’sha rejalarni kim tuzadi? Albatta, bizning aqlimiz. Aql hayotiy 

vaziyatlarni o’z intilishlariga mos kelish-kelmasligiga qarab, omad-omadsizlikka 

ajratadi. 

Ammo aqlning bu ishi juda kulgili. Chunki u omadsizlik deb atagan narsa natijada 

bizga katta foyda keltirishi va aksincha, u omad deb baholagan voqea juda salbiy 

oqibatlarga olib kelishi mumkin. Bunga hayotda juda ko’p misollar mavjud – o’zingiz 

ham bunday vaziyatga duch kelgansiz. 

Ishingizning natijasi qanday bo’lishi sizning ahdingizga bog’liq. Agar ish boshidan 

o’zingizga to’liq ishonib, o’z imkoniyatlaringizni shubha tarozisida o’lchamasangiz – 

hammasi siz aytgandek bo’ladi. Bordi-yu, ishga qo’l urmay turib, uning natijasidan 

qo’rqsangiz – bundan sizning ahdingiz bulg’anadi va ish chappasiga ketishi katta 

ehtimolga aylanib qoladi. 

Undan keyin, xato qilmaslik uchun – hech narsa qilmaslik kerak. Xato qilish esa – 

insonga xos. Shaxsiy muhimlik tuyg’uyingiz “sening xato qilishga haqqing yo’q” 

deganiga quloq solmang. Axir, xatolarning ham o’z foydasi bor – ular o’zlarini o’zlari 

to’g’rilash xususiyatiga ega. Buni quyidagi misolda izohlab beraman. 

Ko’pchilik til o’rganuvchilar xato qilishdan qo’rqib gapirmaydilar. Bundan 

ularning og’zaki nutq qobiliyatlari sust rivojlanadi. So’zni xato talaffuz qilib qo’yib, 

ko’pchilik ichida izza bo’lish kimga ham yoqardi. Ammo agar siz gapirmasangiz, aynan 

shu so’zni noto’g’ri talaffuz etishingizni bilmaysiz. Og’zaki gapirish sizga aynan o’z 

talaffuz xatolaringizni ochib beradigan jarayon. 

Bir so’z bilan aytganda, xatoni tuzatish uchun, avval shu xatoni qilish kerak – 

xatodan qo’rqish esa bunda sizni juda cheklab qo’yadi. 

Yana bir gap. Biror ishni boshlashdan avval esingizda bo’lsin – ishning natijasi 

muhim emas. Siz uchun ishni bajarish jarayoni ko’proq ahamiyatga ega. Chunki bu 

jarayon sizning shaxsiy o’sishingizga xizmat qiladi. Siz bir cho’qqini zabt etishga 

kirishdingizmi – bunda hech narsadan qo’rqmang. Bu tadbirni amalga oshirishda o’z 

qo’rquvingizga so’z bermay, ko’zlagan maqsadingizga erishsangiz – siz kuchli shaxsiyat 

zinasida bir pog’ona yuqori ko’tarilasiz. Keyingi gal bu kabi ish siz uchun muammo 

bo’lmaydi va siz undan ortiq hadiksiramaysiz. 

Tanqiddan qo’rqishning har qanday ko’rinishi shaxsiy muhimlik tuyg’usi asosida 

yuzaga keladi. Biz o’z muhimligimizga zarar yetishidan qo’rqamiz, aslida. Ammo 

odamning o’z-o’ziga hurmati tashqi ta’sirlarga bog’liq bo’lmasligi lozim. Unutmang! 

Juda ko’p odamlar shaxsiy muhimlik tuyg’usiga tobe yashaydilar. Shuning uchun ular 

tanqiddan qo’rqishga o’ta moyil. Siz kuchli shaxs egasi bo’lishga intilyapsiz – xo’sh, 

bunday intilishga ega bo’lmaganlar siz haqingizda qanday fikrda bo’lishi siz uchun 

muhimmi? Muhimlikdan voz kechish – qo’rquvdan ozod bo’lish demakdir. 

 

Hech kimga kerak boôlmasam-chi? 

Ijtimoiy qo’rquvlarning yana bir qiziq ko’rinishi – yolg’izlikdan qo’rqishdir. Men 

bunda xonada yoki uyda yolg’iz qolish fobiyasini nazarda tutmayapman. Yolg’izlikdan 

qo’rqish – hayotda o’z hamrohini topa bilmaslikdan yoki atrofdagi odamlar e’tiboridan 

mahrum bo’lishdan qo’rqishdir. 

Bu qo’rquv zamirida odamning muloqot va jamiyat a’zosi bo’lish ehtiyoji yotadi. 

Odamzodga nimagadir, u har doim kimgadir kerakligini bilish juda zarur. Bunday 

tobelikka hammamiz moyilmiz – buni hech kim rad eta olmaydi. Aslida, bu biz 

o’ylagandan kuchliroq tobelik – zamonaviy aloqa vositalari buni yaqqol tasdiqlab turibdi. 

Internetdagi ijtimoiy tarmoqlarga a’zo bo’lgan, bir kunda bir mahal u yerga kirib turmasa, 

o’zini yomon his qiladigan odamlar qanchaligiga e’tibor bering. Bularning hammasiga 

yolg’izlikdan qo’rqish majbur qiladi. 

O’z-o’zicha bu qo’rquv hech bir zarar keltirmaydi – u, bir jihatdan, tabiiy qo’rquvga 

asoslangan. Yakka odam o’zini xavf ostida sezadi – shuning uchun biz har doim guruh 

ichida bo’lishga intilamiz. Ammo agar bu qo’rquvga erk berilsa, odam o’z erkinligidan 

va ko’ngil xotirjamligidan mahrum bo’lishi mumkin. 

Bu qo’rquvning bir alohida zarari bor – unga balog’at yoshidan o’tgan va hali 

turmush qurmagan qizlar juda moyil. Ishonchli va munosib umr yo’ldoshini topish ilinji 

qizlarda yolg’izlikdan qattiq qo’rqishga sabab bo’ladi. Bunda shoshilinch va o’ylamasdan 

qilingan tanlovlar oxir-oqibat qizning hayotini azobga aylantirishi mumkin. 

Esingizda bo’lsa, sizga bir odamning baxti boshqasiga bog’liq qilib yaratilmasligini 

aytgandim. Shunday ekan, siz kutgan odamni topish va u bilan birga bo’lishga intilishda 

o’z qo’rquvlaringiz sizni ko’r va kar qilib qo’yishiga yo’l qo’ymang. Ish vaqtidan 

o’tgandan keyin “ko’zim qayoqda edi” kabi nadomatlar yordam bermaydi. Bu dunyoda 

siz va faqat sizga atalgan baxt bor – uni hech kim tortib ololmaydi. Siz uning uchun 

kurashishingiz shart emas – uni yo’qotib qo’yishdan yoki unga yetolmay qolishdan 

qo’rqmang. 

Yolg’izlikdan qo’rqishning bir ajoyib asorati bor – bu o’z-o’zidan qo’rqish holati. 

Odam o’z hayoti uchun qaror qabul qilish o’ziga qolib ketishidan qo’rqadi. Bunga sabab 

u o’ziga o’ta ishonmasligida va o’zini o’z hayotini boshqarishga loyiq sezmaganida. 

Anglab turganingizdek, bunday qo’rquvga aybdorlik tuyg’usiga chalingan odamlar 

moyil. 

Odam tabiatining xavfsizlikka intilishi yana bir ijtimoiy qo’rquvni keltirib 

chiqargan – bu o’zgarishlardan qo’rqishdir. Eski va sinalgan hayot tarzi, tushuncha va 

qadriyatlar juda ishonchli – yangi narsalar esa hali o’rganilmagan, noma’lum. Esingizda 

bo’lsa, har qanday qo’rquv ortida noma’lumlik turardi. Biz yangicha narsalarni har doim 

shubha va ehtiyotkorlik bilan qarshi olamiz – bunga bizni o’zgarishdan qo’rqish majbur 

qiladi. 

O’zgarishlardan qo’rqish har zamonda jamiyatning moddiy rivojlanishi va 

ma’naviy o’sishiga to’sqinlik qilgan narsa. Bugungi kunda biz ilmiy haqiqat deb 

biladigan narsalar bir zamonlar odamlar orasida tan olinguncha asrlar o’tib ketgan. Yer 

Quyoshning atrofida aylanuvchi sayyora ekanini tan olguncha odamlarga bir yarim ming 

yil kerak bo’lgan – vaholanki, shunday bo’lishi mumkinligi miloddan avval aytilgan. 

Kapernik buni isbotlab bergandan so’nggina jamiyatning buni tan olishdan boshqa 

chorasi qolmagan. Endi tasavvur qiling, bu haqiqat o’sha miloddan avvalgi 

zamonlardayoq qabul qilinganida hozirgacha uning asosida qancha kashfiyotlarga 

ulgurilgan bo’lardi. 

Ijtimoiy qo’rquvlarning yana juda ko’plab turlari mavjud. Ularning har biri o’ziga 

xos tobelikni keltirib chiqaradi. Misol uchun, qashshoqlikdan qo’rqish pulga va o’z ish 

joyiga (yoki ish beruvchisiga) tobelik holatiga olib kelishi mumkin. 

O’zingizda qanday qo’rquvlar borligini va ular qanday tobeliklar keltirib 

chiqarishini tahlil qilishni o’z ixtiyoringizga qoldiraman. Ishonchim komil – o’zingizdagi 

barcha qo’rquvlar manbaini aniqlab, shaxsiyatingizni ulardan tozalab tashlashga shaxsiy 

kuchingiz yetadi. 

Men sizga, yaxshisi, tabiiy qo’rquvni bir oz jilovlash usullari haqida aytib beray. 

Faqat, avval siz kitobdan bir soatga chalg’ib, dam olib qayting. Bizni oldinda yana-da 

qiziqarli suhbatlar kutmoqda. 

 

Dunyo panohida 

Hikmat izlaganga – hikmatdir dunyo 

G’urbat izlaganga – g’urbatdir dunyo 

Kimki ne izlasa topgay begumon 

Illat izlaganga – Illatdir dunyo 

 (Abdulla Oripov) 

 

Siz atrofingizdagi dunyoga ishonasizmi? Juda g’alati savol – shunday emasmi? 

Ammo o’ylab ko’ring – sizni o’rab turgan dunyoga qanchalik ishonasiz? Erta tong ishga 

ketayotganda ob-havo kechga borib o’zgarib qolishi haqida qayg’urganmisiz? Yoki o’z 

transport vositangizni ochiq joyda ishonib qoldirganmisiz? 

Biz juda ko’p holatlarda dunyoga ishonmaymiz. Aslida, atrof dunyo bizning 

ahdlarimizni bajarish bilan band – u aynan har bir odamning hech kimnikiga 

o’xshamagan istaklarini qondirish uchun ham shu darajada rang-barang qilib yaratilgan. 

U biz va bizga qadrli bo’lgan narsalarni doim avaylaydi. Ammo biz qo’rquvlarimizga 

ergashib uning bu posbonligiga xiyonat qilib qo’yamiz. 

Xalqda “Tashlanganga tosh tegmas” degan gap bor. Ya’ni eng sergak posbon 

bo’lgan dunyoning panohiga topshirib qo’yilgan narsa hech qachon zarar ko’rmaydi. 

Hech e’tibor berganmisiz – kim nimadan qo’rqsa, uning hayotida shu narsa sezilarli 

ko’p uchraydi. Kasallikdan qo’rqadigan odam doim xasta yuradi. U o’z qo’rquviga 

qancha qattiq tobe bo’lsa, uning xastalanish ehtimoli shuncha yuqori. U dorixonaga 

kunlab qatnamasin yoki hatto shaxsiy shifokor yollamasin – bari bir foyda kam bo’ladi. 

Biror narsasini yo’qotishdan qo’rqqan odamning shu narsasidan mahrum bo’lib 

qolishi juda oson bo’ladi. O’zbek “Tilab topgan bolamni yilqi tepib o’ldirdi” deb bekorga 

aytmagan. Bir narsani yo’qotishdan juda qattiq qo’rqish darajasiga yetib borsangiz – 

undan mahrum bo’lishingiz tayin. Axir, “Asragan ko’zga cho’p tushar”. 

Juda qiziq – nimaga dunyo bizning istaklarimizga qarshi ish tutadi? Bu savolga 

javob berish uchun inson va uni o’rab turgan dunyo o’rtasidagi oldi-berdi qanday 

kechishini tushunish lozim. 

Avval aytganimdek, dunyo bizning istaklarimizni bajarish bilangina mashg’ul. 

Haqiqiy muammo - unga istaklarni to’g’ri yetkaza olmaslikda. Bundagi eng katta sir 

shundaki, dunyo siz bilan qalbingiz orqali suhbatlashadi – u sizning o’y-fikrlaringiz 

emas, his-tuyg’ularingizga quloq solib ish tutadi. 

Dunyo – shunday bir do’konki, u yerda siz istagan narsangizga buyurtma 

berishingiz mumkin. Faqat, buyurtmangiz ko’nglingizdan chiqishi lozim. Biz kundalik 

hayotimizda dunyoga yuzlab buyurtmalar berib yashaymiz – buni hatto o’zimiz 

sezmasligimiz ham mumkin. 

Bu jarayon shu darajada soddaki, u bizning fe’l-atvorimizga singib qolgan – 

shuning uchun ham uni har doim ham payqamaymiz. Masalan, siz biror nima haqida 

xayol qilasiz. Bu narsa sizda qiziqish yoki xavotir uyg’ota olsa, bu o’y-fikrlaringizga 

tuyg’ularingiz ham aks qaytaradi. Ana shu hissiyotlarni dunyo buyurtma deb qabul qiladi 

va darhol uni amalga oshirishga kirishadi. 

Ammo bu jarayonning bir qiziq jihati bor – sizning tuyg’ularingiz hech qachon 

inkor shaklda bo’lmaydi. Tabiatda “yo’q”, “emas” degan so’zlar yo’q – inkor gaplar inson 

aqli mahsuli – ular muhimlikni himoya qilish uchun o’ylab topilgan. Hissiyotlar esa – 

bizning tabiiy bo’lagimiz, shuning uchun ham ular inkor qo’shimchalaridan holi. 

Aytaylik, shaharda gripp epidemiyasi tarqalgan. Siz kimdandir bu juda xavfli gripp 

turi ekani haqida eshitdingiz. Tag’in, ikki-uch aksirgan odamlarni uchratdingiz. Sizda bu 

holat xavotir uyg’otadi – siz “ishqilib shu kasallikka chalinib qolmayinda” deb o’ylaysiz. 

Bu xayolga tuyg’ularingiz “men shu kasallikka chalinaman va undan qo’rqaman” deb aks 

qaytaradi. Dunyo bu tilakni qabul qiladi va siz xastalanasiz. 

Yoki, deylik, siz biror narsangizni juda qadrlaysiz. Ammo vaziyat uni ma’lum 

muddatga qarovsiz qoldirishni taqazo etib qoldi. Sizda “Hech kim bu narsamga 

tegmasinda” degan hadikli xayol uyg’onadi. Buni tuyg’ularingiz “Mening narsamga 

birov tegishidan qo’rqaman” deb tasdiqlaydi. Bunday qo’rquv bilan tashlab ketgan 

narsangizni qaytib kelib topa olmasangiz, hayron bo’lmang. 

Kimdir hayron bo’lishi mumkin: nimaga unda hamma xavotirlarimiz ham 

oqlanavermaydi? Nimaga hadiksiragan holatlarimiz har doim ham sodir bo’lavermaydi? 

Buning siri juda oddiy – siz bu hadiklaringizga his-tuyg’ularingizni aralashtirmaysiz. 

Aqlingiz tashvish bildirishi mumkin, ammo qalb buni hissiyot bilan tasdiqlamaydi. 

Natijada xavotirlar asossiz bo’lib chiqadi. 

Yoki aksincha, biz xayolimizga ham keltirmagan yoqimsiz narsalar sodir bo’ladi 

gohida. Buning ham sababi juda oddiy – bu voqealar haqida sizning qalbingiz biladi 

va u sizni g’ashlik va sababsiz xavotir hissi bilan ogohlantirmoqchi bo’ladi. Ammo 

o’z muhimligiga o’ralashib qolgan aql qalbning bu ishoralarini ko’ra bilmaydi – u doim 

o’z ishlari bilan band va tuyg’ularga quloq solishga vaqti yo’q. 

Dunyo sizni har qanday xavfdan avvaldan ogoh qilishga intiladi. Bu ham bo’lsa u 

sizga g’amxo’r ekanidan. Faqat, uning ogohlantirishlarini biz juda ko’p hollarda eshitmay 

qolamiz. Bunda tag’in jabr ko’rsak, dunyodan xafa ham bo’lamiz. 

Tabiiy qo’rquvlarning eng kuchlisi – bu, albatta, o’limdan qo’rqish. Bu qo’rquvga 

deyarli hamma tobe. “Deyarli” deganimning sababi juda kamdan-kam kuchli shaxsiyat 

egalari bu qo’rquvdan xalos bo’lishga erishgan. 

O’z-o’zicha o’limdan qo’rqish zararli tuyg’u emas. Uning ikkilamchi ko’rinishlari 

ko’proq xavfli. Kasalliklardan, tabiiy ofatlardan, falokatlardan, hashoratlardan qo’rqish 

kabilar o’limdan qo’rqishning asoratlari. 

Agar bu qo’rquvlar rivojlantirib yuborilsa, ular odamning hayotini muttasil 

kurashga aylantirib qo’yadi – kishi ko’ngil xotirjamligidan mahrum bo’ladi va bor 

hayotiy quvvatini o’zini himoya qilishga sarflab qo’yadi. Bunday odamning baxtli 

bo’lishi dargumon. 

Mana sizga tabiiy qo’rquvlarni yengib o’tishning asosiy siri: har qanday tabiiy 

qo’rquvning davosi – ishonchdir. Avvalo, sizni o’rab turgan dunyo, uning tarkibiy 

qismlari va undagi sizdan boshqa mavjudotlarga ishonib yashang. Axir, dunyoning 

yagona vazifasi – sizning xohish-istaklaringizni bajarish. Unga bu istaklarni esa faqat siz 

ayta olasiz. Shunday ekan, qo’rqishga hojat yo’q. 

Bundan tashqari, siz o’z organizmingizga ishoning. Tabiat uni turli xastalig-u 

jarohatlarga chidamli qilib yaratib qo’ygan – bu ne’matni shubha ostiga qo’yish va unga 

ishonmaslik kamida noshukrlik. 

Butun jahon olimlari to’kis salomatlik sirini izlash bilan ovora. Ammo, har 

doimgidek, eng katta haqiqat shundoqqina ko’z o’ngimizda turadi-yu – biz uni ko’ra 

bilmaymiz. Navbatdagi olamshumul sirdan boxabar bo’lishga tayyormisiz? Mustahkam 

salomatlikning siri – o’z organizmiga to’liq ishonishda. Siz o’z tanangiz turli 

xurujlarga turg’un ekaniga ishonasizmi – kasalliklar sizdan yiroq yuradi. Siz o’z 

immunitetingizga ishonmaysizmi – u sizga pand beradi. 

Tibbiyot adabiyotlarini o’qisangiz, inson tanasi imkoniyatlari qanchalik cheksiz 

ekanidan hayron bo’lasiz. Misol uchun, tanamiz o’zini-o’zi kasal qilish xususiyatiga ega. 

Agar siz noto’g’ri ovqatlanish natijasida o’z organizmingizni turli zararli moddalar bilan 

ifloslantirib yuborsangiz, miyangiz immunitetni atayin pasaytiradi va tanaga turli viruslar 

tushishiga yo’l qo’yib beradi. Viruslar aynan ortiqcha moddalar bilan oziqlanadi. 

Tanangiz zararli moddalardan tozalangach, miya “himoya apparatini” qayta ishga 

tushiradi va viruslarni qirib tashlaydi. 

O’z immunitet tizimiga ishonmagan odam miyasi tana qismlariga shunday buyruq 

beradiki, immunitet rostdan ham kuchsizlanib ketadi. Miyangiz – organizmingiz buyruq 

markazi. Uning butun tana saltanatiga hukmi o’tadi. U hatto sun’iy ravishda og’riq hissini 

ham uyg’otishi mumkin. Kimdir sizga qo’lini kesib olgani haqida juda ta’sirli qilib 

gapirib bersa, bundan o’z qo’lingizda og’riqni his etishingiz mumkin. Yoki qo’rqinchli 

kino tomosha qilsangiz, undagi qahramonlar his qilgan og’riqlarni siz ham his etishingiz 

bunga yaqqol misol. 

Ana shunaqa. Siz o’z imkoniyatlaringizni to’liq bilmaysiz – shuning uchun ham 

qo’rqasiz. Bu qo’rquvni ishonchga almashtirib, siz juda kutilmagan natijalarga 

erishishingiz mumkin. 

Sizga ko’z tikib turgan boshqa xavf-xatarlardan sizni himoya qilishni dunyoga 

ishonib topshiring. Bir jihatdan bu Xudoga tavakkal qilib yashashga o’xshaydi. Ammo 

tavakkalchilarning bir odati bor – ular o’z xatti-harakatlari uchun javobgarlikni kimgadir 

yoki nimagadir yuklab qo’yadilar. Siz bilan men yaxshi bilamizki, biz bilan nimaki sodir 

bo’lmasin – bari aynan bizning qarorlarimiz natijasi. Biz qo’rqqan voqea sodir bo’lishiga 

ham, biz kutgan baxt kelishiga ham dunyoga bergan buyurtmamiz sifati va uning 

qanchalik ko’ngildan chiqqanligi sabab. Sizning tavakkal qilib yashashingizga ehtiyoj 

yo’q – sizda ishonch degan kuchli qurol bor. U bilan siz hech narsadan qo’rqmaysiz. 

 

Ishonch 

Ishonch – shunday oliy kuchki, unga alohida bob bag’ishlamasam bo’lmaydi. Har 

birimiz nimagadir ishonib yashaymiz – bu odamning eng katta ehtiyojlaridan biri. 

Odamga idrok bitishi bilan unda ishonchga ehtiyoj boshlangan – chunki aql hamma 

narsani tushuntirib berolmaydi. U ba’zi narsalarni unday yoki bunday ekaniga ishonib, 

tan olishga majbur. Biz osmonlarga ko’targan ilm-fan ham isbot talab etilmaydigan 

haqiqatlar (aksiomalar) ustuga qurilgan. Xo’sh, ularga nega isbot talab qilinmaydi? 

Chunki inson aqli ularni isbotlab bera olmaydi – shunday ekan, ular aytgan haqiqatga 

isbotsiz ishoniladi. 

Ishonch tabiatimizga shu darajada singib ketganki, uning xatti-harakatlarimiz va 

umuman, hayotimizga ko’rsatadigan ta’siri beqiyos. Biz biror ishni uning foydali yoki 

zarurat ekaniga ishonganimiz uchun qilamiz. Bugun baxtli bo’lmasak – erta baxtli 

bo’lishimizga ishonamiz. Ishonadigan va ishonmaydigan narsalar ro’yxati taxminan 

cheksiz. 

Men sizga seshanba kuni hayotiy quvvat haqida aytgan edim. Ishonch ana shu 

quvvatni boshqarish vositasidir. Hayotiy quvvatni biz o’z maqsadlarimizga erishish 

uchun shijoat, g’ayrat kabi bunyodkor kuchga aynan ishonch yordamida aylantiramiz. 

Siz, balki, ishonchning mo’jizakor kuchi haqidagi hujjatli filmlar va kitoblar bilan 

tanishdirsiz. Ularda aytilgan gaplarda qisman haqiqat bor – ammo ular sizga eng asosiy 

gapni aytmaydilar. Ular bir narsaga kuchli ishonilsa, u so’zsiz amalga oshishini 

ta’kidlaydi. Ammo bu har doim ham o’z tasdig’ini topavermaydi. 

Niyatga erishish uchun ishonch kerakligi to’g’ri. Ammo orzularga erishishning 

asosiy siri boshqa narsada: hayotiy quvvat toôgôri yoônaltirilgan maqsadlargina 

amalga oshadi. 

Hammamiz yaxshilikka ishonamiz – katta niyatlar qilamiz. Ammo hamma ham 

ularga erishavermaydi. Nega? Maqsadiga erishmaganlar kamroq ishonganmi? Yo’q – 

ular, shunchaki, noto’g’ri ishongan. Noto’g’ri deyish o’rinsiz, aslida – odam ishonchi 

to’g’ri yoki xato bo’lmaydi. Aniqroq qilib aytganda, ular betaraf ishongan. Juda mujmal 

gap – shunday emasmi? Ammo men sizga barchasini batafsil tushuntirsam – hammasi 

ravshan bo’ladi. 

Keling, avvalo ishonchning egizagi bilan tanishib olaylik. Bu – albatta, shubha. 

Ishonch bor joyda shubha bo’lmasdan iloji yo’q. Mana siz, deylik, umringizda ilk bora 

dor ustidan yurib ko’ryapsiz. Bunda siz o’z xavfsizligingizga unchalik ishonmaysiz – 

shubha juda kuchli. Endi siz o’zingizni ko’p yillardan beri dorbozlik bilan shug’ullangan 

deb tasavvur qiling. Xo’sh, dorga chiqayotganda o’zingizga ishonch kuchaydimi? O’z-

o’zidan. Ammo shunda ham aqlingizning bir chetida shubha chirog’chasi yonib turadi. 

Albatta, ming usta dorboz bo’lsa ham, ehtiyot bo’lish kerak. 

Shubha va ishonch – ajoyib juftlik. Ular bir-biriga mahkam bog’langan. Biri qancha 

kuchaysa – ikkinchisi ham shuncha kattalashadi. Ikkisining bu xususiyati yodingizda 

tursin – keyinroq biz bunga qaytamiz. 

Maqsadlarga erishishga qaytsak. Siz bir ishga kirishdingiz va uni muvaffaqiyatli 

so’ngiga yetkazishingizga ishonasiz. Ana shu ishonchingiz sizning maqsad sari boradigan 

yo’lingizni xuddi qo’lchiroqdek yoritib boradi. U sizga uzoqda turgan maqsadingizni 

xuddi durbindek yaqinlashtirib oydinlashtirib ko’rsatadi. 

Ammo eng qiziq ish shu yerda boshlanadi. O’yinga shubha aralashadi – u sizning 

qo’lchirog’ingiz nurini har tomonga sochib tashlaydi (shuning uchun shubhalangan odam 

ikkilanadi, yo’nalishi aniq bo’lmaydi). Natijada siz ko’zlagan maqsadingizdan 

chalg’iysiz – uni qorong’uda ko’rmay qolasiz. 

Ana shu jarayonda shubhalariga bas kelolmagan odamlar maqsadlariga erisha 

olmaydilar. Kamdan-kam odamlar esa maqsaddan chalg’imay borishni uddalaydi. 

Sizga avval aytgan gapimni qaytaraman: Hayotda omad yoki omadsizlik 

bo’lmaydi. Siz erisholgan narsalar ham, qo’ldan boy bergan narsalar ham faqat o’z 

qarorlaringiz natijasidir. Ya’ni hayotingizda sodir bo’layotgan har narsa uchun 

javobgarlikni omad, baxtsizlik, taqdir yoki yana allanimalarga emas – o’z zimmangizga 

olishni o’rganing. Kuchli shaxsiyat egalari o’z hayoti uchun mas’uliyatdan qo’rqmaydi. 

Kimdir sizga o’z maqsadingizga erishish uchun bunga qattiq ishonish kerak desa – 

quloq solishga shoshilmang. Axir, ishonch qancha kuchaysa – shubha shuncha ortadi. 

Siz, undan ko’ra, harsangni boshqa tomondan turtib ko’ring. 

Maqsadga erishishda shubhaga berilmaslik sirlarini aytishdan avval sizni yana bir 

kuch bilan tanishtiray. 

Ishonch, albatta, yaxshi narsa – ammo u eng kuchli narsa emas. Ishonchdan bir 

pog’ona yuqorida ixlos turadi – uning qudratini hammamiz bilamiz. Ixlos ortidan o’z 

dardiga davo topganlar kam emas. Bizning ajdodlarimiz asrlar davomida qo’llab 

kelayotgan ixlosga asoslangan davolash usullarini g’arb psixologlari endi anglab 

yetishyapti. Ular bu sohani “ishonch terapiyasi” deb nomlashadi. Uning yordamida yengil 

darajadagi rak kasalligini davolagan holatlar fanga ma’lum. 

Ammo biz tanishmoqchi bo’lgan kuch ixlosdan ham yuqoriroq. Bu kuch – bilim. 

Yo’q – bu bilan siz maktabda yoki oliygohda oladigan ma’lumotni nazarda tutmayapman. 

Bilim – juda oddiy so’z, bir qarashda. Ammo men sizga uning asl ta’rifini beraman. 

Uni ko’pincha ma’lumot bilan adashtirishadi. Aytaylik, siz velosiped haydashni 

bilasizmi? Bu savolga javob “ha” yoki “yo’q” bo’ladi. Men sizdan “Velosipedni haydash 

uchun nimalar qilish kerakligini bilasizmi?” deb so’rasam-chi? Bu savolga qo’rqmay ha 

deb javob berasiz. Ammo hech velosiped haydamagan bo’lsangiz, bu ma’lumot sizga 

buni darrov uddalab ketishga yordam bermaydi. 

Bilim – bu amalda ishlatilgan ma’lumot. “Velosiped haydash uchun uning tepkisini 

bosish va muvozanatni saqlash kerak” – bu ma’lumot. Buni amalda qila olsangiz – bu 

bilim. 



 

55 

Juda oddiy narsalar, shunday emasmi? Ammo bu oddiy narsalar ortida nooddiy 

sirlar yashirin. Maqsadga erishishda shubhani yengib o’tishning siri juda oddiy – o’z 

ishonchingizni bilim darajasiga yetkazing. Ya’ni uni quruq ma’lumot tarzida emas, 

amaliy faollik sifatida namoyon qiling. 

Men sizga “Koptokni osmonga otsam, u yerga qaytib tushadi” desam – bunga 

ishonasizmi yoki buni bilasizmi? Buni bilasiz – buni isbotlashim shart emas. “Odam ucha 

oladi” desam-chi? Buni bilish tugul, ishonishingiz amri mahol. 

Maqsadga bo’lgan ishonchni bilimga aylantirish uchun – harakat kerak. Shunchaki, 

xayol surish – bu aqlning quruq ma’lumot bilan o’ynab o’tirishi. Aqlingiz bir narsaga 

dalil topsagina ishonadi – ungacha u shubhaning soyasidan chiqa olmaydi. Ammo isbotni 

kutib, siz vaqtni boy berib qo’yishingiz mumkin. 

Qalb – ishonmaydi. Bu gapimdan hayron bo’lmang. Qalb – rostdan ham hech 

narsaga ishonmaydi. U – hamma narsani biladi. Unga shubha notanish. U bir nimani 

istadimi – dunyo unga shu narsani berishini biladi. U shu bilimi bilan hayotiy 

energiyangizni maqsad tomon bexato burib beradi. Ammo tag’in o’yinga aql aralashib, 

fikr yuritadi: “Shoshmay tur – buni yaxshilab o’ylab ko’rish kerak. Rostdan ham buning 

iloji bormikan? Buni aynan shu usulda qilish kerakmikan? Buning oqibati yomon bo’lsa-

chi? Men kutgan narsalar sodir bo’lmasa-chi?..” Ana – shubha soyasi ortidan 

quvlashmachoq o’yini boshlandi. 

Aqlning shubha qopqoniga tushmaslik uchun – harakat qiling. “Sendan harakat – 

mendan barokat” — deb Yaratgan bekorga aytmagan. Bu buyuk va’da. Tangri shu 

va’dasida turishiga ishonish shart emas – axir, siz buni bilasiz. Tangrining qudratiga 

shubha qilmaysiz-ku. 

Siz dunyoga o’z istagingizdagi buyurtmani berib qo’ying-da – shubhalarni 

o’zingizga yaqin keltirmang. 

Tasavvur qiling, rahbar xodimiga “Mana bu ishni qiling” deb buyursa-yu, xodim 

endi ishga kirishganda “Yo’q, shoshmang. Buni qilish shartmikan. O’ylab ko’ray. Yo’q 

– buning iloji borligiga ko’zim yetmaydi. Bu ishni qo’ying” desa. Keyin “Yana o’ylab 

ko’rsam, buni amalga oshirsa bo’larkan. Mayli, shu ishni qilganimiz bo’lsin. Ishni 

boshlayvering” desa. Zum o’tmay “Yo’q. Ming qilsa ham, bunga ko’zim yetmayapti” 

desa… 

Bunday betayin rahbardan naf kattamikan? U ikkilanish-u, shubhalari bilan o’zi 

istagan narsa ro’yobga chiqishini shuncha kechiktirib boraveradi. 

Dunyoga buyurtma berishda ham xuddi shu tamoyil ish beradi. Siz o’z 

buyurtmangizni shubha-yu ikkilanishlar bilan qancha “xiralashtirsangiz” – dunyo uni 

ro’yobga chiqarishga shuncha qiynaladi. Yana ham u sabrli – betayin rahbar qo’lidagi 

xodim jonidan to’yib, bir kun ishdan bo’shab ketishi mumkin, ammo dunyo har narsaga 

ko’naveradi. 

Bugungi subatni qo’rquvlardan boshlab, shubhalar bilan yakunlaganim bejiz emas. 

Har qanday shubha – qo’rquvning bolasi. Hayotimizni chigallashtiradigan shubhalar 

ijtimoiy qo’rquvlarimizdan kelib chiqadi. O’z qo’rquvlaringizni bartaraf etishdek ezgu 

amalni esa men siz aziz sirdoshim ixtiyoriga qoldiraman. Axir, siz endi shunday qila 

olishingizga ishonmaysiz – siz buni bilasiz. 

JUMA 

Rishtalar 
Tobelik munosabatlari 

Ikki va undan ortiq sodda gaplarning biri 

boshqasiga ma’no va grammatik jihatdan  tobe 

bo’lib kelishidan hosil bo’lgan  gap tobe gapli 

qo’shma gap deyiladi. 

(Ona tili darsligidan) 

 

Inson – ijtimoiy mavjudot. Jamiyat a’zosi bo’lish – uning tabiatiga xos. Biz o’zimiz 

ko’nikkan guruh, muhit yoki jamoadan tashqarida doim ko’nglimizda xavotir bilan 

yashaymiz. Tabiatimizning aynan shu jihati tufayli bizda mehr tuyg’usi bor. 

Ijtimoiy mavjudot har doim muloqotga intiladi. Muloqot ehtiyoji – odamning eng 

katta muhtojliklaridan biri. Jamiyat taraqqiy etib, rang-baranglashib borgani sari, 

odamlarning atrof dunyo va boshqa odamlar bilan muloqot qilish usullari – 

munosabatlarimiz murakkablashib borgan. Zamonaviy odam kundalik hayotida minglab 

turdagi munosabatlar chig’irig’idan o’tib yashaydi: oila, do’st-yorlar, qarindosh-urug’, 

hamkasblar, mahalla-ko’y va hokazo. 

Agar munosabatlar insonning muloqot ehtiyojiga xizmat qilishini hisobga olsak, 

ular atrofida shuncha ko’p muammolar kelib chiqishi ajablanarli hol emas. Ko’nglimizni 

xotirjamlikdan mahrum qiladigan va aqlimizni to’liq egallab oladigan dard-

tashvishlarning hammasi bo’lmasa ham, aksari munosabatlardagi noxushliklar sababli 

kelib chiqadi. Bu javobsiz sevgi qiynoqlari-yu, o’z yaqinidan yengil arazlash bo’lishi 

mumkin. 

Ammo nega odamlar o’zaro munosabatlarda buncha ko’p qiyinchiliklarga duch 

kelishadi? Turli odam bu savolga turlicha javob beradi: “Chunki har xil odam har xil 

fikrlaydi”, “Chunki odamlar bir-birlarini tushuna olmaydilar yoki tushunishni 

istamaydilar”, “Chunki hammaning ko’nglini tengdaniga olib bo’lmaydi”, “Chunki biz 

mukammal emasmiz”, “Chunki…”, “Chunki…” 

Bu savolga ba’zi odamlardan olgan javoblarim orasida meni tamoman hayron 

qoldirganlari ham bo’lgan. Ammo chuqurroq o’ylab ko’rilsa, ular hammasi bir xil narsa 

haqida gapiradi – faqat, buni bir oz og’ishlar bilan qiladi xolos. 

Hamma bir xil emasligi rost – har bir odam o’ziga xos alohida bir olam. Ammo har 

kim bir xil fikrlamaydi degan gap bir oz xato – biz aynan bir xil fikr yuritganimiz uchun 

ham o’zaro munosabatlarimiz qovushmaydi. Hammaning aqli bir xil ishlaydi – aqlning 

yagona va hamma uchun universal bir qoidasi bor. Bu – manfaat. Ya’ni manfaatsiz ish 

bo’lmaydi. Siz hatto eng manfaatsiz qilgan ishingiz ortida ham aql sizga, bildirmay 

bo’lsa-da, kichik bir maqsadni yashirin tutadi. Biz hatto hayriya ishlarini ham “shunday 

qilish kerakligi” yoki “shunday qilsak, qilgan savob ishimizdan o’zimizga bo’lgan 

boshqalar yoki o’zimizning hurmatimiz oshishi” uchun qilamiz. U yoki bu xatti-

harakatga bizni ko’ngil istagi emas – g’urur, manfaat, achinish yoki aybdorlik hissi, 

burchiyat undaydi. 

Odamlar bir-birlarini yaxshi tushuna olmasliklariga ham yaqqol sabab – o’zaro 

munosabatlarda aqlning ustivorligi. Ikki qalb bir-birini so’zsiz ham tushunaveradi – 

ammo aql bu iqtidordan mahrum. Mutlaqo boshqa-boshqa muhitda yashaydigan, turli 

tilda so’zlaydigan ikki odam bir-birini juda yaxshi tushunishi mumkin – chunki ular 

qalban munosabatga kirishadilar. Bir muhitda yashovchi, bir-birini juda yaxshi biluvchi 

ikki odam esa sira chiqisholmasligi mumkin. 

Munosabatlardagi ziddiyatlar sababini anglash uchun biz avval yangi tushuncha 

bilan tanishib olishimiz lozim. To’g’rirog’i, shartsiz va shartli munosabatlar o’rtasidagi 

farqni ko’ra bilishimiz kerak. 

Shartsiz munosabat o’z nomi bilan shartsiz – ular o’zaro kelishuvlar, manfaatlar va 

shartlar asosida qurilmaydi. Ular munosabatga kirayotgan tomonlarga hech bir burch yoki 

mas’uliyat yukini yuklamaydi – ularda bir tomonning boshqasiga hech bir jihatdan 

tobeligi kuzatilmaydi. Bunday munosabatlar nuqsonlardan holi, keskinliklarga 

bormaydigan sog’lom aloqadir. 

Shartli (yoki tobelik) munosabatlar – yuqoridagining ziddi. Bunda bir tomon 

boshqasining yoki ikkala tomon bir-birining shartlari, talablari va qoidalarini inobatga 

olsagina munosabatlar o’rnatiladi va tutib turiladi. Juda ko’p hollarda bunday 

munosabatlarda bir tomon boshqasiga tobe bo’ladi. Tobelik munosabatlari ma’naviy 

asosga ega bo’lmaydi – ular faqat moddiy manfaat uchungina xizmat qiladi. Shuning 

uchun ham ular odatda juda zaif, qisqa muddatli va ishonchsiz bo’ladi. 

Ham shartsiz, ham tobelik munosabatlari hayotimizda kerak, albatta. Ammo 

bizning eng katta xatomiz – shartsiz munosabatlarni ham tobelik munosabatlariga 

aylantirishga intilishimizda. Sababi, tobelik munosabatlarini idrokan boshqarish, o’z 

izmimizga solish juda oson. Aynan shu tabiiydan sun’iyga aylantirilgan rishtalar bizga 

muammolar tug’diradi va ko’nglimizni buzadi. 

Tobelik munosabatini shartsiz munosabatdan farqlash juda oson. 

“Men seni sevaman” – shartsiz munosabat. 

“Men seni sevaman, chunki sen ham meni sevasan”, “Men seni faqatgina meni 

sevsanggina sevaman”, “Men seni sevaman va seni hech kimga bermayman”, “Men seni 

sevganim uchun rashk qilaman” va hokazolar – tobelik munosabatlari. 

Tobelik munosabatlarida ilojsiz shartlar, cheklanishlar, talablar, qoidalar va 

o’lchovlar bo’ladi. Bu cheklovlar munosabatlarni qiyinlashitiradi va ularni bulg’aydi. 

Agar kishi aslida shartsiz bo’lishi nazarda tutilgan rishtalariga shartlar yuklasa – bundan 

o’zi ham, u bilan munosabatga kirishgan odam ham jabr ko’radi. 

Aslida shartsiz bo’lishi nazarda tutilgan munosabatlar deb nimani aytayotganimni 

anglab turibsiz, menimcha. Bu, albatta, eng yaqin odamlar bilan aloqalar. Munosabatlarda 

hech bir qiyinchilikka duch kelmaslikning siri oddiygina: oila a’zolari, sevgan kishisi, 

do’st-yorlar va kishi ma’naviy bog’liq bo’lgan boshqa odamlar bilan munosabatlar 

– shartsiz bo’lishi kerak. 

 

Oila davrasida 

Munosabatlar girdobining o’zagi – bu, albatta, oila. Oila nafaqat bizning birlamchi 

yashash muhitimiz, balki bizga, umuman, dunyo va boshqa odamlar bilan qanday 

munosabatga kirishish kerakligini o’rgatuvchi darsxona hamdir. Shaxsiyatimiz 

shakllanishida oila, xususan, ota-onaning tutgan o’rni juda muhim. 

Ota-ona va farzand 

Ota-ona – bizni hech bir shartsiz suya oladigan yaqinlarimiz. Ota-onaning 

farzandiga bo’lgan sevgisi hech qanday tashqi holatlarga bog’liq bo’lmaydi. Farzand – 

xoh u bezori, xoh yuksak fazilat egasi bo’lsin – ota-ona uchun birdek suyukli. O’g’rining 

onasi ham bolasini imomning onasi bolasini suyganchalik suyadi. Dahriyning otasi ham 

bolasini mo’minning otasi farzandini suygandan kam sevmaydi. 

Ammo ko’pincha farzand, ba’zida esa ota-ona xatosi ortidan ota-ona va farzand 

o’rtasidagi munosabatlar chigallashadi. Afsuski, hamma ota-onalar ham o’z bolalariga 

to’g’ri tarbiya bera olmaydilar va hamma farzandlar ham o’z farzandlik burchlarini bajara 

olmaydi. 

Ota-ona va farzand o’rtasidagi munosabatlar sog’lom bo’lishida ota-onaning roli 

kattaroq. Ular chaqaloqligimizdan bizga dunyo va uning tarkibiy bo’laklari haqida 

tushuncha berib boradilar, u yoki bu holatga qanday munosabatda bo’lishni o’rgatadilar. 

Aynan dunyo haqida tushuncha shakllanayotgan yoshda ota-onadan farzandiga 

nisbatan ziyrakroq munosabatda bo’lish talab etiladi. Bolaning tushunchalari 

shakllanishini nazorat qilish va bu jarayonni to’g’ri o’zanga solib turish bolaning keyingi 

hayotini ko’p jihatdan belgilab beradi. 

Kuchli shaxsiyatni tarbiyalashning birinchi navbatdagi sharti – bolaga shartsiz mehr 

berishdir. Ya’ni bolangiz bilan shartsiz munosabatga kirishish. Ammo ko’pchilik bola 

tarbiyasida tobelik munosabati yo’lidan borishni afzal ko’radi. Ular bola tarbiyasida man 

etishlar, kuch ishlatish yoki o’z so’zini o’tkazish kabi usullardan foydalanadi. 

Farzand tarbiyasida tobelik munosabati o’rnatish bir qator salbiy oqibatlarga olib 

keladi. Avvalo, farzandda ota-onasi mehrini qozonish uchun biror talabni bajarishi, biror 

ishni qilishi kerakligi haqida tushuncha paydo bo’ladi. U shu shartlarni bajarmasa, ota-

onasining mehriga arzimaydigan odam ekaniga ishonib qoladi. Bu nuqsonlilik 

kompleksini keltirib chiqaradi. 

“Falon ishni qilsang, men seni yaxshi ko’rmay qo’yaman” kabi tarbiya usullari juda 

xavfli. Bunda farzand ota-onasidan shartli mehr olib o’rganadi va keyinchalik o’zi ham 

birovni shartsiz yaxshi ko’ra olmaydigan bo’lib qoladi. Yoshligida ota-onasidan shartsiz 

mehr ko’rmagan odam o’z oilasi va farzandlariga ham shartli mehr ko’rsatishi ana 

shundan. Axir, qush uyasida ko’rganini qiladi. 

Farzandingizni u yoki bu narsaga yo’naltirishga harakat qilmang. To’g’ri, siz 

zamonga qarab farzandingiz uchun eng ma’qul kasbni tanlashga urinasiz. Ammo sizning 

majburlashingiz bilan o’rganilgan sohada u hech bir muvaffaqiyatga erishmasligi 

mumkin. Bolaga yoshligidan o’zi qiziqqan narsalarini qilishiga imkon berish kerak. Yosh 

bola aqli hali u yoki bu mashg’ulot ortidan keladigan manfaatni bilmaydi – shuning uchun 

ko’ngli tortgan ishni qiladi. Ana shu qiziqishini rivojlantirsa, ulg’ayib o’z kasbining ustasi 

bo’ladi va zamon qanday bo’lmasin, o’z kasbidan ham moddiy naf, ham ma’naviy zavq 

olib yashaydi. 

Men maktabni tamomlash arafasida turgan juda ko’p o’smirlar bilan suhbatlashdim. 

Ularning aksariyati hayotdan nima istashini, qaysi kasb egasi bo’lishga astoydil 

qiziqayotganini bilmaydi. Bunga sabab yoshlikda ularni ota-onalari ular aslida qiziqqan 

narsadan chalg’itib, boshqa sohaga burib yuborishganidir. Ular ota-onalari aytgan sohani 

o’rganib, o’zlari qalban nimani istashlarini unutib qo’yishgan. 

O’z kelajak kasbini aniq bilgan yoshlardan “Nega aynan shu kasbni tanladingiz?” 

deb so’raganimda, ko’pchilikdan “Chunki bu juda daromadli kasb”, “Chunki bu sohada 

ish topish oson”, “Chunki otam (yoki onam) shu kasb egasi” kabi javob oldim. Afsuski, 

ulardan juda kamchiligi bu savolga “Chunki men shu kasbni sevaman va kelajakdagi 

o’zimni shu kasb egasi sifatida tasavvur qilyapman” degan javob berdi. 

Farzand tarbiyasida tobelik munosabati o’rnatilishining yana bir belgisi – ota-

onaning farzandi uchun qaror qabul qilishi. “Sen falon joyda o’qiysan va falon kasb egasi 

bo’lasan”, “Sen hech qayerda o’qimaysan va menga biznesimda yordamlashasan”, “Sen 

falonchiga turmushga chiqasan (uylanasan)”, “Sen men aytganimni qilasan” kabi 

buyruqlar bunga misol. Bunday usulda tarbiya ko’rgan farzand mustaqil qaror qabul qila 

olmaydigan va o’z hayotini boshqalar qo’liga topshirib qo’yadigan kuchsiz shaxsiyat 

egasi bo’lib ulg’ayadi. Bunday odamlar odatda ota-onalaridan alohida yashashga 

qiynaladi. 

Farzandingizga aloqador har qanday qaror qabul qilinishida farzandingiz ishtirokini 

ta’minlang. Mayli, siz u tanlayotgan yo’lni ma’qullamassiz va o’z bilganingizcha ish 

tutmoqchidirsiz. Ammo buni majburlash yo’li bilan emas, tanlov berish yo’li bilan qiling. 

Farzandingiz uning ham xohish-istaklari inobatga olinayotganini va uning shaxsiyatiga 

hurmat ko’rsatilayotganini bilsin. 

Navbatdagi sirni eshitish ba’zi ota-onalarga yoqmasligi mumkin. Ammo odilona 

o’ylab ko’rilsa, buning isboti ko’p. Ota-onalar bolalariga tazyiq o’tkazishlariga bir 

sabab – ular o’zlarini kechira olmasliklaridir. Ular yoshlikda o’zlari yo’l qo’ygan 

xatolar uchun o’zlarini kechira olmaydilar va farzandlari xuddi o’sha xatolarga yo’l 

qo’yishlarining oldini olishga zo’r berib harakat qiladilar. Bu o’z-o’zini kechira olmay, 

aybdorlik tuyg’usi bilan yashashning yana bir salbiy oqibati. Shunday ekan, o’z 

xatolaringiz soyasi farzandingiz farovonligiga tushishiga yo’l qo’ymang. Unga ham xato 

qilishga imkon bering. Axir, sizning tajribali ota-ona bo’lishingizga ham aynan o’sha 

xatolar xizmat qilgan. 

Farzandning ota-onaga bo’lgan munosabati haqida gapirmayman – bu haqida 

shundoq ham juda ko’p gap aytilgan. Ammo bir narsa barchamizning yodimizda bo’lishi 

zarur – ota-ona bizga eng katta va beg’ubor mehr bera oladigan dunyodagi yagona 

odamlar. Hech kim (hatto o’zimiz ham) bizni ota-onamizchalik seva olmaydi. Shu 

haqiqatning o’zi ota-onaga qanday munosabatda bo’lish joizligi haqida ko’p narsani 

aytadi. 

Turmush oôrtoqlar 

Umr yo’ldoshlar o’rtasidagi munosabatlar ham imkoni boricha shartsiz bo’lishi 

lozim. Tobelik munosabatiga asoslangan turmushlardagi muammolar haqida barchamiz 

yaxshi bilamiz (kinochilarimiz buni har tomondan tasvirlab ulgurishgan). Ammo, 

nimagadir, bunday hollarda har doim bir tomon jabr ko’rsatuvchi (aybdor) boshqa tomon 

jabrlanuvchi (qurbon) sifatida ko’rsatiladi. Aslida esa turmushdagi har qanday 

kelishmovchilikka bek ham, beka ham bir xil javobgar. 

Keling, turmushdagi eng keskin holat – xiyonatni olaylik. Agar juftlikdan biri 

xiyonat qilsa, bunda ikkinchi tomon jabrdiyda bo’ldi degani emas. Axir, qars ikki qo’ldan 

chiqadi deb bejiz aytishmagan. Ikkinchi tomon xiyonatga zamin yaratib bermasa – 

bunday holat ro’y berishi qiyin. 

Albatta, yostiqdoshidan xiyonat ko’rgan odam qanday ish tutadi – bu uning shaxsiy 

kuchiga bog’liq. Kimdir jimgina ajrashadi – kimdir to’polon bilan. Kimdir kechiradi – 

yana kimdir qasdlashib, o’zi ham xiyonat qiladi. Har holda, buning natijasi kamdan-kam 

hollarda yaxshilik bilan yakun topadi. 

Men xiyonatga duch kelgan odam qanday yo’l tutishi kerakligini aytmoqchi 

emasman. Ammo har qanday holatda ham hamma uchun manfaatli qaror chiqargan 

yaxshi. 

Yaxshisi xiyonatning oldini olishga qaratilgan, lekin ko’pincha munosabatlarning 

buzilishiga olib keladigan tadbir haqida gaplashaylik. Bu – albatta, rashk. 

Rashk – sof holdagi tobelik munosabati yoki shunday munosabatni o’rnatishga 

intilish. U bir odamning boshqasiga egalik qilish da’vosidan kelib chiqadi. “Sen faqat 

menikisan”, “Seni boshqasiga bergandan ko’ra o’lganim yaxshi” va boshqa shu asnodagi 

ta’kidlar ashaddiy rashkchiga tegishli. 

Rashk haqida sizga bir sir ochay: agar siz kimnidir rashk qilsangiz – demak, siz 

uni sevmaysiz. Hayronmisiz – axir, odam sevgan kishisini rashk qilishi mumkin-ku? 

Yo’q – odam egalik qilmoqchi bo’lgan narsasini rashk qiladi, xolos. 

Mana sizga qiyos. Oldingizda bir savat anor turibdi. Siz anorni yaxshi ko’rasiz va 

undan maza qilib yeysiz. Yoningizdagi odam ham shu savatdan anor olib yesa – 

g’ashingiz keladimi? Agar bundan sira g’ashingiz kelmasa – demak, siz anorni rostdan 

ham sevasiz. Agar g’ashingiz kelsa – demak, siz shunchaki ochko’zsiz va anorga egalik 

qilmoqchisiz, xolos. 

Anorku, mayli – u atigi bir meva. Unga egalik qildingiz ham deylik. Bundan u sira 

aziyat chekmaydi. Biroq boshqa odamga egalik qilishga tirishish – o’z qalbi, orzu-

umidlari, ahd-istaklari bor alohida shaxsiyatni o’z izmiga solishga intilish degani-ku. Siz 

sevgan insoningizga tobelikni ravo ko’rib, qanday uni sevaman deya olasiz? 

Rashk – sevgining qotili. Agar yaqin insoningiz ko’nglini o’zingizdan sovutmoqchi 

bo’lsangiz – rashk eng zo’r qurol. Unga egalik qilishga da’vo qilsangiz kifoya. 

“Ba’zilarga rashk yoqadi” deysizmi? To’g’ri, ba’zi odamlar juftlari ularni rashk 

qilsa, xursand bo’ladilar. Bunga ikki xil sabab bo’lishi mumkin. Yoki bu odamda o’ta 

katta nuqsonlilik kompleksi bor yoki u tobelikka moyil. Birinchi holatda odam uni birov 

rashk qilsa – bundan u o’zini kimgadir kerakli muhim odam deb o’ylab xursand bo’ladi. 

Ikkinchi holda esa odam o’zini boshqa odam qaramog’ida yaxshi his qiladi – rashk esa 

uning tobeligini tasdiqlaydi. Har ikki holatda ham juftlik o’rtasida sevgi emas – tobelik 

munosabati bo’ladi, xolos. 

Turmush o’rtoqlar o’rtasidagi munosabatlarni bulg’aydigan yana bir holat – bu umr 

yo’ldoshini o’zgartirishga, o’ziga moslashtirishga urinish. Ikki odam birga yashar ekan, 

har ikkisi boshqasini o’z qarashlari, qadriyatlari, hayot tarzi va odatlariga o’rgatishga 

harakat qiladi. Bunda o’z-o’zidan tobelik munosabati kelib chiqadi: “sen men bilan 

yashamoqchi ekansan, menga o’xshab xatti-harakat qilishing kerak”. 

Inson ko’nikkan va to’g’ri deb bilgan narsalariga tajovuz qilinsa, u darhol himoyaga 

o’tadi. Shunday qilib, oilada kelishmovchiliklar kelib chiqadi. Bu holat yosh oilalarga 

ko’proq aloqador. Vaqt o’tib, umr yo’ldoshlar bir-birlariga ko’nikadilar va o’zaro 

umumiy qadriyatlar va odatlar hosil bo’ladi. Bungacha bo’lgan “moslashish muddati”da 

ikki tomon ham bir-biriga hurmat saqlasa, keyinchalik bundan o’zlari mamnun bo’ladilar. 

Men sizga avvalgi bayonda baxtli turmush sirini aytgandim: siz umr 

yo’ldoshingizni baxtli qila olmaysiz – siz uning baxtli bo’lishiga halal bermasangiz 

bo’ldi. Uni rashk qilib yoki uni o’zgartirishga intilib, siz uning ko’ngliga qarshi ish qilasiz 

va u baxtsiz bo’ladi. Siz o’zingiz qanday bo’lsangiz, shundayligingizcha qolishga haqlisiz 

– turmush o’rtog’ingizni ham ana shunday huquqidan mahrum qilmang. Birga baxtli 

yashash uchun talab va shartlar bajarilishi emas – ikki odam bir-birining ko’nglini bilishi 

darkor. 

Farzandingizga odamlarga mehribon bo’lishni o’rgatishni eng yaxshi yo’li – umr 

yo’ldoshingizga mehr ko’rsatib namuna bo’lish. Ikkingiz bir-biringizni shartsiz seving – 

umr yo’ldishingiz qadri uning topgan puli, kiygan kiyimi, tayyorlagan ovqati, pardozi, 

aytgan shirin gaplari, sizni rashk qilish-qilmasligi yoki boshqa tashqi belgilar bilan 

o’lchanmaydi. Uning qadri – uning mukammal shaxsiyatida, uning beg’ubor qalbida. 

Qadrni o’lchash, chamalash, himoya qilish, tushirish yoki oshirish emas – uni, shunchaki, 

bilish kerak. 

Bo’ldi. Endi kitobni yopib, bir soat dam oling. Oldinda bizni muhabbat va do’stlik 

haqidagi suhbatlar kutyapti. Ularni eshitishga shijoat to’plab qayting. 

Sevgi ï bu sevilish emas 

Sevmoq – bu osmonga uchmoq demakdir 

Har gal qayta yerga qulamoq uchun 

Sevgi – bu urishdan tongan yurakdir 

Sevish – bu afyundir, sevilish – afsun 

Sevgi – juda oddiy tushuncha. 

Ammo, odamlar, nimagadir, uni doim murakkablashtirib ko’rsatishga, undan 

muammo yasashga harakat qiladilar. 

Bilasizmi, nimaga sevgi atrofida buncha ko’p tashvish mujassam? Chunki 

muhabbat – eng shartsiz bo’lishi kerak bo’lgan tuyg’u, lekin biz unga doim shart 

yuklaymiz. Aslida sevgi shoirlar uni ta’riflagandek azobli, zolim, hijronli, olovli, otashin 

va yana qandaydir og’riqli emas. Odamlar bu tuyg’u bilan taqdirlanishganda uni tobelik 

munosabatiga aylantirishga urinib, undan o’zlari anduh yasab oladilar. 

Sevgi – ikki qalb muomalaga kirishgan holat. Qalbingiz uncha-munchaga o’z 

sarhadlarini boshqa qalbga ochib bermaydi. Ammo u o’z hamrohini topib, unga ochilsa 

– unda tamoman hech bir cheklanish va himoyasiz ochiladi. Chindan sevgan odam 

mutlaqo ojiz bo’lib qolishi ana shundan – o’zini qo’rqmasdan boshqa qalb egasiga ishonib 

topshiradi. 

Sevgi – aqlning hukmidan tashqari tuyg’u. Aql qiziqish, ishtiyoq, masrurlik kabi 

hissiyotlarni uyg’otishi mumkin – biroq uning ishq ustidan hokimiyati yo’q. Sevgi aqlni 

yengib, odamni uning izmidan olib chiqib ketishga qodir bo’lgan kuch. Shuning uchun 

ham aql unga qarshi astoydil kurashadi. 

Biz ana shu talvasaga tushib qolgan aqlning gapiga kirib, o’z sevgimizni azobga 

to’ldirib tashlaymiz. U bizni rashk qilishga, javob sevgi talab qilishga, arazlashga va 

boshqa achinarli xatti-harakatlarga undaydi. 

Sevgining ko’zi ham ko’r emas. Sevgi boshqa odamning xato va kamchiliklarini 

hammadan ham yaqqol ko’rib, anglab turadi. Ammo u boshqa odamning qalbini sevadi 

– uning aqliga tegishli bo’lgan nuqsonlarga esa e’tibor bermaydi. Chunki sevgi inson 

qadri uning xatolardan holi qalbida mujassam ekanini biladi. 

Agar siz sevgan odamingiz kamchiliklarini ko’ra bilmayotgan bo’lsangiz – demak, 

siz sevmaysiz. Siz boshqa odamni ilohiylashtirasiz, xolos. Bu esa sof holdagi tobelik 

munosabati. Agar sevgilingizni iloh darajasiga ko’tarib qo’ysangiz – siz endi unga tobesiz 

degani emasmi? 

Har kim umrida bir bora bo’lsa ham kimnidir sevadi. Buni u tan oladimi, anglab 

yetadimi yo’qmi – har holda sevgi har kimga beriladi. Ishqimiz tushgan odam bilan birga 

bo’lishga intilish – tabiiy holat. U bilan yonma-yon ko’ngil xotirjamligiga erishamiz. 

Ammo har doim ham bu maqsadga to’g’ri yo’ldan bormaymiz. Sevgini tobelik 

munosabatiga aylantirishga intilishimiz biz va sevgan odamimizga jabr yetkazishi 

mumkin. 

Boshqa odamni sizni sevishga majburlay olmaysiz. Majburlash yo’li bilan nafratga 

erishishingiz mumkin, xolos. Buni, anglashimcha, hamma biladi. Siz sevgan odamingizga 

unga erkinlik beribgina erishishingiz mumkin. Sevgan odamingizga erishishning eng 

asosiy siri o’sha odamni shartsiz sevishdir. 

Majburlash samarasiz yo’l ekanini bilsak ham, ko’pchiligimiz aynan shu usuldan 

foydalanamiz. Majburlash deganda aynan jismoniy kuch ishlatishni emas, psixologik 

ta’sirni ham nazarda tutyapman. Misol uchun, “Men sizni sevaman va sizning 

sevgingizga umidvorman” deyish majburlash. Chunki bunda odam sizga nisbatan o’zini 

burchli his etadi. Agar u sizni qattiq hurmat qilsa, u ko’nglingizni o’g’ritmaslik uchun 

sizga yumshoq munosabatda bo’lishga, sevgingizni hurmat qilishga harakat qiladi. 

Vaholanki, burch hissi erkinlik emas. Siz o’z sevganingizdan umidvor bo’lib, unga burch 

yukini yuklaysiz. Axir, o’zingizga kimdir sizdan qattiq umidvor ekanini aytsa, 

yelkangizga mas’uliyat tushganini sezmasmidingiz? 

Siz sevgingizni shunday izhor etingki, u sevgilingizda faqat surur uyg’otsin. “Men 

sizni sevaman – shunchaki, hech narsaga da’vo qilmasdan sevaman” kabi izhor 

shartsizdir. Bunday izhorni eshitgan odam uni kimdir hech narsaga qaramasdan, evaziga 

hech narsa talab qilmasdan, hech narsaga umid bog’lamasdan shunchaki sevishidan boshi 

osmonga yetadi. Uni shunchalar hurmat qilgan, shunchalik samimiy sevgan odamning bu 

gaplari qalbining tubiga yetib boradi. Va siz uning uchun eng yaqin qalbdoshiga 

aylanasiz. Ana shu holdagina javob sevgiga muyassar bo’lishingiz ehtimoli juda yuqori. 

Agar siz sevgan odamingizni sovg’alar bilan zabt etmoqchi bo’lsangiz – demak, siz 

uning qalbini emas, aqlini mo’ljalga olgansiz. Moddiy manfaatga aql aldanadi – ko’ngilga 

bu nayranglar o’tmaydi. Ko’ngil uni eshitishlarini, uning istaklarini ham inobatga 

olishlarini va unga biror kimni sevishga imkon berishlarini istaydi. Ha-ha, mana sizga 

yana bir sir: qalb unga kimnidir sevishga imkon berishlarini istaydi. Ko’nglimiz 

mudom kimgadir mehr berish ilinji bilan yashaydi – u mehr bilan nafas oladi, olamga 

mehr bilan qarab, unda sevish uchun o’zga qalb axtaradi. 

Shunday ekan, birovning sevgisiga erishish uchun uning qalbiga yo’l toping. 

Buning uchun unda sevgi uyg’otishga intilish emas – sevish kerak. Unutmang – sevgi bu 

sevilish emas. Sizning qalbingiz ham sevishni istagani uchungina sevadi – sevilishni 

istagani uchun emas.  

Ammo bu yo’lda sizga ikki katta kuch to’sqinlik qiladi: avvalo, bu sizning aqlingiz. 

Unga tobe bo’lmaslik haqida biz ko’p gaplashdik. 

Ikkinchi g’ov – bu sevgan odamingizning aqli. Axir, u ham o’z shaxsiyati ustidan 

hukmini saqlab qolishga intiladi. Siz sovg’alarni sevgan odamingizning aqlini aldab 

o’tish uchun ishlatishingiz mumkin. Lekin shu bilan aqlni chalg’itib qo’yib, 

sevganingizning qalbiga quloq soling. U sizga ishonib, o’z sarhadlarini ochib bergandan 

so’ng esa – aqlning zug’umi tugaydi. 

Qalb eshiklarini bir-birlariga ochib, o’zlarini chin sevgi ixtiyoriga topshirgan 

hamrohlarga men hech bir maslahat bermayman – ular shundoq ham eng to’g’ri ishni 

qilishyapti. Ammo o’zini sevishganlar deb atagan hamma juftlik o’rtasida ham shartsiz 

sevgi mavjud emas. Shunday ekan, o’z muhabbatingizni shartlar, talablar va cheklovlar 

kishanidan ozod qilish faqat o’zingizga havola. Buni uddalasangiz, haqiqiy sevgi qanday 

sururli ekanidan hayron qolasiz. 

Ishqiy munosabatlarda aqlning gapiga aldanib qolish holati juda achinarli. Ba’zida 

biz aql va’dalariga ishonib, ko’nglimiz istamagan odam bilan munosabatga kirishamiz. 

Bunday munosabat o’ta qiynoqli va qisqa umrli bo’ladi. 

Yakuni tayin bo’lgan munosabatlarni to’xtatish – juda nozik masala. Bunda boshqa 

odamning ko’ngliga zarar yetkazib qo’ymaslik juda muhim. Sizga o’z qalbini to’liq 

ishongan odamga kamida yaxshi do’st bo’lsangiz arziydi. Chunki sizga ko’nglini bergan 

odam sizdan yomonlik kutmaydi va sizga ham faqat yaxshilikni ravo ko’radi. Bunday 

do’stlar juda kam bo’ladi. Agar u odam siz bilan faqat aqliga ergashib munosabatda 

bo’layotgan bo’lsa – u bilan xayrlashib, siz uning qalbiga sira ozor yetkazmayiz. 

Umuman olganda, ishqiy munosabatlar – qoidalarga solinadigan, maslahat 

beriladigan, ibrat aytiladigan sohamas. Bundagi har bir qaror odamning o’z qalbidan 

chiqishi va boshqa hech narsaga asoslanmasligi lozim. 

Siz – o’ziga xos shaxssiz, sevgingiz ham shunga yarasha o’ziga xos. Shunday ekan, 

ko’nglingiz aytgan yo’lda seving va seviling – bunda sizga hech bir kitob ham, 

maslahatgo’y ham kerak emas. 

 

Do’stlik – hamko’stlik 

“Do’sting do’st bo’lmasa agar 

Undan ne foyda bo’lar...” 

(To’ti Kesha haqidagi multfilmdan) 

 

Do’stlik – bizning munosabatlarimiz markazida turuvchi yana bir tuyg’u. Uning 

juda ko’p turlari mavjud – shundan unga mukammal ta’rif berib bo’lmaydi. 

Do’stlikda ham bir odam boshqa odamga to’liq qalbini ishonib topshiradi. Ammo 

uning sevgidan farqi shundaki, unda boshqa odamga jismonan bog’liqlik bo’lmaydi. 

Shunga monand do’stlikda tobelik munosabatiga intilish kam bo’ladi. Axir, kamdan-kam 

odam o’z do’stini boshqalardan rashk qiladi. 

Tobelik munosabatiga moyilligi kam bo’lgani uchun ham do’stlik sevgidan 

qadrliroq ko’pincha. Do’stlik munosabatlari ishqiy aloqalardan uzoqroq yashaydi. 

Buning eng asosiy sababi do’stlikda egalik da’vosi bo’lmasligidir. Biz do’stlarimiz 

boshqa odamlar bilan ham do’stlashganini oddiy qabul qilamiz va aynan shu odamning 

do’stligiga yolg’iz egalik qilishga intilmaymiz. Agar do’stlardan biri bu holatni buzsa va 

do’stini qizg’ona boshlasa – bu do’stlikning barham topishiga olib kelishi mumkin. 

Do’stlar odatda sizning kamchiliklaringizni kechira oladilar – chin do’st sizni 

qanday bo’lsangiz, shundayligingizcha qabul qiladi va hurmat ko’rsatadi. To’g’ri – do’st 

achitib gapiradi deydilar. Ammo biror odam sizning kamchiliklaringiz uchun tanqid 

qilayotgan bo’lsa, u sizga do’stlik qilmayapti demak. U sizda nuqsonlilik kompleksini 

shakllantiryapti, xolos. 

Unutmang, siz do’stingizning kamchiligu fazilatlariga emas – uning shaxsiyati, 

qalbiga do’stsiz. Zinhor do’stingizni nuqsonlari uchun aybdor qilmang. 

Bir sir esingizda bo’lsin: aqlingiz tabiati siznikiga o’xshash, sizniki kabi fazilatu 

nuqsonlarga ega odam bilangina do’stlashishingizga imkon beradi. Arastu “Menga 

do’sting kimligini aytsang, sen kimligingni aytib beraman” degan ekan. Shunday ekan, 

siz do’stingiz bilan o’xshash kemtiklarga egasiz – uni tanqid qilish o’zingizni tanqid 

qilish bilan barobar. 

Do’stlik – hayotingiz ravon kechishiga xizmat qilishi mumkin bo’lgan buyuk 

tuyg’u. Uni tobelik munosabati bilan bulg’ab qo’yishdan ehtiyot bo’ling. Ortiqcha 

muhimlikka berilish – bizni juda qadrli do’stlarimizdan ayirib qo’yishi mumkin. 

Ammo sizga qalban do’st bo’lmagan odamga hayotiy energiyangizni bog’lab 

qo’ymang. Agar kimdir sizning aqlingiz, kuchingiz, obro’yingiz, pulingiz va yana 

nimangizgadir do’st bo’lsa-yu, ko’nglingizga yaqin bo’lmasa – unga nisbatan siz ham 

masofa saqlashingiz lozim. Unutmang – odamlar hech qachon aldanmaydilar, balki 

o’zlari ularni aldashlariga imkon berishadi. 

Shartsiz mehr sizga shunchaki do’st bo’lgan odamni ham chin do’stga aylantirib 

berishi mumkin. Shunday ekan, o’zingizga do’st bilganlarni qalban hurmat qiling – 

ularning mukammal shaxsiyatigagina do’st bo’ling. Ana shunda o’zingiz ham haqiqiy 

do’st bo’lasiz.  

SHANBA 

Bunyodkor kuch 
Hayot ï inôom, oôlim ï marhamat 

Men juda ko’p odamdan quyidagicha gaplarni eshitganman: “Hayotda maqsadim 

yo’q. Nima uchun yashayotganimni bilmayman”, “Hayotim zerikarli, bir oqimda boradi. 

Nahot, umrimning oxirigacha shunday bo’lsa?”, “Hech narsaga qiziqmayman, hamma 

narsa g’ashimga tegadi”, “O’zimni o’zim tushuna olmayman. Ba’zida ichimda boshqa 

odam bordek tuyuladi”, “...” 

Bunday odamlardan “Siz uchun hayot nima?” deb so’raganimda, juda aksariyat 

“Hayot men uchun sinov” deb javob beradi. 

Esiz... 

Hayotni nima uchun sinov deb bilamiz? Uning qiyinchiliklari debmi? Yoki rostdan 

ham barchamiz sinovdan o’tyapmizmikan? Ammo qanaqa sinovdan? Bizni sinash kimga 

kerak? 

Yaratgangami? 

Bu unga nimaga kerak? U shundoq ham biz kim ekanimizni biladi-ku – o’zi bizga 

yutuq va kamchiliklarni berib yaratgan. Bor-budimizcha qadrimiz, vaznimiz, 

ahamiyatimiz nimaga teng ekanini u hammadan yaxshi biladi-ku. 

Tasavvur qiling, men muallimman. Bir yil talabalarga dars berib, yil oxirida 

ularning bilimini sinab ko’rmoqchiman. Chunki men ular berilgan bilimlarni qanchalik 

o’zlashtirganini bilmayman. 

Tangri ham bizni yaratib qo’yib, biz o’zimizni qanday tutishimizni bilmasmikan? 

Shuning uchun bizni bu dunyoga jo’natib, yashatib ko’rib, bizning darajamizni 

bilmoqchimikan? 

Agar shunday bo’lsa – Yaratgan yaxshi sinovchi emas ekan. Nega deysizmi? Axir, 

u bizni sinash uchun bu dunyoga keltirib, yana tag’in to’g’ri yashash uchun qo’llanma 

ham berib qo’ygan-ku. Bu xuddi men talabalarimga imtihon savollarini tarqatib, 

orqasidan ularning javoblarini ham berdim degani emasmi? Bunday sinovning natijasi 

qanaqa bo’ladi? 

Tangri bizga bu hayotni sinov uchun bermagan. Bu hayot biz uchun imtihon emas 

– in’om. Hayot – bu dunyoning go’zalligi-yu mukammalligidan bahra olishga bir 

imkoniyat. Xudoning qudratini bilishga, uning mehrini tuyishga sarflanadigan muddat. 

Tangriga qahr begona. Hayron bo’lmang. Xudo faqatgina sevishga qodir. Uning 

cheksiz qudrati – cheki yo’q beg’ubor mehrida. U butun borliqni, odamzodni ana shu 

mehr kuchi bilan bunyod qilgan va qilmoqda. U bugun ham suygan bandalari qalbiga 

mehr joylab qo’yib, ular qo’li bilan go’zal narsalarni yaratyapti. Axir, hayotimizda 

mavjud hamma narsa – mehr mahsuli. 

O’zingiz o’ylab ko’ring – qahr hech qachon yaratuvchi kuchga ega bo’lmagan. 

Oddiygina jahlingiz chiqsa, idishlarni urib sindirishingiz bunga isbot. 

Tangri bizni mehridan yaratdi, suyganidan Jannatiga kiritdi, bizga yaxshilikni ravo 

ko’rganidan aql mevasini bizga man qildi. Ammo biz Iblis makriga aldanib, uning 

buyrug’ini buzdik. Qahr nimaligini bilmagan Xudo shunda ham bizni yo’q qilib 

yubormadi (vaholanki, u bizni qanday oson yaratgan bo’lsa, nonko’rligimiz uchun jazo 

tariqasida shunday oson yo’q qilib tashlashi ham mumkin edi). 

U bizga yorug’ olamni ravo ko’rdi. O’zimizga jannat yaratish imkonini berdi. U 

bizni suyganidan o’sha jannatni qanday yaratish mumkinligi haqida bayon qilingan qator-

qator ilohiy bitiklar tushirdi. “Mana, bandam, senga hayot. Mana shu hayotingni baxtiyor 

qilish uchun yo’riqnoma. Agar bunda aytilgan me’yorlarga amal qilsang – hayoting 

jannatda o’taveradi. Ularni buzsang, na iloj – o’z hayotingni o’zing do’zaxga 

aylantirasan. Qaysi tomonni tanlash – o’zingga havola” deb bizga muruvvat ko’rsatdi. 

Biz yashashni boshladik. Xatolar qildik. Bu xatolar bizga muammo bo’lib qaytdi. 

Bizga Tangri azobni ham bizni suyganidan berdi – U bu ish xato ekanini anglashimiz, 

buning natijasida o’zimizga o’zimiz muammo orttirib olishimizni ko’ra bilishimiz va 

kelgusida yana shu ishni takrorlab o’zimizni azobga qo’ymasligimiz uchun berdi bu 

jazoni. 

Unga o’zi yaratgan bandalari – o’z ruhidan nafas bergan dilbandlarining xato qilib, 

buning jabrini tortishlarini ko’rish yoqadi deb o’ylaysizmi? Biz azob cheksak, U bizga 

bor mehri bilan achinadi. Axir, U rahmdil. U xato qilsak – kechiradi. Axir, U mehribon 

va kechirimli. U so’rasak – beradi. Axir, U marhamatli. 

Yana shunda ham bizga mehr bilan berilgan in’om – hayotni sinov deyish 

to’g’rimikan? Biz bandalar sinab ko’rib – keyin bilamiz. Yaratgan esa – shundoq ham 

hamma narsani biladi. 

Eng qiziq odatimiz shuki – ajal kelganda biz o’sha sinov deb atayotgan narsaga 

mahkam yopishamiz. Xo’sh, sinov tamom bo’lishini nega istamaymiz – nega o’limdan 

qo’rqamiz? 

Chunki, yana yanglish, o’limni jazo kabi ko’ramiz. O’lim – jazo emas, 

marhamatdir. O’lim Tangri mehrining bir parchasi bo’lgan ruhimizni manbayiga 

qaytaruvchi kuch. Bunda uzoq muddat o’z makonidan uzoqda, moddiy olam tarkibi 

bo’lgan bir mavjudot jussasida yashagan ruh hayajon va sevinch bilan Vataniga qaytadi 

va taskin topadi. Ruhingiz o’lmaydi – o’lim, shunchaki, xatlab o’tish kerak bo’lgan 

ostona. 

Hayotni in’om bilib yashang. Tangri sizga o’limni marhamat qilib yuborguncha – 

bu in’omning barcha imkoniyatlaridan foydalana biling. Uni aqlingizga emas – 

qalbingizga xizmat qilishga bag’ishlang. Toki sizning baxtli yashashingizni ko’rib 

Yaratgan ham mamnun bo’lsin. 

 

Ichimizdagi Baytulloh 

“Mo’minning ko’nglini 

og’ritishning gunohi – Ka’batilloni uch 

marotaba buzib tashlash gunohiga 

tengdir” 

(Hadisdan) 

Hadisning bu satrlarida buyuk hikmat bor. 

Biz Yaratuvchiga bo’lgan chin sevgi-ixlosimizni qalbimizda saqlaymiz. Tangri 

bizning ko’nglimizda yashaydi. Ana shu har bir odamning ichidagi Xudoning uyiga 

tajovvuz qilish – gunohi azim. 



 

68 

Biz har kungi hayotimizda ko’ngil birlamchi ekanini ko’p ta’kidlaymiz. Biz dildan 

suhbatlashishni yaxshi ko’ramiz. Ezgu amallarimizni ko’ngildan chiqarib qilamiz. 

Ko’ngli toza odamlarga talpinamiz. Bir-birimizning ko’nglimizni olamiz, kimlargadir 

ko’ngil qo’yamiz. Shaxsiyatimiz markazida qalb turishini bilib-bilmay tan olaveramiz. 

Qalbning so’zlashish tili – mehr. U tashqi olam bilan faqat shu tilda muomala qiladi. 

U nimanidir yaxshi ko’radi va talpinadi, sevadi va sog’inadi, suyadi va dillashadi. U bizni 

bunyodkor bo’lishga undaydi – boshqa qalblarga ham o’z mehridan bergisi, atrofida 

yorqin dunyoni ko’rib, sevingisi keladi. 

Uning yaratuvchi kuchi ham aynan mehr. U mehrdan ilhomlanadi, ijod qiladi, 

ixtirolar yaratadi – bizga yaratuvchanlik ruhini ato etadi. G’ayrat-u shijoatimiz, iste’dod-

u qobiliyatlarimiz asosida mehr turadi. 

Mehrning yaratuvchilik kuchi bugungi kunda isbot talab etmaydi. Buni hatto 

fiziklar ham tan olib ulgurishgan. Tibbiyotda esa mehrning shifobaxsh xususiyati 

asrlardan beri odamlarga ma’lum. 

Mehr bilan qilingan ovqat shirin, chizilgan rasm go’zal, tikilgan kiyim qulay – mehr 

bilan aytilgan so’z betakror bo’ladi. Tajribada isbotlanishicha, mehr bilan o’stirilgan 

o’simliklar uzoqroq yashaydi, chiroyliroq gullaydi. 

Amerikalik psixologlar bir tajribada yangi tug’ilgan chaqaloqlarni ikki guruhga 

ajratishgan. Birinchi guruhdagi go’daklarga doyalar mehr-e’tibor ko’rsatishgan, ular 

yotgan xona doim chiroyli bezatilgan. Ikkinchi guruh chaqaloqlarga hamma narsa 

berilgan (ovqat berilgan, taglari almashtirilgan, ularning xonasi chinnidek ozoda turgan)  

- ularga birgina mehr berilmagan. 

Bir oydan so’ng olimlar tajribani to’xtatishga majbur bo’lishgan, chunki ikkinchi 

guruhdagi chaqaloqlarning ko’pchiligi xastalanib, ulardan biri nobud bo’lgan. 

Ana shunaqa ayanchli saboq. Garchi biz uni aniq ko’ra bilmasak-da, mehrning 

hayotimizga ta’siri katta. Odamga ko’rsatilgan mehr uning kuchli shaxsiyat egasi 

bo’lishiga yordam beradi. 

Qalbning birlamchi istagi – mehr berish. Avvalo, bu mehr insonning o’ziga 

qaratilgan bo’lishi lozim. Unutmang – o’zini yaxshi ko’rmagan odamni hech kim 

yaxshi ko’rmaydi. Odam qalbidagi mehrning bir bo’lagini o’ziga atashi kerak. Chunki 

har birimiz mukammal shaxsmiz – ichimizdagi qalb ana shunday mehribonchilikka 

munosib. 

O’z-o’zini yaxshi ko’rishning xudbinlikka hech bir aloqasi yo’q. Egoist odam o’z 

manfaati uchun boshqalar manfaatidan kechuvchi shaxsdir. Aslida, xudbin odam – o’zini 

eng yomon ko’rguvchilardan yetishib chiqadi. Ular o’zlarini shunchaki baxtli bo’lishga 

noloyiq his etadilar va shuning uchun o’zgalar baxtini tortib olishga yoki yo’qqa 

chiqarishga harakat qiladilar. Bunday odamlarning jazosi o’zi bilan birga – o’zini yomon 

ko’radigan shaxsning hayoti o’z baxti uchun azobli kurashdan boshqa narsa emas. 

O’z-o’zini shartsiz yaxshi ko’rish – o’zini boricha qabul qilish, o’zidan va 

hayotidan mamnun bo’lish demakdir. Siz o’z aqlingiz gaplaridan qat’iy nazar qalbingizni 

seva olsangiz – demak siz o’zingizni sevasiz. 

O’ziga mehr ko’rsatishning belgilari juda oddiy. Agar odam ovqat tanovul 

qilayotganda hech narsaga chalg’imasa, o’zini va yashash joyini ozoda tutsa, o’z vaqtida 

ishlash va dam olishni bilsa – u o’zini yaxshi ko’ra oladi. Ichki kechinmalarda ham 

bunday odam o’zida ortiqcha aybdorlik tuyg’usini tutib turmaydigan, o’zi va boshqalar 

xatosini oson kechiradigan, o’z hayotidan mamnun yashaydigan bo’ladi. 

Siz o’z sog’lig’ingiz, yashash muhitingiz, xatti-harakatlaringiz va hatto 

kamchiliklaringizni ham yaxshi ko’ring. Tanangiz unga ko’rsatilgan bu mehrdan doim 

tetik va ko’rkam yuradi. Yashash muhitingizdagi odamlar, o’simliklar va hatto jonsiz 

predmetlar ham mehringiz ta’sirini sezadi va shunga monand o’zgaradi. Mehr kuchi bilan 

sog’lig’ingiz mustahkam, chehrangiz ochiq, uyingiz fayzli va hayotingiz yorqin bo’ladi. 

Hech e’tibor berganmisiz – chaqaloq bor xonadon boshqacha fayzli bo’ladi. Chunki 

bu uyda barcha yangi mehmonga shartsiz mehr ko’rsatayotgan bo’ladi – ularning bu 

mehridan uy muhiti to’yingan va tashqaridan kelgan odamni sarhush qiladigan bo’ladi. 

Ammo keyinchalik bola katta bo’ladi, uning yoqimli qiliqlari qatori xarxashasi ham 

chiqadi. Tarbiya va’ji bilan asta sekin atrofdagilarning bolaga bo’lgan shartsiz mehri 

tobelik munosabatiga aylanadi va oiladagi avvalgi fayz biroz yo’qoladi. Katta odamlar 

esa bir-birlariga mudom tobelik orqali munosabatda bo’ladilar. Ular bolalikda olgan 

shartsiz mehrlarini birovga berishni unutib qo’yadilar. Bunda mehr qancha tobelikka 

alishtirilsa, fayz ham shuncha kam bo’ladi. 

Inson hayotini yashab o’tib, bu dunyoni tark etganda – tag’in unga nisbatan shartsiz 

mehr ko’rsatiladi. Uni hamma kechiradi, undan hamma rozi bo’ladi – evaziga hech narsa 

kutmay uni yaxshi xotiralar bilan eslashadi. Ana shuning uchun qabriston ham – eng 

fayzli maskanlardan biri. Bu yerga kelgan odamlar marhum yaqinlariga shartsiz mehr 

tashlab ketishadi – ana shu mehrning kuchi bilan qabriston doim sokin bo’ladi. Ko’nglida 

dardi bor odam qabristonda o’zini yengil his etishi va ko’ngliga xotirjamlikni qaytarishi 

mumkin. 

Atrof dunyoga mehribon bo’lish – katta mehnat talab etadigan yumush emas. Bu 

umuman yumush emas. Aslida, qalbimiz doim mehr ulashishga intilib yashaydi – faqat 

aqlimiz bunda unga to’sqinlik qiladi, xolos. Eski ginalarni eslatib, kibrga berilib, sizni 

muhimlikka tortib u ko’ngil xohishiga bo’ysunmaslikka sizni ko’ndiradi. 

Siz qalbingiz so’ziga ergashing – hech kim va hech narsadan mehringizni ayamang. 

Sizdan taralib turgan mehr yog’dusini dunyo sizga yuz chandon qilib qaytaradi. 

Oddiygina mehr bilan hayotingiz qanchalik o’zgarganini ko’rib, o’zingiz ham hayron 

bo’lasiz. Axir, sizdan nima ketibdi – buni, shunchaki, qilib ko’ring. 

 

Shaxsiy kuch 

Biz necha kundan beri kuchli shaxsiyat egasi bo’lish sirlari haqida 

suhbatlashyapmiz. Xo’sh, shaxsiyatimiz kuchi nimada? Shaxsiyat kuchli bo’lishi uchun 

unga qanday qudrat kerak? 

Esingizda bo’lsa, sizga hayotiy quvvat haqida aytgandim. U bizga berilgan ilohiy 

energiya deb ta’riflangandi. Biz uni turli xil maqsadlarda sarflaymiz. 

Ana shu hayotiy quvvatni mehrga aylangan ko’rinishi – shaxsiy kuch. Mehrga 

aylantirilgan hayotiy quvvat shaxsiyatingiz atrofida o’ziga xos maydon hosil qiladi. 

Hayotiy quvvat darajangiz qancha yuqori bo’lsa va siz uni qanchalik mehrga aylantira 

olsangiz – shaxsiy kuchingiz shuncha katta demak. 

Shaxsiy kuch tushunchasi ko’pchiligimiz uchun yangi – uni darhol anglab olish bir 

oz qiyin. Ammo u bilan barchamiz tanishmiz, aslida. 

Shunday odamlarni uchratasizki, ular sizda sababsiz hurmat, havas kabi ijobiy 

hislarni uyg’otadi. Ular bilan gaplashish ham shart emas – shunchaki, ularning yonida 

o’zingizni xotirjam his qilasiz. Ular bilan suhbatlashish, ularga hamrohlik qilishga 

o’zingiz sezmagan holda intilasiz. Bu – shaxsiy kuchi ko’p odamlar. 

Odamlar ba’zida kimningdir oldida o’zlarini yo’qotib qo’yadilar – buni “sir bosdi” 

deb ham aytishadi. Odamning o’y-fikrlari va tuyg’ulariga ta’sir qilayotgan ana shu “sir” 

– shaxsiy kuch. 

Shaxsiy kuchingiz tufayli odamlar siz aytgan gapga oson ko’nadigan, sizning 

fikringizni tez tushunadigan, sizdan kamdan-kam xafa bo’ladigan, sizning 

hamrohligingizga talpinadigan bo’ladilar. To’g’ri, bu gaplarim qanaqadir safsatadek 

tuyulishi mumkin. Ammo o’zingiz atrofingizdagi odamlarni kuzating – kim o’z shaxsiy 

kuchi bilan odamlarni o’ziga tortyapti-yu, kim ularga ergashyapti – tezda ajratib olasiz. 

Odamlarga to’la xonani tasavvur qiling. Aytaylik, restorandasiz. Zaldagi hamma 

yonidagi hamrohi bilan suhbat-u, oldidagi taom bilan band. Eshikdan kimlardir kiryapti, 

kimlardir, aksincha, chiqyapti. Zalda o’tirganlar xonaga endi kirgan hamma odamga ham 

qarashavermaydi. Ammo eshikdan kuchli shaxsiyat egasi kirsa – juda ko’pchilik 

beixtiyor unga bir qarab qo’yadi. Agar eshikdan kirgan yangi mehmonning shaxsiy kuchi 

o’ta yuqori bo’lsa – zaldagilar hatto ovqatlanishdan ham to’xtab, unga tikilib qolishi 

mumkin. 

Ishonmaysizmi? Keyingi gal odamlar gavjum joyda o’tirganingizda, 

atrofingizdagilar xatti-harakatlarini kuzatib ko’ring – juda ko’p qiziq narsalarni bilib 

olasiz. 

Hammamiz kuchli shaxsiyat egalariga o’zimiz bilmagan holda intilishimizga bir 

oddiy sabab bor. Avval aytganimdek, bizning organizmimiz har doim sog’ligimiz uchun 

eng ma’qul qarorolarni qabul qiladi. Odamning shaxsiy kuchi boshqa odamlarning 

hayotiy energiyasini oshirib berish xususiyatiga ega (bu ajablanarli hol emas – axir, 

shaxsiy kuch mehrdan hosil bo’ladi, boshqa odamga mehr ko’rsatish esa uning hayotiy 

quvvatini oshiradi). Atrofimizda kuchli shaxsiyat paydo bo’lishi bilan, tanamiz unga 

bizning e’tiborimizni qaratmoqchi bo’ladi – chunki u ehtimolda bizning hayotiy quvvat 

zahiramizni to’ldirishga qodir. 

Shaxsiyati kuchli odam atrofdagilarga mehr taratadi deganim - u hammaning 

ko’nglini olib yuradi degani emas. Kuchli shaxsiyat, shunchaki, atrofidagi har kim va har 

narsaga mehr bilan qaraydi, atrofiga mehrga to’yingan shaxsiy kuchidan yog’du taratib 

turadi. Qolganlar ana shu yog’duga o’zlari bilmagan holda talpinadilar. 

Agar odamning shaxsiy kuchi yetarlicha yuqori bo’lsa, uning boshqa odamlar va 

dunyo bilan kelishmovchiliklari bo’lmaydi, u hech qachon qiyin vaziyatga tushib 

qolmaydi – shunday bo’lsa ham, shaxsiy kuchi uni bu vaziyatdan shikastsiz olib chiqib 

ketadi. 

Bu bilan kuchli shaxsiyat o’zgalarni boshqarish qobiliyatiga ega bo’ladi demoqchi 

emasman. U, shunchaki, dunyo qonunlari va odamlar ahdiga qarshi bormaslikka harakat 

qilib yashaydi – shunga monand hamma hech narsa uning ahdlariga ham qarshilik 

qilmaydi. Kuchli shaxsiyat egasida shaxsiy muhimlik tuyg’usi bo’lmaydi – shaxsiy 

muhimlik tuyg’usi kishi hayotiy quvvatini isrof qiladigan odat. Undan qutulmay turib, 

kuchli shaxsiyat egasi bo’lish imkonsiz. 

Hayotda kuchlilar qatori kuchsiz shaxsiyat egalarini ham uchratamiz. Bunday 

odamlar hamrohligida biz o’zimizni o’ta bezovta his etamiz. Chunki tanamiz bunday 

odam ehtimoldan bizdan hayotiy energiya olishi mumkinligini biladi va undan tezroq 

uzoqlashishga harakat qiladi. Albatta, siz bunday odamlarga yordam berishni istashingiz 

mumkin. Ammo buni, shunchaki, hayotiy energiya berish bilan emas – ularga o’z 

shaxsiyatlarini kuchaytirishga ko’maklashib qilgan ma’qul. Ana shunda o’zingizga zarar 

yetkazmay, boshqa odamga yaxshilik qilgan bo’lasiz. 

Men sizga bir sir ochaman – u siz avval eshitgan haqiqatlarga mos kelmaydi: 

hayotda bezarar yaxshilik juda kam bo’ladi. Hayron bo’lmang. Siz qilgan juda ko’p 

yaxshi ishlar aslida kimningdir manfaatiga zid. Ko’p yaxshiliklarni biz o’z manfaatimizga 

qarshi qilamiz. Ko’chadagi nochorga yaxshilik qilgingiz kelib, pul berib ketasiz. Ammo 

siz bu pulni mehnat qilib topgansiz – uni o’zingiz uchun ishlatishingiz yoki bolangizga 

bir dona daftar olib berishingiz mumkin edi. 

Men bu bilan aslo bunday ishlarni qilmang demoqchi emasman. Ammo buni 

rostdan ham ko’nglingiz istasagina qilgan ma’qul. Axir, hadisda ham “O’z 

qaramog’ingizdagi yaqinlaringiz rizqidan ortganini sadaqa qiling” deb bejiz aytilmagan. 

Hech kimning manfaatini buzmasdan yaxshilik qilganga nima yetsin. Buning uchun 

esa shaxsiy kuchingiz darajasi yuqori bo’lishi va siz uni odamlarga yordam berishga 

yo’naltira olishingiz darkor. Yana bir sirni unutmangki, siz shaxsiy kuchingiz 

yordamida atrofdagilarga qancha ko’p beg’araz yaxshilik qila olsangiz – bundan 

shaxsiy kuchingiz shuncha ortib boraveradi. 

Endi bir soat mutolaadan chalg’ib, dam oling. Bu muddatda hayotingizda uchratgan 

kuchli shaxsiyat egalarini eslasangiz ham mayli. Ularni eslash ham hayotiy quvvatingizni 

oshiradi. 

 

Ahd kuchi 

Odamzod har doim nimagadir intilib yashash ilinji bilan yaratilgan. Biz mudom 

nimalarnidir orzu qilamiz, nimalarnidir ko’zlab, ularga erishish uchun harakat qilamiz. 

Istaklarimizni biz ularga beradigan ahamiyatga qarab tasniflasa bo’ladi. 

Eng kuchsiz va havoyi istak – bu orzu. U shunchalar yengilki, u bizda faqat yoqimli 

hislar uyg’otadi – axir, hammamiz orzularga berilishni juda yoqtiramiz. Bizni bu orzular 

ushalmay qolishi mumkinligi yoki buning umuman iloji bor-yo’qligi tashvishga 

solmaydi. Biz shunchaki orzu qilaveramiz. Biz avval boshdan bu narsa real hayotda 

amalga oshishi imkonsiz yoki juda qiyin ekaniga ko’namiz – shu bois ham orzularga 

hadiksiz o’zimizni topshiraveramiz. 

Umid – orzudan ko’ra bir oz vazminroq. Endi biz istagan narsamiz hayotda ro’y 

berishi mumkinligi ehtimolini yuqoriroq qo’yamiz. Biz bunda bir narsani kutamiz – 

bunda endi istak beg’am orzu qilish emas, unga his tuyg’ular ham aralashadi. Shu yerda 

istak amalga oshmay qolish hadigi ham paydo bo’ladi. Umidlaringiz oqlanmay qolganda 

xafa bo’lganingizni eslang – men nimani nazarda tutayotgan ekanimni darhol anglab 

olasiz. 

Intilish yoki kuchli xohish-istak – yanada yuqoriroq va moddiyroq. Bunda siz endi 

bir narsani juda xohlaysiz va bu istagingizni o’z tuyg’ularingiz bilan to’yintirasiz. Siz 

xayolan bu istagingizga erishish yo’llarini qidirasiz, rejalar tuzasiz, taxminlar qilasiz – 

xullas, katta mental-emotsional ish olib borasiz. 

Istakning bu uch ko’rinishi juda ko’p jihatlarda bir-biridan farq qiladi. Ammo eng 

asosiy farq – bu istaklarga hamroh bo’lgan ishonch darajasi va amaliy sa’y-harakatdadir. 

Orzu qilganda siz u ro’yobga chiqishiga ishonmaysiz yoki ishonch juda kuchsiz bo’ladi. 

Shu bois ham orzuga erishishga amaliy intilish bo’lmaydi. Umid bor joyda esa ishonch 

endi kuchliroq va siz bunda istakka erishish uchun qandaydir tadbirlarni qo’llashga 

urinasiz. Kuchli istakda esa siz istagan narsangizga erishish mumkinligiga astoydil 

ishonasiz va urinishlaringiz ham shunga yarasha bo’ladi. 

Ammo, afsuski, biz qanchalik kuchli ishonmaylik eng katta istaklarimiz ro’yobga 

chiqmay qolishi mumkin. Bilasizmi, bunda gap nimada? Istakka erishishda, albatta, 

ishonchning roli bor. Ammo biz ko’pincha istakka yetishtiruvchi narsa bu kuchli 

ishonchning o’zi deb xato qilamiz. O’sha kuchli ishonchga aniq va dadil xatti-harakatlar 

ergashib kelsagina istagingiz so’zsiz amalga oshishi mumkin. 

Daraxt tagida o’tirib siz uning eng g’arq pishgan mevasi shoxdan uzilib to’g’ri 

qo’lingizga kelib tushishiga qirq yil kuchli ishonmang – bu narsa amalga oshishi qiyin. 

Siz o’sha meva sizga nasib etishiga ishoning va daraxtni silkiting – shunda rostdan ham 

eng pishgan meva oldingizga tushadi. 

Ammo odamlar ixtiyorida bir qurol borki, u ishga tushsa istak amalga oshmay 

qolmaydi. Bunda istakka erishishga bo’lgan ishonch shubhalardan tozalanib bilimga 

aylanadi. Agar siz biror nimaga shubhalarsiz ishonsangiz – buni bilasiz demak. Axir, 

osmonga otgan koptogingiz yerga qaytib tushishini bilasiz – bunga ishonishingiz shart 

emas. Ertalab do’konga chiqib non olib kelishni orzu qilsangiz, bunga umid qilsangiz 

yoki buni kuchli istasangiz juda kulgili holat bo’lardi, shunday emasmi? Bu istak shu 

darajada oddiyki, siz bunda hammasi siz o’ylagandek bo’lishini bilasiz. 

Shubhasiz bilimga asoslangan istak – ahddir. Ahd qilingan narsa har doim amalga 

oshadi. Biz qilayotgan hamma niyatlar ham ahd toifasiga kirmaydi. Buni anglab yetish 

uchun ahdning qanday shakllanishini ko’rib chiqaylik. 

Bizning ichimizda hayotimizni boshqarish uchun tuzilgan parlament bor. Bu albatta 

— qalb. U nimanidir istab orzu qiladi ya’ni yangi qonun loyihasini muhokamaga qo’yadi. 

Bu loyiha aql bilan birga muhokama qilinadi. Agar aql buning iloji borligini tan olsa va 

rozilik bersa – loyiha qonun sifatida qabul qilinadi. Ya’ni odam biror ishni qilishga ahd 

qiladi. 

Ammo bu jarayonning eng qiyin tomoni – aqlni ko’ndirish. U aniq isbotlar 

keltirilmaguncha aytilgan ish qilsa bo’ladigan yumush ekanini tan olmaydi. Juda ko’p 

niyatlarimiz hali ahd bo’lib ulgurmay, loyihaligidayoq aqlimiz tomonidan muhokamadan 

olib tashlanadi va orzuligicha qolib ketadi. Armonlar – sizga orzularga erishish nasib 

qilmaganidan emas, bunga o’zingiz imkon bermaganingizdan paydo bo’ladi. 

Agar orzuning omadi chopib, qonun deb qabul qilinsa va ahdga aylansa, ijro etuvchi 

hokimiyat bo’lgan aql uni darhol tadbiq qila boshlaydi. Lekin shunda ham u ba’zida 

chalg’ib qoladi. Chunki ish jarayonida unda yangi gumonlar paydo bo’ladi, u ahdga (ya’ni 

qonunga) o’zgartirishlar kiritishga harakat qiladi. Bu ahd kuchini kesadi va odam 

niyatidan chalg’ib ketadi. 

Buning oldini olish uchun, qonun chiqarish hokimiyatini qalbga berib – ijro etishni 

aqlga tashlash kerak. Ijroning aytilgan ahd bo’yicha borishini nazorat qilish ham lozim. 

Agar ahdingizga shubhalarni yaqin keltirmasangiz – u siz ilojsiz deb o’ylagan narsalarni 

ham ro’yobga chiqarishga qodir. Chunki ahdning bir siri bor: ahd qonun qilib 

o’rnatilganda dunyo ham bu ahdni qabul qiladi va unga erishishingiz uchun sharoit 

yarata boshlaydi. Boshqacha qilib aytganda, niyatingiz ahdga aylanishi bilan unga 

farishtalar omin deydi. 

Agar daraxt tagida o’tirib, eng pishgan meva shoxdan uzilib, to’g’ri sizning 

qo’lingizga kelib tushishiga bo’lgan ishonchingizni shubhalardan tozalab, uni sof bilim 

darajasiga keltirib, bu niyatni ahdga aylantirish qo’lingizdan kelsa – shamol aynan eng 

pishgan mevani shoxdan uzadi, yer tortish kuchi uni pastga uloqtoradi, u yo’lda boshqa 

shoxga urilib yo’nalishini shunday o’zgartiradiki, aynan sizning qo’lingizga kelib 

tushadi. Nima – bunga ishonish qiyinmi? Ishonmaysizmi? Unda bu kabi mo’jiza siz 

uchun daxlsiz bo’lib qolaveradi. Axir, bir narsaga mutlaqo ishonmasa – bu narsa sizning 

hayotingizda mavjud bo’lmaydi. 

Bu kabi mo’jizaga ishonish uchun odam ochiq fikrli bo’lishi lozim. “Men hamma 

narsani bilaman va hayotda nima bo’lishi mumkin-u, nima imkonsiz ekanini farqlashga 

aqlim yetadi” deguvchilar o’z hayotlari hududini hozirgi tushuncha va tamoyillari bilan 

cheklab olishgan. Bunday odam xuddi men avval sizga ertakda ta’riflagan, dunyodan 

o’zini baland devorlar bilan o’rab olgan shaharga o’xshaydi – bu shaharning hech kim 

bilan oldi-berdisi yo’q. Ammo agar siz o’z shahringiz darvozalarini ochib qo’ysangiz – 

hayotingizga mo’jiza kirib keladi va siz juda ko’p narsalarga ishongan odamdan ko’p 

narsalarni bilgan odamga, mo’jizani orzu qilgan odamdan mo’jizani odat qilgan odamga 

aylanasiz. 

Avvalgi bobda ta’riflaganim shaxsiy kuchingiz qancha ko’p bo’lsa, niyatlaringizni 

ahdga aylantirishingiz, bu jarayondagi shubhalarni yengib o’tishingiz shuncha oson 

bo’ladi.  

YAKSHANBA 

Baxt 
Mana, kitob so’ngiga ham yetib keldik. Bugungi suhbatimiz barchamiz uchun 

kerak, ammo hammaga ham nasib etmagan ne’mat – baxt nima ekanligi haqida. Ammo 

u juda qisqa bo’ladi. Men sizga butun kitob davomida baxt nimaligini anglashingizga 

ko’maklashib, ko’plab sirlarni ochdim. Agar “Mening baxtim nima?” degan savolingiz 

hali ham javobsiz qolgan bo’lsa – mayli, unga javob topish uchun oxirgi sirni ochaman: 

kitobni qaytadan o’qib chiqing. 

Siz bilan biz o’zlik sari ilk yetti qadamni tashladik. Bu uzoq yo’lning atigi 

boshlanishi, xolos. Oldinda sizni yanada qiziqarliroq subatlar, yana ham hayratlanarli 

sirlar kutmoqda. Har holda, men o’z baxtimni to’g’ri topgan bo’lsam – demak, siz bilan 

hali ko’p suhbatlashamiz. Ha-ha – mening baxtim siz bilan dildan suhbatlashish. O’zga 

odamning qalbiga oshno bo’lishdan ortiq baxt yo’q men uchun. 

Rahmat sizga. 

